
        
            
                
            
        

    
	Ц. Дамдинсүрэн

	 

	ЛУС САВДАГ, ЧӨТГӨР ШУЛАМСТАЙ УЧИРСАН ХҮМҮҮСИЙН ЯРИА

	 

	Интерпресс хэвлэлийн газраас 1998 онд Улаанбаатар хотноо эрхлэн хэвлүүлсэн “ЦЭНДИЙН ДАМДИНСҮРЭН “БҮРЭН ЗОХИОЛ” Дэд боть” номоос авч Цогт охин тэнгэр сангийн захиалгаар Цагаан бамбарууш хэвлэлийн 2020 онд газарт цахим хэлбэрт хөрвүүлэв.  

	Зохиолчийн өвийг эзэмшигчийн хүсэлтээр өөрийнх нь зориудаар бичсэн зарим үгийг засаагүй болно.
 

	 


1. ӨВГӨН БЯМБАДОРЖИЙН ЯРИА:

	АДУУЧ ТҮМЭНД ТОХИОЛДСОН НЭГ ЯВДАЛ

	 

	Төв аймгийн Дэлгэрхаан сумын өвгөн Түмэн 96 нас хүрч ноднин жил нас барлаа. Тэр өвгөн залуудаа манай хошууны ноён У. бэйсийн адууг маллаж явсан хүн. У. бэйс их баян, адуу нь түм хүрч байсан юм.

	Түмэн, нэг залуу нөхөртэйгөө хоёул нэг суурь адууг оторлуулахаар Хангай тийш туугаад явж гэнэ. Нэг шөнө хоёул адуугаа сайхан тогтоож адууны зогсоол болох үед нэг уулын энгэрийн хөх бууцан дээр дахаа нөмрөөд жаахан унтах гэж гэнэ. Тэр бууцны хойт тал нь өгсүүр, урд тал нь доошоо налуу тийм энгэр газар юм байжээ. Хоёул морио чөдөрлөж тавиад дахаа нөмрөөд эмээлээ дэрлээд газрын өгсүүр талд толгойгоо хандуулаад зэрэгцээд хэвтэж гэнэ. Тэгээд хоёул жаахан зүүрмэглэж байж гэнэ. Түмэн гуай нэг сэрсэн чинь хэвтэхэд нэг л эвгүй, толгой нь газар уруу шаагдаад байх шиг гэнэ. Өндийгөөд харсан чинь газрын уруу талд эмээл нь гарчихсан, өгсүүр талд хөлөө жийчихсэн байж гэнэ. Харсан чинь, нөгөө нөхөр нь бас уруу тал уруу толгойгоо харуулаад хэвтэж байна гэнэ. Хоёул сэрж бүр гайхаад эмээлээ өгсүүр талд нь тавиад бас л унтах гэж гэнэ. Түмэн гуайг зүүрмэглэж байтал нөгөө нөхөр нь тохойноос татаж байна гэнэ. Бидний толгой дээр сая нэг хүн шиг юм ирж байгаад алга боллоо гэж гэнэ.

	Тэгэхлээр хоёул зэвүүцэж босоод морио барьж унаад адуугаа тойрон явж байгаад үүр цайлгаж гэнэ. Гэгээ орохоор харсан чинь тээр урд хэдэн гэр айл харагдаж гэнэ. Өглөө цайгаа чанаж тооноор нь утаа гарч байгаа нэг гэрт цай уух гэж орж гэнэ. Тэр гэрт эрих барьсан тарган улаан чавганц сууж байж дээ. Тэр чавганц: “Та нарын нутаг хаана вэ?” гэж асуухлаар: “Бид адуу оторлож яваа улс аа. Энэ хойт энгэрт унтаад ирлээ” гэж гэнэ. “Тэнд нэг хөх бууц байна уу?” гэж чавганц асуужээ. “Байна. Бид тэнд хонолоо” гэжээ. “Тэнд та нарт юм дайралдсангүй юу?” гэж. Хоёр залуу бие биеэ хараад нэг нь: “Юм дайралдсангүй. Тэнд юу байдаг юм?” гэжээ. Тэгэхлээр чавганц хэлжээ: “Тэнд нэг ганц бие өвгөн байгаад хэдэн жилийн өмнө нас барсан юм. Одоо шөнө үдэш тэрүүгээр хүн явахлаар морь малы нь үргээгээд байна гэж хүүхэд ярьдаг юм. Та нарт юм дайралдаагүй нь яамай даа” гэсэн юм гэнэ билээ.

	 

	ДАГДАН ХУЛГАЙЧ

	 

	Манай Мишиг гүний хошууны баруун залгаа их шавийн нэг отог байсан юм. Богдыг хаан ширээнд сууснаас хойш тэр отгийнхон их омогтой боллоо. Хэрэг зарга болоход тэд нарын буруу ч зөв болж, зөв ч зөв болдог боллоо. Хошууны хүмүүс тэднээс айдаг байлаа. Тэр отгийнхон улам гаараад бүгдээрээ шахам хулгай хийдэг боллоо. Хавь ойрын хошуу айлын морь малыг бараг ил шахуу хөөгөөд явчдаг боллоо. Энэ айхтар хулгайч нарын тэргүүн нь Дагдан гэдэг хүн байлаа. Хулгай луйвар хоёроор Дагдангийнх баяжлаа. Дагдан, Мэргэн Шовгор гэдэг нутагтаа их нэр хүндтэй ламыг шүтдэг байжээ. Мэргэн Шовгор томоотой, мэргэн, ид шидтэй лам байсан. Тийм хир нь тэр муу хулгайчийг харж хамгаалдаг байсан юм.

	Мэргэн Шовгор нэг өдөр Дагданд хэлжээ: “Дагдаан! Чи ер нь хулгай зэлгий хийхээ боливол дээр байх аа. Сум ер булцуундаа хүрлээ шүү. Чамайг дааж тээхэд хэцүү боллоо шүү” гэжээ. Дагдан “За” гэсэн боловч хулгай луйвраа хийгээд л байжээ. Нэг өдөр нутгийн баруун захын Тэрмээ уулын баруунтаа нутаглаж байсан төвд ламын 2 морийг хулгайлаад авчихжээ. Тэр лам бол уг нь монгол хүн, Төвдөд олон жил суусан учраас төвд лам гэж нэршсэн хүн юм. Төвд лам морий нь Дагдан авчихлаа гэдгийг мэдээд Гэсэрт сэржим өргөөд л байжээ. Тэгсэн чинь өнөөх Дагдан ар өвөр тийшээ таталдаж ойчоод үхлүүд хэвтэх болжээ. Тэгэхлээр морьтой хүн яаралтай Мэргэн Шовгорт явуулж “Амь авар” гэжээ. Мэргэн Шовгор ном уншаад засаг буугаар Дагдангийн зүг буудаж гэнэ. Дагдангийн өвчин гайгүй болжээ. Үүнийг Төвд лам дуулаад нэг шавийгаа Мэргэн Шовгорт явуулжээ. Тэгэхдээ хэлжээ: “Чи хүүхээ Мэргэн Шовгорт очоод Дагдан үхчихлээ гэж хэл” гэж гэнэ. Тэр шавь нь хэлж: “Багш минь, Дагдан үхээгүй, харин өвчин нь гайгүй болж байгаа гэнэ билээ. Би яаж худал хэлэх вэ?” гэж. Багш хэлжээ: “Дагдан нас өнгөрчихлөө гэж Мэргэн Шовгорт худал хэлчихээд ир! Зүгээр” гэж. Шавь нь аргагүй Мэргэн Шовгорынд дахиад очиж гэнэ. Шовгор гэртээ сууж байна гэнэ. “ Ламбугай! Дагдан гуай нас барчихлаа” гэж гэнэ. “Яана гэнээ? Арай ч үгүй байгаа. Нээрээ юу?” гэжээ. “Нээрээ” гэж хэлчихээд хурдхан тэднийхээс мордож гэнэ. Замд нь нэг морьтой хүн ширүүн давхиж яваад мориноосоо ойчлоо гэнэ. Хажуугаар нь гарах юм уу гэснээ хүнийг мориноосоо ойчоод байхад туслахгүй, арай ч аягүй юм уу гэж бодоод морий нь бариад ойчсон хүн дээр нь очсон чинь Дагдангийн хүү Шарав байж байна. “Ууц өвдөөд байна” гээд арай гэж босож байна. Түүнийг моринд нь мордуулж өгчээ. Тэр Шарав Мэргэн Шовгорт Дагдангийн амийг авар гэж гуйх гэж яваа юмсанжээ. Тэгж бид хоёрыг мунгинаж байх завсар хойноос нь бас нэг морьтой хүн давхиж ирээд “Дагдан өнгөрчихлөө” гэжээ. Тэгээд тэр хоёр Мэргэн Шовгорт Дагдангийн тухай айлтгасанд “Би түүнд хэлж байсан юмаа, сум булцуундаа туллаа шүү гэж. Хүний үгэнд орохгүй болохоор одоо яана гэх вэ! Ийм боллоо. Хойт сүнсий нь бодохоос биш яах вэ!” гэж байсан гэдэг. Дагданг нас барсанд бид цөмөөрөө баярлаж байсан юм. Түүнийг Мэргэн Шовгор аврах гээд Төвд лам түүнийг цааш нь харуулах гээд тэгж мөргөлдөж байсан юм даа. Чадалтай улс урьд Монголд байсан юм шүү.

	 

	ЦАГААН ХАД

	 

	Сэлэнгэд нэг өвгөн хятад тариачин байжээ. Тэр хятад нэг өдөр хөдөө явж байтал нэг жижигхэн сайхан цагаан хад дайралджээ. Эхнэр хүний мээм шиг өө мөөгүй бөмбөгөр цагаан хад байжээ. Түүнийг сонирхон харж байгаад дээр нь шээчихжээ. “Яах ч гэж энэ хөөрхөн хадан дээр би шээчихэв дээ” гэж жаахан гэмшсэн гэнэ.

	Тэгээд хариад шөнө унтсан чинь зүүдэнд нь нэг залуухан хөөрхөн цагаан хүүхэн ирээд өвөрт нь ороод янаглаж амраглаад байж гэнэ. Түүнээс хойш шөнө бүр зүүдэндээ нэг залуухан сайхан хүүхэнтэй жаргадаг болжээ. Нэг сар өнгөрөхөд өнөөх хятад өлбийсөн цонхигор цагаан өвгөн болжээ. Арьс мах нь шуугдаад, тамир тэнхээ нь барагдаад үхэхэд хүрчээ. 

	Эмчид очиж үзүүлсэн чинь “Дусал задрах гэдэг өвчин болжээ” гээд мэдрэлийг нь эмнэж гэнэ. Хичнээн эмнүүлсэн боловч тус болсонгүй. Нэг удганаас очиж асууж гэнэ. Тэр удган хэлжээ: “Цагаан лусад бузар оруулсан байна. Тэр газартаа очиж сан тавьж, тахил өргө” гэж гэнэ. Тэгэхлээр өвгөн хятад өнөөх цагаан хадаа эрсэн чинь яагаад ч олж чадсангүй юм байжээ. Өвгөн хятад зүүдэндээ жаргаж өлбийж ядарсаар байгаад саяхан нас барсан гэдэг.

	 

	ШАР ДАМБА

	 

	Манай нутагт Төв аймгийн Дэлгэрхаан суманд нэг их эрдэмтэй лам байжээ. Түүнд Монголын газар нутгийг тоочсон нэг ховор ном байжээ. Тэр номыг Шар Дамба гэдэг “Үзье” гэж гуйж аваад буцааж өгөхгүй их уджээ. “Өгнө” гэж хэлээд өгдөггүй юм байжээ. Тэгэхлээр тэр эрдэмтэй ламын шавь Тарган Осор /?/ гэдэг хүн, Шар Дамбын эзгүй байхад байшинд нь ороод өнөөх номыг аваад багшдаа аваачиж өгчээ. Түүнээс болоод Шар Дамба, Тарган Осор хоёр хэрэлдэж зодолдож чухам тангараггүй дайсан болжээ.

	Тэгж байтал Шар Дамба өвдөөд үхэх болжээ. Үхэхийн өмнө “Би муу Тарганыг аваад явна даа” гэж үргэлж хэлдэг байжээ. Шар Дамбыг үхсэнээс хойш хориод хоноод Тарган, эв эрүүл байсан хүн, гэнэт өвдөөд хэдхэн хоноод үхсэн дээ. “Шар Дамба, Тарган Осорыг аваад явчлаа” гэж манай нутагт цуу үг гарсан юм.

	Тэгээд бас Шар Дамбыг чөтгөр болоод Тарган Осорыг дагуулаад явж байлаа гэж үг гарсан юм. Сум нэгдлийн дарга Дүгэржавын эхнэр, хэн ч гэж нэртэй билээ? нэг хүүхэн нэг өдөр гаднаа зогсож байгаад гэнэт хашгирч гэнэ: “Хүүе яах билээ? Шар Дамба Осор гуайг хөтлөөд явж байна” гэж хэлээд ухаан алдчихжээ. Тэгэхлээр “Одоо яах билээ?” гэж Дүгэржавт албан ажил дээр нь очиж хэлжээ. Дүгэржав гэртээ ирж үзээд “Одоо би завгүй байна. Та нарт арга байвал аргал!” гэж хэлээд ажил дээрээ явчихжээ. Тэгэхлээр хамаатан садан нар нь Хөх Лувсан-Осор гэдэг зодчийг залж иржээ. Тэр бол сүмийн дуганч байсан эрдэм номгүй хүн, сүм хийдийг устсанаас хойш зодчи болж шийд гардаг байсан, сүүлдээ өөрөө зодчи болсон. Зодын ном л сурсан юм байх даа. Зодчи ирээд Дүгэржавын эхнэрийг тарнидаж үлээгээд зүгээр болгосон. “Тэгээд үхээрийн бузар болж” гэж сан тавьж ариулж өгөөд зүв зүгээр болгочихсон доо. “Үхээрийн бузар” гэдэг юу вэ? гэвэл Дүгэржавын эхнэр, Шар Дамбыг оршуулсан газрын ойр аргал түүж яваад гэнэт толгойн ясыг харж сэжиглэсэн юм гэдэг. Ийм л юм болсондоо. Одоогийн хүмүүс худал л гэх байх. Энэ бол 1970 онд болсон хэрэг.

	 

	ХАРААЛ ХИЙХ

	 

	Манай эцэг Сандаг гэж хүн байсан. Манайх овоо малтай чинээлэг айл байлаа. Манай нутагт их шавийн нэг отог манай хошууны айлуудтай зэрэглэн нутагладаг байсан. 1911 онд Богдыг хаан ширээнд сууснаас хойш шавьчуудын омог их болоод хушуу айлыг элдвээр хохируулдаг болсон цаг юм. Их Шавийн Шүтэм гэдэг хүн Их Хүрээ орохоор явлаа. Тэгэхдээ манайхаас хоёр шар үхэр дараа үнийг өгнө гээд аваад явчихлаа. Тэгээд өнөөх Шүтэм нутагтаа буцаж ирсэнгүй. Өөр ч айлуудаас бас мал юм зээл аваад явчсан хүн байжээ. Нэг жил болсны дараа манай аав Сандаг, Шүтэмийн ах Лувсангийн нэг атан тэмээг барьж аваад иржээ. Тэгээд Сандаг, Лувсан хоёр заргалдаж эхэллээ. Хошуу тамгын түшмэд “Тэр атан тэмээг Лувсанд буцааж өг” гээд байхлаар манай аав Сандаг тэмээгий нь буцаан өглөө. Тэгээд хоёр шараа зүгээр алдчих нь тэр.

	Гэвч тэр яам тал тохой татаад олигтой шийдвэр гаргаж өгөхгүй байжээ. Тэгэхлээр манай аав бодож очсон хамгийн чухал үгээ хэлж гэнэ. Юу гэж хэлсэн бэ? гэхэд “Холбоотой хоёр бярууны нэг нь худагт ойчиход нөгөө нь чирэгдэж бас худагт ойчдог юм. Хэрэв холбоотой таван бяруу байвал яах вэ?” гэж хэлжээ. Тэр үгний утга нь: “Хэрэв энэ хэргийг ингэж хилсээр шийтгэвэл би тамд очихдоо Лувсанг, яамны гурван түшмэлийг аваад хамт тамд ойчно” гэсэн юм байжээ. Түүнийг цаадуул бас тэгж ойлгожээ. Гэвч тэд нар шийдвэр өгөхгүй дуугай байгаад байжээ. Тэгэхлээр манай аав уурлаад яамны гадаа чөдөртэй байсан өөрийн гурван морины чөдрүүдийг тайлж хаяад хөөгөөд явах гэсэн чинь өнөөх морьд нь гэр өөдөө биш, өөр тийшээ зугтааж гэнэ. Манай аав бүр их уурлаж Лувсантай хэрэлдэх зодолдох шахаж гэнэ. Арай хийж ганц хээр морио аваад нөгөө хоёр морийг зөнд нь хаячихаад Лувсангийн зол болгочихоод гэртээ харьж ирэв.

	Лувсан хоёр морий нь зүгээр авсандаа бас сэтгэл нь ханахгүй хийд дээр суудаг Луузан гэдэг хүнд очиж манай аавд хараал хийлгэжээ. Тэр хараал нь удалгүй бүтэж манай аавын ууц нуруугаар хатгах өвчин тусаад хариугүй өвчтэй хэвтдэг боллоо. Бүр хүний гарт орлоо. Мэргэн Шовгор гэдэг алдартай ламаас асуусан чинь “Манла”, “Доржжодба” гэдэг номыг уншуул” гэж айлджээ. Энэ чинь хойт насанд зориулсан ном юм. “За үхэх ёстой юм байлгүй” гэж аав хэлдэг боллоо. Яах ч арга байдаггүй. Манай аавын бие муудаж л байна. Би арван хэдтэй хүүхэд байсан. Манай ах Сангаа хориод настай залуу байлаа. “Одоо яах вэ?” гээд манай ах Сангаа ааваас асууж байна. “За би Лувсангийн хараалаар үхэх ёстой юм байлгүй” гэхээс өөр үг аав хэлэхгүй юм. Тэгэхлээр манай ах гэрт гадаа орж гарч баахан бодож байгаад нэг юм шийдсэн бололтой хурдан хээр морио барьж унаад нэг өглөө мордоод явчлаа. “Хүү хаашаа явчив?” гэж аав сүүлд нь асууж байснаас үзэхэд аавд хаашаа явахаа хэлсэнгүй юм байна. Тэгээд хоёр хоног өнгөрлөө. Ах байдаггүй.

	Нэг өглөө босоод манай аав хэлж байна: “Урьд шөнө сайхан зүүд зүүдэллээ” гэж байна. “Ямар зүүд зүүдлээ вэ?” гэж асуухад хэлж байна. “Өнөөх Шар Сандуй ирээд надтай ноцолдоод болдоггүй. Би түүнийг барьж аваад хүлээд хаячихлаа гэж зүүдэллээ” гэж байна. Шар Сундуй гэж хүн байгаад хэдэн жилийн өмнө үхсэн юм. Урьд нь аав дандаа муухай зүүд зүүдэлдэг байсан юм. Галзуу хүн ирээд ноцолдоод болдоггүй юм гэнэ билээ. Бас тэр шөнө манай ижий сайхан зүүд зүүдэлжээ. Нэг чоно манай хот руу дайрч ирснийг манай нохой тосож ноцолдоод барьчихлаа гэж зүүдэлсэн гэнэ. Тэгээд аав “Бие гайгүй” гэж хэлээд “Намайг өндийлгөж үз” гэж ижийд хэлж байна. Ижий бид хоёр элбээд аавыг өндийлгөв, аав өндийгөөд суулаа. Халуун цай овоо уучихлаа. Ууц нь хатгахаа больчихлоо. Тэгээд аавын бие овоо засарч эхэллээ. Би баярлаад “Аав эдгэж байна” гээд дэргэдэх айлын гэрүүдээр явж зарлав. Тэгээд ижийд буруутав. “Юу юуны туханд хүрэлгүй, дэмий юм битгий яриад бай” гээд загнаж байна. Үдэш болоход аав гарч биеэ засаж чаддаг боллоо. Тэгэхэд аав баярлахгүй, харин сэтгэл нь зовж байна. “Миний өвчин засраад хүүд минь шилжиж магадгүй” гэж зовж байна. “Хүү яав? Хоёр хоног алга боллоо” гэж байна.

	Гурав хоноод ах Сангаа ирлээ. Морь нь хөлөрчихсөн хол явсан бололтой байна. “За чи хаагуур яваад алга болов?” гээд аав ижий хоёр асууж байна. Тэгсэн чинь ах Шар удганыд очиж асуугаад аврал хийлгээд ирсэн юм байна. Шар удган бол надаас хориод нас ах, Лхамо Жамсрангийн өмнөөс буудаг, удган ч гэж бараг Чойжин шахуу хүн, олонд ач авралаа хүргэдэг, өвчин зовлонгоос салгадаг их ачтай тустай тийм нэг эхнэр байсан юм. 1937 онд элдэв цээрлэл шийтгэлээс айж өөрөө сайн дураараа нас барсан юм. Тэр удганд очиж манай ах аавын тухай асууж гэнэ. Тэр удган хэлж гэнэ: “За жадхын /хараалын/ хорлолтой юм байна. Янаг хайртай бараан хөлгийг дагаж ирсэн жадха байна. Аргалж болно” гэж гэнэ. “Хараал явбал толгойд, хадаг явбал бурханд” гэсэн ёсоор Лувсангийн хараал манай аавын толгойд буусан хэрэг байжээ. Манай ах, Шар удганд нэг морь, хэдэн хоньтой өргөж аавын амь насыг даатгаж гэнэ. Шар удган сахиусаа залж удгалаад асууж гэнэ: “Хорлолыг зүгээр л хэнд гэм хоргүй болгоод орхих уу? эсвэл хариулж уг эзэнд нь буулгах уу?” гэж гэнэ. Тэгэхэд манай ах хэлжээ: “Хэнд ч гэм хоргүй болгож хайрла” гэжээ. Шар удган “За хорлолгүй болголоо. Аавын чинь бие гайгүй болох байхаа. Өнөөдрөөс тэмдэг мэдэгдэх байх” гэж хэлсэн гэнэ. Тэгээд ахыг ирэхэд аавын бие нээрээ гайгүй болоод байсан даа. Тэгээд бие сайжирч долоо хоног болоход босоод явдаг болсон, сар болоход морь унаад явдаг болсон. Ердөө эмнүүлсэн ч юм байхгүй бие нь зүгээр болсон доо.

	Нэг өдөр аав Лувсанг “Ирж уулз” гэж хэлүүлсэн юм. Тэр ирж уулзлаа. Царай уруутай олон үг дуугүй хүн байх юм. Манай аав түүнд хэллээ: “За би чиний хараалыг хариулгаж хэнд ч хорлолгүй болгуулсан. Дөргүйгээс биш үхэр, дөрвөлжингүйгээс биш хад юм биш бол чи ойлгоо биз. Чи намайг хорлоод би хариулаад байх юм бол танай манай хоёр айл үрэгдэж дуусна шүү. Тэгээд хойт насанд тамын таглаа болно. За хоёул найрамдъя. Тэгээд хоёул эвдрээд яах вэ? Эвлэе” гэж манай аав хөөргөө гаргаж тамхилсанд тэр ч тамхиллаа. Манай аав ч эрүүл болж урт удаан наслаад хожим нас барсан даа. Үүнээс хойш би хараал гэж байдаг юм байна, хараалыг хариулж бас болдог юм байна гэж боддог болсон.

	1974.3.14.

	 

	 


АЧААТАЙ ҮХЭР

	 

	Чөтгөрийг үзье гэж шохоорхох хэрэггүй гэж би боддог. Учир нь чөтгөр ер нь хийморь нь доройтсон согогтой хүнд л харагдахаас биш, хийморьтой сайн яваа хүнд харагддаггүй бололтой юм билээ.

	Би 1930-аад оны үед нэг зун манай хушууны (хуучин Мишиг гүний) хүрээн дээр лам нараар хэсэж шимийн архи уугаад жаахан халамцуу гэртээ харих гэж мордох гэж байлаа. Манайх бараг л өртөө шахуу газар байгаа юм. Тэгсээр байтал харанхуй болчихлоо. Мордох гэж байтал Түмтийн Улаан гэдэг миний үеийн залуухан банди, гэр нь манайтай ойрхон юм. “Чи мордох гэж байгаа юм уу?” гэж асуулаа. “Тийм” гэлээ. Тэр бас гэртээ харих гэж мордох гэж байгаа юм гэнэ. Хоёул хамт мордоод явлаа. Хоёул замдаа элдэв юм ярилцсаар явлаа. Залуу байсан болохоор голдуу л хүүхэн ярилаа. Хүн оршуулдаг сэжигтэй газар хүрч очлоо. Сайхан ногоотой тал газар юм. Шөнө харанхуй байсан, гэвч нүх шиг харанхуй арай биш, нүд сайн болохлоор хавь ойрын юм харагдахаар байлаа. Улаан маань над гэнэт хэллээ. “Хөөш тэр юу вэ?” гээд гараар зааж байна. Гэтэл над юу ч харагдахгүй юм. “Тэр, тэр чи харж байна уу?” гээд гараар зааж байна. Түүний гарын байдлыг харахад тэр юм нь хойноосоо урагшаа явж байгаа бололтой. “За тэр гүвээний цаад руу орчихлоо” гэж байна. Тэр гүвээн дээр нь бид хоёр гараад очлоо. Цаана нь юу ч байхгүй, юу ч харагдахгүй юм. Тэгээд хоёулаа цааш явлаа. Би асуулаа: “Ямар юм харагдаа вэ чамд” гэлээ. Өнөөх чинь хэлж байна: “Нэг ачаатай үхэр л харагдсан даа” гэх юм. Түүнд харагддаг, над харагддаггүй тийм нэг юм бидэнд дайралдсан даа. Тэр худал хэлэхгүй томоотой сайн залуу байсан. Энэ бол зун болсон хэрэг. Намар нь Улаан өвдөөд үхсэн. Би тэгээд боддог юм. Хүнд муу ёр орохлоор элдвийн муу юм харагддаг байх. Муу ёр нь ороогүй, хийморьтой яваа хүнд элдвийн муусайн юм харагддаггүй, дайралддаггүй байх.

	1974.3.14.

	 

	ЖАМСРАН ХУВИЛГААН

	 

	Би 1969 онд Дорнод аймгийн төвд сууж байлаа. Тэнд цагдан сэргийлэхийн цагдаа Хоргоо /чухамдаа Хургаа/ гэдэг хүн байлаа. Шажин шүтлэг огт байхгүй айхавтар хувьсгалч хүн юм. Жамсран хувилгаан гэдэг архи их уудаг жаахан дүвчин янзтай өвчтэй зовлонтой хүнийг аргалж өгдөг тийм хүн байдаг юм. Түүнийг өнөөх Хоргоо их хавчиж хяхдаг “Барина, хорино” гэж загнадаг байжээ.

	Тэгээд байж байтал Хоргоогийн нэг жаахан хүүхэд өвдөөд үхчихжээ. Хоргоо түүнийгээ морин тэргэн дээр тавиад хөдөөлүүлэх гэж явж гэнэ. Тэгтэл өнөөх Жамсран морьтой давхиад ирж гэнэ. “Хөөе, та нар зогс” гээд хашгирч гэнэ. Хоргоо “Энэ согтуу золиг юу гэж тэнэж яваа юм?” гэж бодоод зогсохгүй яваад л байж. “Хөөе, зогс гэм, зогс” гэж дахиад бархирч. Тэд нар зогсож гэнэ. Жамсран хэлжээ: “Та нар амьд хүн оршуулах гэж явна шүү дээ. Аль вэ! Авсыг нь онгойлго” гэж. Тэгээд авсыг онгойлгоод хүүхдийг шүүрч аваад дөрвөн мөчөөс нь өрөөлдүүлэн хоёр удаа сунгаж татаад авсанд нь хийчихжээ. “За та нар үүнийгээ аваад харь. Хучаад орон дээр нь унтуулчих!” гэж гэнэ. Хорго хүүгээ харсан чинь нээрээ амьд ч юм шиг байжээ. Аваад харьж, орон дээр хучаад хэвтүүлчихжээ. Тэгээд хүү нь зүгээр сайхан хүү гүйж явна билээ. Түүнээс хойш Хоргоо Жамсранг хичнээн согтуу явлаа ч гэсэн “Барина, хорино” гэж загнахаа больсон доо.

	1974.3.16.

	 

	ЦЭРЭНДОНДОГ ГЭВШ

	 

	1937 онд Гандан дээр Цэрэндондог гэвш гэж эрдэмтэй лам байж гэнэ. Лам нарыг барьж эхэлж гэнэ. Цэрэндондог айгаад нэг өдөр Бизьяагийн багшид очоод “Одоо яах билээ?” гэж айлтгаж гэнэ. Багш нь айлджээ: “Чи одоо хөдөө яв. Богд уулын зүүн сугаар даваад баруун тийшээ яв. Тэгээд амьтанд тусалж яваарай” гэж гэнэ. Тэгэхлээр Цэрэндондог багшийнхаа зарлигаар Богд уулын өврөөр баруун тийш явж Өнжүүл суманд хэд хонож гэнэ. Их өлсөж байжээ. Дэргэд нь ус байсан тул цангасангүй гэнэ. Нэг өдөр нэг өвгөн ирж гэнэ. Түүнд айж зугтаж яваа учраа хэлж гэнэ. Тэр өвгөн түү-нээс хойш хоол унд нууцаар залгуулаад байдаг болжээ. Цэрэндондог тэр агуйд 7 жил хоргодон суугаад тэндээс баруун тийш явж Туулын гүний хүрээн дээр очиж Осоржам гэдэг эрдэмтэн хүнтэй танилцаж тэднийд бас нэг жил сууж гэнэ. Тэндээс Улаанбаатар хотод ирээд Гандан дээр жаахан гэр бариад хэдэн жил сууж байсан. Тэгэхдээ ярьж байсан: “Намайг Төв аймаг дээгүүр сураглаж байна гэнэ. Осоржам л мэдээлж орхив уу?” гэж байсан. 

	Тэр ер нь яггүй хүн байсан юмдаг. Норжий гэдэг өвгөнийх гэртээ зургуул суудаг юм байжээ. Зургуул шаралчихжээ. Норжий Цэрэндондогоос очиж “Одоо яах билээ” гэж асуужээ. Тэгэхэд хэлжээ: “Би та нарыг эмчид битгий оч гэж хэлж чадахгүй” гээд зургаан долоо дөчин хоёр ёотон тарнидаж өгөөд “Өдөр бүр нэг ёотон ууж байгаарай” гэж хэлжээ. Тэр ёотонгий нь долоо хоног уугаад зургуул цөм эдгэсэн байж билээ. Тэд нар “Эмчид битгий оч гэж хэлж чадахгүй” гэсэн үгийг “Эмчид очоод хэрэггүй” гэсэн үг гэж ойлгоод эмчид очоогүй эдгэсэн юм байжээ. Түүнээс хойш удалгүй Дамбадаржай дээр байдаг нэг шавь нь ирж хоёул ярьж хоносон юм байжээ. Хоёул тэр шөнө үхсэн юм. Зарим хүн тэр хоёрыг нүүрсэнд хордож үхсэн гэдэг. Зарим хүн тэр хоёрыг Төв аймгаас сурвалжилж байна гэж мэдээд зориуд үхсэн гэдэг. Чухам учрыг бид мэдэхгүй юм даа. Энэ бол 1940 хэдэн онд болсон хэрэг. 

	1974.6.15.

	 

	НОМ УНШДАГ ХҮҮХЭД

	 

	Баянхонгорт нэг айлд 5 настай хүүхэд байжээ. Аав ижий хоёул бичиг мэдэхгүй юм гэнэ. Тэгтэл аав ижий хоёрт нэг хүн захидал бичиж гэнэ. Тэр захидлыг аваад уншиж чаддаггүй гэнэ. Гэтэл 5 настай, а үсгийн толгой заалгаагүй хүүхэд аваад уншаад өгсөн гэнэ. Тэр хүүхэд одоо зургаа хүрээд байгаа байх даа. 

	1974.6.15.

	 

	ЦЭЦЭГ УРГАСАН

	 

	Төв аймгийн Дэлгэрхаан суманд Лувсандэмбэ-рэлийнх гэж айл бий. Тэднийд нэг тэнэгэвтэр хүүхэн байдаг юм. Тэр нь нөхөргүй байгаад хүүхэд гаргах болжээ. Гэр дотроо зүүн урд хатавчиндаа араг түшээд хүүхдээ гаргажээ. Нэг хүү гарчээ. Хойтох юмы нь гаргаж хаяад үлдсэн чийгтэй газар дээр хонины элдээгүй хатсан нэхийг үсийг нь дээш харуулаад тавьсан гэнэ. Хэд хоносны дараа үзэхэд өнөөх нэхий нь овойгоод байж гэнэ. Нэхий өмийгөөд хатаж байгаа юм болов уу гэж бодоод аваад үзсэн чинь дор нь таван өнгийн цэцэг ургасан байжээ. Энэ бол цэцэг ургах цаг биш, Монголын Цагаан сарын үед хүйтэн байсан цаг юм. Лувсандэмбэрэл энэ явдлыг нэг ч хүнд хэлэлгүй тас нуугаад удалгүй тэндээс нүүгээд явчсан юм. Бодвол тэр цэцгийг аваад хадгалсан биз. Би саяхан нэг сарын өмнө Гандан дээгүүр явж байсан чинь , Лувсандэмбэрэл явж байна. Би түүнээс битүүхэн асуулаа: “Танай өнөөх хүү ямар шиг хүн болж байна?” гэв. Тэгэхэд тэр хэлэв: “Одоо юу ч мэдэгдсэн юм алга. Нусаа гоожуулсан хөх юм одоо арваад нас хүрээд л байна” гэж хэлэв.

	1974.6.15.

	 

	ХӨХ ЛУВСАН-ОЧИР

	 

	Манай Төв аймгийн Дэлгэрхаан суманд хөх Лувсан-Очир гэдэг хүн бий. Энэ Лувсан-Очирыг далдын чадалтай хүн гэж хэлэлцдэг юм. Жишээ нь: манай нутгийн Дүгэржав гэдэг хүний эхнэр нэг өдөр “Шар Жамсран тэр явж байна” гэж хэлээд ухаан алдчихаж гэнэ. Шар Жамсран нь үхээд хэдэн сар болж байгаа юм байжээ. Дүгэржавын эхнэрийн ах дүү нь сандралдаад Дүгэржавыг ажил албан дээрээс нь дуудаж ирүүлж гэнэ. Дүгэржав ирээд “Би ажилтай завгүй байна. Ажилдаа явлаа. Та нар арга хэмжээ авч үз” гэж хэлээд ажилдаа явчихаж гэнэ. Тэгэхлээр гэртхэн Лувсан-Очирыг урьж авчраад өвчтэй хүнээ үзүүлж гэнэ. Лувсан-Очир ганц үлээгээд зүгээр болгосон доо. 

	Тэгээд байж байтал Чимиддоржийн хүүхэн үхлээ. Түүний ясыг бариулахаар Лувсан-Очирыг урьж авчирч гэнэ. Лувсан-Очир, Агваандорж, бас нэг хүүхэн ийм гурван хүн Чимиддоржийн хүүхний хүүрийг хөдөлгөж оршуулах гэж хүүрийг хадгалсан гэрт орж гэнэ. Тэр гурвуул хүүрийн дэргэд очтол тэр хүүр хэлж гэнэ: “Би явах болоогүй байна” гэжээ. “Амьд юм уу?” гээд үзсэн чинь бүр үхсэн байжээ. Яаж тэр үгийг хэлсэн юм бүү мэд. Тэр хүүрийг даавуунд ороож тэргэн дээр тавиад хөдөө аваачаад оршуулж гэнэ. Түүнээс хойш удалгүй Агваандорж, тэр хүүхэн хоёул үхсэн дээ. Лувсан-Очир хазгар болоод амьд үлдсэн. Лувсан-Очирыг “чадалтайдаа амьд үлдлээ” гэж хүмүүс ярилцдаг.

	 

	ЦЭЦЭГ

	 

	Төв аймгийн Дэлгэрхаан суманд Цэвэг гэдэг нэг өвгөн байлаа. Цэвэг бид хоёр нэг айлд ороод тулганы зүүн талд суужээ. Дэргэд нь өлгийтэй хүүхэд байв. Цэвэг гэнэт хурдан босоод тулганы баруун талд сууж цай идээ амсаад

	— За явъя гэдэг байна. Үг ярихгүй, ийм хурдан явах болсонд гайхсан боловч аргагүй дагаад гарлаа. Хоёул мордоод явж байгаад би асуулаа. 

	— Цэвэг гуай, та цай ч уухгүй юундаа яарч ийм хурдан явах болоо вэ? гэсэнд хэлж байна:

	— Тэр хүүхдийн дэргэд шувуун толгойтой хүн шиг биетэй амьтан суугаад хүүхдийн нүдийг ухах гэж байгаа юм шиг харагдлаа. Би зэвүүцээд тулганы баруун талд очиж суусан юм. Тэгээд ер нь аягүй санагдаад би “Гаръя” гэсэн юм. Тэр хүүхэд ч маргаашаас өнгөрөхгүй байхаа гэв. Нээрээ тэр хүүхэд маргааш нь үхсэн шүү. Цэвэг гуай гэдэг ийм хөгийн хүн байсан юм даа.

	1974.6.15.

	 

	ЗҮҮД

	 

	Би нэг удаа манай гэрийн тооно нураад ойчлоо гэж зүүдлэлээ. Түүндээ сэжиглээд Наймаа хотын Гэсэрт очиж төлөг үзүүлсэнд “Үүд солигдоно” гэж төлөг буулаа. “Үүд солигдоно” гэдэг үгийн утгыг сайн ойлгохгүй явлаа. Удалгүй манай эхнэр нас барсан. Үүд солигдоно гэж түүнийг хэлсэн хэрэг байна билээ. 

	1974.6.21.

	 

	СЭЭМИЙ ЛУВСАН

	 

	Урьдын Зоригт вангийн хошуу одоогийн Төв аймгийн Бүрэн суманд Сээмий Лувсан гэдэг хүн эрдэм ном багатай, хөдөөний лам байжээ. Хийд дээр хааяа очиж цагийн хуралд хурахаас биш цаг үргэлж хөдөө хэдэн мал маллаж амьдардаг хүн байжээ. Лувсан нэг өдөр гэртээ сууж байтал нохой нь хуцаж гэнэ. Гадаа гараад харсан чинь баруун зүгээс жороо морь унасан хүрэн торгон дээлтэй ноён хүн ирж гэнэ. “Зоригт ван биш юм даа, Мишиг гүн юм болов уу?” гэж бодож байж. Энэ бол автономит засгийн үед юм байжээ. Тэр ноён ирж гэрт нь ороод Лувсанд хэлж гэнэ: “Та маргааш гэртээ бэлэн байгаарай. Би таныг залах гэж яваа. Маргааш би ирнэ” гэж гэнэ. “Ноёны нутаг хаана бэ?” гэсэнд “Эрдэнэ толгойд” гэжээ. “Ноёны алдар хэн бэ?” гэсэнд “Эрдэнэ толгой” гэжээ. Лувсан бүр гайхаад олон үг асууж чадсангүй гэнэ. Мишиг гүний хошууны зүүн хойт биенд Эрдэнэ толгой гэдэг нэг уул байдаг. Тэр л Лувсангийн санаанд орж байжээ. Ноён мордоод явчжээ. Лувсан маргааш нь гэртээ сууж л байж. Нохой нь хуцаж гэнэ. Хамт суудаг охин нь гарч хараад хойноос хэдэн хонь туусан хоёр морьтой хүн ирж явна гэж гэнэ. Охин нь дахин гарч хараад бүр айчихсан орж ирж гэнэ. “Та өөрөө гар. Туусан юм хонь биш чоно бололтой” гэж гэнэ. Лувсан гараад харсан чинь өнөөх хүрэн торгон дээлтэй ноён өөр нэг хүн дагуулаад нэг чононд жижиг тэрэг хөллөж туугаад ирж гэнэ. Лувсан ухаа алдталаа айж гэнэ. Чоно нь хэлээ гаргаад аахилж байж гэнэ. Хоёр хүний морь бас их хөлөрчихсөн байх юм гэнэ. Ноён хэлж гэнэ. “За Лувсан хурдан энэ тэргэн дээр суу” гэнэ. Лувсан хурдан шинэ дээлээ сольж өмсөөд айсаар тэргэн дээр нь сууж гэнэ. Тэгээд Лувсанг чоно хөллөсөн тэргэн дээр суулгаад өнөөх хоёр хүн туугаад баруун хойшоо давхиж гэнэ. Их хол явж Мишиг гүний Эрдэнэ толгой гэдэг ууланд хүрч очиж гэнэ. Тэр уулын энгэр дээр хоёр цагаан гэр байж гэнэ. Хавь ойр нь мал хогшил юу ч байдаггүй. Өвсийг нь гишгэлсэн янз огт байсангүй гэнэ. Баруун гэрт Лувсанг оруулж гэнэ. Гэрт жигтэйхэн сайхан гоёл тавилтай байж нэг ч хүн байсангүй. Лувсан айгаад зогсож л байж. Тэгж байтал хүн шиг биетэй хачин толгойтой хэдэн амьтан орж ирээд “Ноён ирж явна” гэж ярилцаж байна гэнэ. Тэгтэл нэг урт хүрэн могой орж ирээд хойно байгаа түшлэг дээр гарч ноён болж хувираад сууж гэнэ. Бас нэг могой орж ирээд нөгөө түшлэг дээр гарч хатан болж хувираад сууж гэнэ. Лувсанг тэдний доод талд олбог дээр суулгаж гэнэ. Тэгээд ноён айлдаж гэнэ: “Энэ зүүн гэрт манай хүү өвчтэй хэвтэж байгаа юм. Түүнийг чи эмнэж өг” Лувсан хэлжээ: “Ноён минь би хүн эмнэж чаддаггүй, эм тан барьдаггүй” гэж гэнэ. Ноён айлдаж гэнэ: “Чи чаднаа чадна. Чамайг чадна гэж Мишиг гүний хошууны зурхайч Жамба-Иш хэлсэн” гэж гэнэ. Нээрээ Мишиг гүний хошуунд зурхайч Жамба-Иш гэж овоо эрдэмтэй лам байдаг гэнэ. Түүнийг Лувсан таньдаг юм гэнэ. Тэр Жамба-Иш Эрдэнэ толгой уулыг их тахиж шүтдэг хүн юм гэнэ. Лувсан зүүн гэрт нь орж гэнэ. Нэг өвчтэй хүн орон дээр хэвтэж байна гэнэ. Хөнжлийг сөхөөд үзсэн чинь хүн цээжтэй могой бөгстэй амьтан гэнэ. Могой бөгсөнд нь гадас шаалттай байж гэнэ. Тэр гадсыг нь суга татаад хаяж гэнэ. “Яасан сайхан юм. Нэг бие амарлаа” гэж тэр амьтан хэлж гэнэ. Хүрэн торгон дээлтэй ноён айлдаж гэнэ: “За гялайлаа. Чи миний хүүгийн өвчнийг эдгээлээ. Энд Очирбат тайжийнх гэж баян айл нутагладаг юм. Тэднийх олон ботготой юм. Зарц хүүхэн ботгоо сэлж аргамжихдаа гадсаа авдаггүй орхиод өөр газар шинэ гадас шаадаг юм. Нэг гадсыг миний хүүгийн бөгсөн дээр шаагаад өвчтэй болгож хатаасан юм. Тэр хүүхэн ч өөрөө өвчтэй хатаж байгаа даа. Одоо миний энэ зүгээр болохлоор тэр хүүхэн ч зүгээр болно. Би чамд өргөл барьц өгмөөр боловч чамд хэрэг болох юм над байхгүй. Чиний хэдэн унааг харж хандаж байхыг би Дөхөмийн хойт ууланд захья” гээд Лувсанг гэрт нь хүргэж өгсөн гэдэг. Зурхайч Жамба-Ишийн хүү бидний үед их мэргэн хүн байсан. Гэвч манай багш түүнээс юм битгий асуу гэдэг байсан. Тэдэнд хадир лус оршсон хүмүүс гэдэг байсан. 

	1974.6.21.

	 

	ЭМЧ ЛУВСАНЦҮЛТЭМ

	 

	1937 онд Төв аймгийн Дэлгэрхаан суманд эмч Лувсанцүлтэм гэж аргагүй сайн эмч байлаа. Би тэднийд нэг өдөр эм авах гэж орсонд тэр эмч ярьж байна: “Би удахгүй үхэх байхаа. Муухай зүүд зүүдэллээ” гэж байна. “Ямар зүүд зүүдлээ вэ?” гэсэнд хэлж байна: “Би Жанчшаамтайгаа цогчин дуганаас гарч байна гэж зүүдлэх юм” гэв. Түүнээс хойш удалгүй Лувсанцүлтэм баригдаад явчсан даа. 

	1974.6.21.

	 

	ДЭЭЛ НАМЖИЛЫН ЭХНЭР

	 

	Төв аймгийн Дэлгэрхаан сумын дээл Намжил гэдэг хүний эхнэр хүний арьс тохоод тэмээ унаад зүүн хойш явж байна гэж хэд зүүдэлсэн гэнэ. Үүнийгээ нөхөртөө хэлэхэд нөхөр нь: “Манайх хэдэн тэмээтэй, чи хааяа тэмээ унаж явдаг болохоор түүнийгээ зүүдэлж байгаа нь тэр” гээд хайхардаггүй байжээ. Түүнээс хойш удалгүй эхнэр нь гэнэт өвдөөд үхсэн дээ. Тэмээ унаад зүүн хойш явж байна гэж зүүдлэх ер нь их муу юм байдаг шүү.

	 

	ЧӨТГӨРТЭЙ НОЦОЛДСОН НЬ

	 

	Төв аймгийн Дэлгэрхаан сумын /Мишиг гүний хушууны/ Бямбадорж гуайн ярьсан нь:

	Манай нутагт Лувсандаш гуай гэж томоотой өвгөн лам байлаа. Залуудаа барилдаж бөх болмоор хүч чадалтай эр байжээ. Тэр Лувсандаш гуайг чөтгөртэй ноцолдсон юм гэнэ билээ гэж хүн ярилцаад байдаг юм. Чухам хаана яаж ноцолдсоныг би мэдэхгүй байсан тул асууж ярилцах юмсан гэж боддог боловч нэг л аятайхан ярилцах эв олдохгүй байлаа. 

	Би нэг юманд явж байгаад оройтож нэг айлд хонох хэрэгтэй боллоо. Нэг айлд буусан чинь, аз болоход Лувсандаш гуайх байлаа. Гаднаас өөр хүнгүй байна. Үдэш би Лувсандаш гуайгаас асуулаа: “Та чинь урьд чөтгөртэй ноцолдсон юм гэл үү? Хүн тэгж ярих юм” гэсэнд “За чи яах нь вэ? Чөтгөртэй ноцолдох гээ юу?” гэж байна. Би хэллээ: “Та хаа хэдийд чөтгөртэй яаж ноцолдсоноо ярьж өгөөч. Би зүгээр сонирхож байна” гэлээ. Лувсандаш гуай жаахан инээгээд “Нээрээ шүү. Би урьд нэг чөтгөртэй ноцолдсон юм” гээд ярьж эхэллээ. Лувсандаш гуай ярьж байна: “Би ид залуу, хорин хэдтэй, барилдвал бөх ч болж болох болов уу гэж боддог байсан цаг юм. Нэг өдөр их хүрээ орох гэж нутгаасаа гараад шогшиж явлаа. Хүрээ хол болохлоор хэд хоног явж хүрнэ шүү дээ. Газрын дунд л орж явлаа. Тэгтэл зам дээр нэг могой хөндлөн хэвтэж байна. Зам дээр могой хөндлөн хэвтэхийг муу ёр гэдэг юм. Тэр могойг яваад өнгөрөх болов уу гэж бодоод мориныхоо амыг татаад хүлээсэн чинь могой хөдөлдөггүй. Үхсэн юм уу? гээд харсан чинь амьд юм. Тэгэхлээр би тэр могойг алахаар шийдлээ. Амьтан алахгүй гэсэн гэлэн сахил маань ч хамаагүй болж байна. Мориноос буугаад дэргэд нь очлоо, могой хөдөлдөггүй. Хулсан ташуураа далайж байгаад голоор нь цохиод авлаа. Могой атираад үхэхгүй байв. Дахиад хэд цохиж байж арай гэж голоор нь тасдаж хаялаа. Зэвүүн муухай санагдаж байна. Сэжиглэж ч байна. 

	Тэгээд би яваад Хүрээ орж хэрэг ажлаа бүтээгээд буцаад харьж явлаа. Өнөөх могой алсан газрын орчимд хүрч явлаа. Өдөр нартай юм. Замын хойт талд нэг хүн сууж байгаа харагдана. Анзаарсан ч үгүй явж л байлаа. Нэг харсан чинь өнөөх хүн чинь зам хөндлөн огтолмоор чигтэй явж байна. Эхнэр хүн явган явж байна. “Юун эхнэр юм бол?” гэж бодтол юу юугүй дэргэд хүрээд ирлээ. Өрөөсөн тал үстэй, ер нь тал биетэй юм шиг харагдлаа. Зэвүүцээд мориныхоо амыг эргүүлэх гэтэл намайг шүүрээд мориноос минь аваад хаячихлаа. Газар ойчоод бостол өнөөх чинь намайг бариад авлаа. Хоёулаа ноцолдож гарлаа. Дээр дороо ороод ноцолдсоор байгаад бүр тэнхээ тасарч бие дийлдмээр болж байлаа. Манай хошуу Хүрээ Гомбо сахиустай юм. Гэнэт миний санаанд Гомбо сахиус маань орлоо. “Гомбо сахиус минь авар!” гээд би хашгирлаа. Тэгтэл миний хүч нэмэгдээд өнөөхийг чинь дороо дараад авлаа. Өнөөх чинь ноцолдох чадалгүй болох шиг боллоо. “Гомбо сахиус минь авар!” гээд дахиад залбирлаа. Тэгсэн чинь би ганцаараа сууж байна. Их амьсгаадаж байна. Доошоо харсан чинь эхнэр хүний уранхай өгөр дээл, өнөөх могойн тасархай хүүр хоёр л байлаа. Өөр юм байдаггүй. Хажуу тийшээ харсан чинь миний морь өвс идээд зогсож байна. Босож дээлээ сэгсрээд морио бариад мориндоо арай л гэж мордлоо. Хамаг биений тэнхээ байдаггүй. Баахан зодуулчихсан хүн шиг л байх юм. Хэд хоног явж арай л гэж гэртээ хүрч ирсэн. Гүрэм дором уншуулж байж сэхсэн. Гэсэн ч урьдын хүч тамир ердөө байхгүй болсон. Барилдах байтугай морь уургалж ч чадахгүй зэвхий цагаан юм болж хэдэн жил болсон. Тэгээд яв явсаар бие сайжирсан. Гэвч барилдах чадал ердөө ороогүй. Ингэж би нэг удаа чөтгөртэй ноцолдсон юм. Чөтгөр ч гэж тэр маань лус савдаг ч байсан юм уу? мэдэхгүй. Могойг лус савдаг гэдэг юм. Дахиад тийм юмтай бүү дайралдъя гэж бурханд залбирч явдаг даа. Ер нь Хүрээ орох замд би дахиад тэр газраар ойрхон ердөө гардаггүй, заавал холуур тойрч гардаг. Нэг л зэвүүцээд байдаг юм”.

	1974.9.29.

	 

	ГАРМАА БАГШ

	 

	Манай байшинд Батсуурь гэдэг тэтгэвэрт гарсан өвгөн байдаг юм. Түүний дүү эмэгтэй Цэндсүрэн дунд сургуулийн багш юм. Энэ намар нэг өдөр хичээлээ зааж байтал арваад настай охин, хоёр гараар нүдээ дараад “Хөөе одоо яах билээ? Яанаа. Би айж байна” гээд байж гэнэ. Хичээл тарахлаар Цэндсүрэн тэр хүүхдээс асуужээ: “Чи юу гээд байгаа юм? Юунаас айгаад байгаа юм?” гэжээ. “Гармаа багш муухай цагаан дээлтэй орж ирээд таны толгой дээрээс шүүрч авах гээд байсан. Би тэгээд айсан юм. Сүүлд гараад явчих шиг болсон” гэжээ. Цэндсүрэн: “Битгий солиор. Үхсэн Гармаа яаж босож энд орж ирэх вэ? Биеэ эмчид үзүүл” гээд толгойг барьж үзсэнд халуунгүй эрүүл байсан гэнэ. Түүнээс хойш удалгүй Цэндсүрэн өвдөөд одоо эмнэлэгт хэвтэж байгаа. Юу болохыг бүү мэд.

	1974.11.16.

	 

	ЦООЖ ГАРГАХ

	 

	Өвөрмонголын Бандид гэгээний хийд дээр Хонхорын Дорж гэдэг нэг банди байжээ. Гурван жил сууж, таван жил суужээ. Ердөө ном сурдаггүй байжээ. Ганцхан сурсан ном нь гэвэл Мазжушри бурханаас оюун билэг гуйсан “Ганги лодой” гэдэг ном байжээ. Ном сурахгүй болохоор багш нь хэлжээ: “За чи ном сурахгүй юм шиг байна. Чамд их номоор ч яах вэ! “Ганги лодойг” чи мэднэ. Тэр чинь чамд болно. Түүнийгээ л сайн уншиж яв” гэжээ.

	Хонхорын Дорж тэгээд Бандид гэгээнийхээс гараад гэртээ хариад явчихжээ. Гэр нь Бандид гэгээний хийдэд ойрхон юм гэнэ. Хөдөө гараад мал маллаад явдаг байжээ. Тэгэхдээ өнөөх “Ганги лодойгоо” уншаад явдаг байжээ. Хонхорын Дорж бас хулгай хийдэг болжээ. Хулгайн хэрэгт холбогдоод хошууны тамгын газрын хар гэрт ороод хоригдож байж гэнэ. Гартаа гавтай, хөлдөө төмөр тушаатай байдаг байжээ. Дорж нэг шөнө өлсөөд ер болдоггүй гэнэ. “Ганги лодойгоо” уншаад гавныхаа цоожийг үлээсэн чинь тор хийгээд унаж гэнэ. Гар нь сул болжээ. Тэгэхлээр мөн “Ганги лодойгоо” уншаад хөлний тушааны цоожийг үлээж гэнэ. Мөн тор гээд унаж гэнэ. Гар хөлөө сул болохоор шөнө босож гадуур жаахан явж байгаад үүр цайхаар гадагшаа явж гэнэ. Тамгын газрын хар гэрээс зүүн тийш нилээд зайдхан хэдэн гэр айл харагддаг байжээ. Дорж тэр айлд очоод тараг идье гэж бодоод хүрээд очжээ. 

	Хар гэрийн хуяг өглөө босоод хоригдлуудаа бүртгэж үзсэн чинь Дорж алга болсон, гав тушаа газар хэвтэж байж гэнэ. Айж сандраад тамгын түшмэлд очиж хэлж гэнэ. Тамгын түшмэл “Чи тавиад явуулчихсан байлгүй яах вэ! Төмөр гав тушаа өөрөө яагаад сулрах вэ!” гээд загнаж гэнэ. “Доржийг үүдээс урагш олж ир! Олж ирэхгүй бол оронд нь чамайг хорино” гэж тушааж гэнэ. Өнөөх хуяг гараад дэмий явж гэнэ. Шөнө оргоод явчихсан хулгайчийг олно гэх огт найдвар байхгүй байжээ. “Юу ч гэсэн тэр зүүнтээх айлаас асууя” гэж бодоод тэнд очиж гэнэ. Тэгсэн чинь тэр айлын нэг гэрт Дорж тараг идээд сууж байж гэнэ. “За чи энд байгаа нь яамай. Чи намайг алах шахлаа. Би чиний оронд хоригдох шахаад байна. Чи яах гэж энд ирээ вэ?” гэж гэнэ. “Би тараг идэх гэж энд ирсэн. Өлсөөд сууж болохгүй юм” гэж гэнэ. 

	Хуяг нь Доржийг дагуулаад тамгын газар очиж гэнэ. Тамгын түшмэл өнөөх хоёрыг байцааж гэнэ: “Чи яах гэж оргосон бэ? Чи яах гэж оргуулсан бэ?” гээд зандран асуужээ. Хуяг: “Би оргуулаагүй” гэж үнэнээ хэлж дээ. Хонхорын Дорж хэлжээ: “Би оргоогүй, тараг идэх гэж тэр зүүнтээх айлд очсон. Өлсөөд болохгүй юм” гэж мэдүүлжээ. “Чамайг хэн тавьж явуулсан бэ?” гэж түшмэл асуужээ. Дорж хариулжээ: “Намайг хэн ч тавьж явуулаагүй, би өөрөө сулраад явсан” гэлээ. “Төмөр гав тушааг чинь хэн сулласан бэ? дахиад гар тушаагаа суллаж чадах уу?”гэж “Чадна байгаа “ гэж Дорж хариулжээ. Гавыг гарт нь хийгээд тушааг хөлд нь хийгээд түшмэлийг харсаар байхад цоожлоод түлхүүрээ бариад байж гэнэ. Тэгэхэд Дорж амандаа нэг юм унших шиг болоод гаваа үлээсэнд гав нь суларчээ, тушаагаа үлээсэнд тушаа нь суларчээ. 

	Түшмэл хэлж гэнэ: “Төр засаг гэдэг хүнд байдаг. Чи оргож болохгүй. Дахиад нэг сар чи хар гэрт суу. Цааш нь бид чамайг тавихыг бодно. Чи хулгай хийхээ боль” гэхэд Дорж “За” гэжээ. Түшмэл бас хэлжээ: “Чамд өдөр бүр тараг өгч байна” гээд хуягт нь “Үүнд тараг авчирч өгч бай” гэж тушаажээ. Түүнээс хойш сар болоод Доржийг суллан тавьжээ. Дорж тэгээд хулгай хийхээ больжээ. Мал маллаад их баяжсан юм гэдэг.

	Доржийн тухай энэ мэдээг Гандан дээр суудаг барга лам Жамъянчоймбол над ярьсан юм. Жамъянчоймбол энэ мэдээг үзэмчин лам хувилгаанаас сонссон гэдэг. Хувилгаан Хонхорын Доржийг таньдаг байсан гэдэг. Хувилгаан 1970 онд Гандан дээр нас барсан юм. “Ганги лодойд” цоожны өргөс гаргах чадал байж болох уу? “ гэж би Жамъянчоймбол гуайгаас асуусанд тэр лам над хэлсэн юм: “Байлгүй яах вэ! “Ганги лодойд” “Нисванисын цоожны өргөсийг мултлах” гэж үг байдаг юм” гэж хэлсэн. Тэр номд тийм үг байдаг юм байх. 

	Ер нь цоожны өргөс гаргаж чаддаг хүн бас байх юм. Манай Төв аймгийн Дэлгэрхаан суманд Сэмбэхүү гэдэг нэг өвгөн одоо бий. Сэмбэхүү зүгээр л хар хүн, жаахан ан хийдэг. Сайн бууч юм. Ном эрдэм байхгүй ийм л хүн юм. Би ойр нутагтай болохлоор аргагүй сайн танина. Гэрээр нь орж гардаг байлаа. 

	Арваад жилийн урьд юмсан. Тэр Сэмбэхүүг цоожны өргөс гаргаж чаддаг хүн гэж хүн яриад байх боллоо. “Тийм багаж зэвсэгтэй юм байлгүй” гэхэд “Үгүй. Багаж зэвсэг хэрэглэхгүй, зүгээр үлээгээд цоожны өргөс гаргачихдаг” гэж ярих юм. Би түүнийг нэг шалгаж үзье гэж боддог байлаа. 

	Нэг өдөр манай эхнэр авдараа уудлаж байтал авдран дотроос нэг хуучин цоож гарлаа. Аргагүй сайн цоож юм. Түлхүүрий нь аль хэдийн гээчихсэн юм. Тэр цоожийг хараад гэнэт би: “Энэ цоожийг Сэмбэхүүд үзүүлье “ гэж бодлоо. Тэгээд тэр цоожийг аваад дэрэн доороо хийчихээд байлаа. Сэмбэхүүг манайд нэг ороод ирэхлээр би: “Энэ цоожны түлхүүрийг гээчихсэн юм. Уг нь сайн цоож байгаа юм. Үүний өргөсийг гаргах арга байна уу? “ гээд цоожоо Сэмбэхүүд өглөө. Сэмбэхүү тэр цоожыг бариад жаахан эргүүлж тойруулж үзэж байгаад над өргөс цоож хоёрыг хоёр болгож салгаад над өглөө. Чухам яаж гаргасныг би харж чадсангүй гартаа хөөрөг эрхи хоёроос өөр багаж байхгүй л юм шиг байх юм. Би тэгэхлээр өнөөх цоож өргөс хоёроо барьж үзэж байгаад зориуд цоожлоод “Би санамсаргүй цоожилчихлоо” гэж худлаа хэлээд эргүүлээд өглөө. Сэмбэхүү цоожыг аваад үзэж байна. Би хулгайн нүдээр ажиглаад л байлаа. Сэмбэхүү ямар ч багажгүй хоосон гараар цоожийг барьж байгаад нэг үлээх шиг болоод цоож өргөс хоёрыг салгав. Сэмбэхүү цоож өргөс хоёрыг ямар ч багажгүй салгаж чаддагийг би ингэж нүдээр үзсэн дээ. Цоож өргөс хоёр салсан болохлоор өргөсийг нь харж байгаад түлхүүр хийж тааруулсан. Тэгээд Сэмбэхүүгийн ачаар бүтэн цоожтой болох нь тэр дээ. Зориуд туршиж байна гэж мэдвэл тэр цоож өргөс хоёрыг салгаж өгөхгүй байх. Хэрэв Улаанбаатар Сэмбэхүү хүрч ирвэл би түүнийг танайд аваад ирье. Та түлхүүрийг хаячихсан гэж нэг цоож өгөөд шалгаж үзээрэй. Тэр лав салгаж чадна.

	1974.11.19.

	 

	МЭРГЭН ШОВГОР

	 

	Түшээт хан аймгийн Мишиг гүний хушуунд Мэргэн Шовгор гэж их мэргэн хүн байсан гэдэг. Ардын засгийн эхний үед Их Хүрээнээс хоёр лам Мэргэн Шовгорыг юм мэддэг мэддэггүйг үзэх гэж очиж гэнэ. Өвөл цаг байж. Хоёул их даарч явж гэнэ. Нэг нь “Шалгаж магадлах маань ч гайгүй, хамар тулсан тостой сүүтэй цай ууж нэг дулаацах юмсан” гэжээ. Нөгөө нь хэлжээ: “Залуу сайхан эхнэртэй юм гэдэг. Түүнийг нь харах юмсан” гэжээ. Тэгээд Мэргэн Шовгорынд ороод мэндэлжээ. Нутаг усыг асуусны дараа Мэргэн Шовгор хэлжээ: “Тостой цай уух гэсэн та энэ зүүн гэрт ор. Эхнэрий минь үзэх гэсэн нь жаахан хүлээ. Их удалгүй ирнэ” гэжээ. Хоёр лам шалгахаа болиод их биширч шавь орсон гэдэг юм. 

	Бас тэр нутгийн нэг хүн Мэргэн Шовгорыг шалгах гэж худгийн ёроолоос нэг чулуу, уулын оргилоос нэг чулуу аваад Шовгорынд очиж асууя гэж: “Энэ бол хоёр газраас авчирсан чулуу юм. Аль газар нь нутаглавал зохимжтой байна? Үзэж хайрла” гэж гэнэ. Мэргэн Шовгор худгийн чулуу барьж “Энэ газарт гэр чинь багтах юм бол нутаглаж болно” гэжээ. Нөгөө чулууг үзэж “Энэ газарт гэр чинь тогтох юм бол мөн нутаглаж болно” гэжээ.

	Бас нэг хүний эхнэр хүнд өвдөж гэнэ. Хадаг даалимба хоёрыг авахуулаад нэг хүнийг гуйж: “Мэргэн Шовгорт энэ хадаг даалимба хоёрыг өргөөд өвчтэй эхнэрийн тухай аврал асууж ир” гэж явуулжээ. Тэр зарсан хүн нь замдаа даалимбыг аргалын бүтээлгэний доогуур шургуулаад Мэргэн Шовгорынд очиж хадгийг бариад асууж гэнэ. Мэргэн Шовгор хадгийг аваад хэлж гэнэ.: “Тэр өвчтэй хүн чинь гайгүй юм байна. Удахгүй зүгээр болно. Харин та хурдхан явалгүй горьгүй. Танай аргалын бүтээлэг доогуур шургуулсан даалимбыг одоо үхэр идчих гэж байна. Одоо сэжүүрээс нь нэг ухаагч үнээ зулгааж байна” гэжээ. Өнөөх хүн яарч очсон чинь нэг ухаагч үнээ даалимбаны сэжүүрээс ам хиртэй идчихээд байсан гэдэг.

	1975.

	 

	ХАРААЛЧ ШҮТЭМ ГЭЛЭН

	 

	Би залуу байсан цаг. Нэг өвөл юмсан. Манайд байсан нэг хархүү өглөө чөдөрлөсөн морио барих гэж гарлаа. Би тэгэхлээр “Миний морийг хамт бариад ирээрэй!” гэлээ. Өнөөх хархүү чинь хоёр морио барьж ирээд гадаа уячихаад орж ирээд над хэлж байна: “Таны морь чөдөргүй сул байх юм. Сул боловч номхон морь учраас над амархан баригдлаа. Та тэгж морио сул тавьдаг юм уу?” гэв. Би хэллээ: 

	“Үгүй. Би морио үдэш чөдөрлөж тавьсан. Чөдөр нь байхгүй юу? “ гэлээ. “Байхгүй. Урьд шөнө жаахан цас орсон болохоор хүн амьтны мөр цасан дээр тодорхой байна. Морьдын дэргэдээс нэг явган хүний мөр урд байгаа айл руу чиглээд явчсан харагдлаа” гэж байна. Тэгэхлээр би хэллээ: “А муу золиг. Шүтэм гэлэн морины чөдөр аваад явчаа юу дээ?” гээд дороо босон харайгаад морио эмээллэж унаад Шүтэм гэлэнгийнд очлоо. Тэднийх манай урдхан байсан юм. Орж очингуут Шүтэмд хэллээ: “Хөөе! Чи тэр морины чөдөр өгөөдөх! Морь яах гэж чи суллачихав? “ гэлээ. Шүтэм гэлэн “Чөдөр аваагүй. Юу юмаа хэлж байгаа юм? “ гээд уурлаж байна. “Цасан дээр чиний гутлын мөр тодорхой байна” гэлээ. Тэгээд хоёул хэрэлдэж гарлаа. Нохой гахайдаа хүрлээ. Би залуу омогтой ч байсан. Хошуу тамганд бичээч шүү юм хийж байсан цаг. Бас даргархнаа тэгж байгаад. “Чамайг чадна” гэж байна тэр. Тэр чинь хараал хийнэ гэсэн үг юм. “Чи муу юугаа чаддаг юм. Чиний чадахыг чинь үзье “ гэлээ би. Би жаахан хувьсгалч янз орсон болохоор түүний хараалаас айхгүй байгаа юм. Түүнийг ер нь хараал хийдэг гэж хүн ярьдаг байсан юм.

	Тэгээд хошуу тамгын газарт очоод сууж байлаа. Би тэр үед бичээчийн ажлыг хийж байсан юм. Тэгж байтал нэг өдөр манайхаас нэг морь хөтөлсөн хүн давхиж ирлээ. Хэлж байна: “Эхнэр чинь өвдчихөөд хариугүй үхэх гэж байна. Таныг багш ламыг залаад ир гэж байна” гэв. Би морь хөтлөөд сум дээр очиж багш ламд учраа айлтгав. Тэр багш лам манай эхнэрийн төрсөн ах юм. Чимид аграмба гэдэг эрдэмтэй, чадалтай лам юм. Лам шоогоо орхиж үзчихээд “А хурдан очилгүй горьгүй” гээд хоёул мордоод давхилаа. Замдаа лам надаас асууж байна: “Хүний хараал хүрсэн шиг юм байх юм. Цаадах чинь хүн амьтантай хэрэлдсэн юм биш биз? “ гэв. “Одоо мэдэхгүй юм даа” гэж байлаа би. “Чи хүнтэй хэрэлдээгүй биз? “ гэлээ. Би жаахан бодож байгаад гэнэт санаж Шүтэм гэлэнтэй хэрэлдсэн гэж үнэнээ хэллээ. “За тийм байх аа” гэж байна. “Шүтэм гэлэн миний шавь юм. Догшин сахиустай юм. Түүнтэй аятайхан учраа олж ярилгүй болохгүй” гэж байна. Гэртээ ирсэн чинь манай эхнэр ар өвөр тийшээ таталдаад дөнгөж амьтай байна.Багш Чойжилын дүгзэв уншиж тарнидлаа. Манай эхнэр жаахан сэхэж байна. Багш бид хоёр, Шүтэм гэлэнгийнд очлоо. Шүтэм гэлэн гэртээ байж байна. Гэлэн нэртэй мухар толгойтой болохоос биш тэр эхнэр хүүхэдтэй хөдөөний хүн юм. Ном эрдэм ч гэж олигтой юм мэдэхгүй хүн. Багш очоод бид хоёроос асуулаа: “Та хоёр хэрэлдсэн үү? “ гэв. “За тийм” гэж бид хоёр үнэнээ хэллээ. “Та хоёр битгий муудалц. Найрамдалтай сайхан яв” гэж байна. Шүтэм гэлэн шавь нь юм болохлоор багшийнхаа үгийг “За” гэж хүлээж байна. Багш, Шүтэм гэлэнгээс асуулаа: “За чи Бямбадоржтой үг зөрөөд хонзон санаж хийсэн барьсан юм байвал одоо чи түүнийг тайлж буцааж аваа” гэлээ. Шүтэм гэлэн хэлж байна: “Энэ намайг элдвээр их муухай дайрч давшсан юм. Тэгэхлээр би сахиусандаа залбирсан үнэн “ гэв. Багш бид хоёрыг найрамдуулж тамхилуулав. Сүүлд нь бид хоёр найрамдаж нэг шил архи хувааж уусан. Бүр ч найз болсон. Тэгээд л маргаашаас нь манай эхнэр улам улам сайжирсаар хэдхэн хоноход бүр зүгээр болчихсон. Би ч хушуу тамгандаа очиж албаа хаасан. Ингэхлээр хараал хийх гэдэг бол зөвхөн занаж хараахын нэр биш, ямар нэгэн сахиус шүтээндээ залбирдаг. Тэр сахиус шүтээн нь залбирсан хүний сөргүү этгээдийг хорлодог юм байна гэж би боддог. Хорлохдоо тэр айлын аль эмзэг хүнийг хорлодог бололтой юм. Би бол багшийн хайрласан сахиус зангиаг үргэлж зүүж явсан учраас шавийнх нь сахиус намайг хорлож чадахгүй байсан байж болох юм. Манай эхнэр ахынхаа өгсөн зангиаг гээсэн учраас эмзэг болсон гэж би тааварладаг юм.

	1975.

	 

	БЯМБАДОРЖ ГУАЙ НЭМЖ ЯРЬСАН НЬ:

	 

	Түүнээс хойш 40 жил өнгөрсөн хойно манай хамаатан Шадав над нэг юм ярилаа. Би чөдрөө алдаж манай эхнэр өвдөж байх үед Шадав манайтай айл байсан юм. Шадавын ярьсан нь: Би нэг өглөө танай эхнэрийг өвдөхийн урьд өглөө, хонио билчээрт гаргах гэж байтал хонин дотор өрөөсөн үстэй эхнэр хүн зогсож байгаа харагдлаа. Ер манайхны хүн биш, огт танихгүй, зэвүүн хүн байлаа. Бүр сайн харах гэсэн чинь бүрэлзээд харагдахаа больчихлоо. Алга болоо юу гэтэл бас зогсож байх шиг юм. Би бодлоо: “За энэ ч хэрэг биш боллоо. Өнөөх чөтгөр гэдэг нь ирсэн бололтой. Манайханд нэг муу юм болох нь дээ гэж бодож байлаа. Тэгээд маргааш нь Бямбадоржийн эхнэр өвдөх нь тэр” гэж ярив.

	Үүнээс уламжилж бодоход, Шүтэм гэлэнгийн хараал манайд өрөөсөн үстэй эхнэр болж ирсэн юм болж байна. Амьдралд учир нь олдохгүй юм их байх юм. Учры нь олохгүй явсаар 76 нас хүрлээ. Учры нь олж чадалгүй үхэх байх даа.

	 

	АМЬДРАЛЫН ДАЛД ХОЛБОО

	 

	1976 онд өвгөн Шадавын ярьсан нь: Ах дүү ойр төрлийн хүмүүс уулзаагүй, хол байлаа ч гэсэн, бие биеийн жаргал зовлонг харилцан мэдээд байх шиг байдаг юм.

	Дундговь аймгийн Эрдэнэдалай суманд нэг ахимаг насны малчин хүүхэн байдаг юм. Би таньдаг юм. Нэрийг мартчихлаа. Тэр хүүхэн өнгөрсөн намар нэг өдөр дэргэдэх хүмүүстээ хэлж гэнэ: “Би ганц ахтай хүн дээ. Тэр маань Дэлгэрхаан суманд байгаа. Тэр маань яаж суугаа бол доо? Би ахынхаа төлөө нэг л зовоод байх юм” гэж хэлээд гэнэт: “Дотор муухай боллоо” гээд ухаа алдаад унаж гэнэ. Дэргэдэх улс нь сандарч тэр хүүхнийг аятайхан хэвтүүлээд салхи сэвж ус шүршиж ухаан оруулахыг оролдож гэнэ. Нэг хоёр цаг болоод тэр хүүхэн сэргэжээ. Тэгээд л өнгөрчээ. Хүүхэн ч зүгээр болжээ.

	Харин сүүлд нь сонсоход тэр хүүхнийг ухаан алдаж унадаг яг тэр өдрийн тэр цагт тэндээс тавиад километр зайтай газарт Төв аймгийн Дэлгэрхаан сумын Гүн нуур гэдэг газарт байсан, тэр хүүхний ах Дамбын Оодон гэдэг хүн гэртээ хэдүүл сууж байтал жаахан хар үүл гарч жаахан бороо орж байгаад гэнэт цахилгаан бууж хоёр хүнийг ниргэжээ. Түүний нэг нь өнөөх хүүхний ах Оодон гэдэг хүн байжээ. Тэдний гэрт байсан бусад хүмүүсийн зарим нь жаахан манарч унаад зүгээр үлдсэн гэдэг. Үүнд сонирхолтой нь тэр хүүхний сэтгэл зовж манарч унасан цаг, ахынх нь ниргэгдсэн цаг яг тохирч байгаа явдал юм. Ах нь ниргэгдэх үед дүүгийн сэтгэл зовж манарч унасан болохлоор тэр хоёрын амьдрал, жаргал зовлон нь ерийн бидний мэддэгээс өөр ямар нэг далдын холбоотой байсан юм шиг санагдах юм.

	1976.11.23.

	 

	МУУ ЁРЫН ЗҮҮД

	 

	Бямбадорж гуай хальтарч ойчоод хөлөө бэртээгээд гэртээ хэвтэж байна. Би түүнийг эргэж биеийг асуугаад хэдэн үг солилцож байлаа. Хүмүүсийг өөр өрөөнд ороход бид хоёул зүүд ёрын тухай ярилцав.

	Бямбадорж гуайн ярьсан нь:

	“Муу ёрын зүүд байдаг юм даа. Би учрыг мэдэхгүй ер нь муу ёрын зүүд байхад л байдаг” гэж хэлэв. 

	“За ямар муу ёрын зүүд та зүүдэлсэн юм бэ? “ гэхэд “Би хүний ярьсан нэг зүйлийг ярья. Манай Дэлгэрхаан суманд Лувсанцүлтэм гэдэг өвгөн лам байлаа. Тэр худал хэлэхгүй, томоотой эрдэмтэй хүн байлаа. 1936 онд юмсан. Тэр лам над нэг өдөр ингэж ярилаа. Ер нь миний зүүд зөн муу байна. Над нэг л базаахгүй юм болох нь дээ” гэв. “Элдвийн зүүд үзэгдэж л байдаг. Тэр бүр ёсоор болдоггүй юм. Аль дэмий зүүдлэхийг хэлж гүйцэх вэ! “ гэж би тэр ламыг тайтгаруулах зорилгоор хэллээ. Тэгэхэд тэр лам хэлж байна: “Үгүй Ер нь муухай зүүд зүүдлээд байна!” гэв. “Та ямар муухай зүүд зүүдлээ вэ? “ гэсэнд түүний хэлсэн нь: “Би саяхан нэг шөнө үүр цайх ойртож байх хирд зүүдэллээ. Би шаамаа өмссөн жанчаа нөмөрсөн, бүх лам хувцастайгаа тэмээ унаад цогчин дуганаас гарч байна гэж зүүдэллээ. Тэмээ унаж зүүдлэхийг муу гэдэг. Тэгээд цогчин дуганаасаа тэмээ унаад гарахлаар бүр муу байдаг байгаа даа? Хачин зүүд шүү. Энэ нэг л муу ёр доо” гэж байсан. Тэгээд хэдэн сарын дараа сүм хурал хаагдаж Лувсанцүлтэм гуай өөрөө баригдаад алга болсон доо. 

	Түүнээс урьд нэг өдөр Дэлгэрхааны хүрээн дээр очиж Лувсанцүлтэм гуайнд орсонд Лувсанцүлтэм гуай над хэллээ: “За чи сонин юм дуулнаа” гэж байна. “Дуулалгүй яах вэ! “ гэж хэллээ. Тэгээд Лувсанцүлтэм гуайн ярьсан нь: “Цоохор зоч саяхан нас барчихсан. Чи дуулсан уу?” гэлээ. Цоохор зоч гэж зод лүйжин тавьдаг нэг лам байсан юм. Өвөрмонгол хүн. Манай нутагт ганцаар ирээд амьдарч байсан юм. Анхандаа түүнийг лам нар, харцуул тоохгүй байсан. Сүүлдээ лам харгүй түүнийг тоож гүрэм ном уншуулдаг болсон. Түүнийг амьтанд тустай ачтай лам гэдэг боллоо. Түүний шавь нар ч олон боллоо. Тэр зочийг өвгөн болоход Ишсамбуу гэдэг нэг шавь нь өргөж тэтгэж байсан юм. 

	Цоохор зоч нэг өдөр шавь Ишсамбуудаа хэлж гэнэ: “За хүүхээ багш нь их удахгүй өнгөрөх байх даа. Миний муу гэр, бурхан юмыг чи авна биз” гэжээ. Тэр үед Цоохор зочийн бие овоо сайн байсан юм гэнэ. Тэгэхэд Ишсамбуу хэлж гэнэ: “Багшийн бие сайн байна. Багш хэдэн жил наслах байх аа” гэсэнд Цоохор зоч хэлжээ: “Үгүй. Тийм биш. Үхэх нас ойртоо шиг байна. Муухай зүүд зүүдлээд байх боллоо” гэжээ. “Багш ямар муухай зүүд зүүдлээ вэ? Дарь-Эх уншуулж арга засал хийлгэвэл муу зүүд арилах байх” гэжээ. Цоохор зоч хэлжээ: “Би нэг шөнө унтаж байгаад зүүдэллээ. Манайд урьд огт үзээгүй, танихгүй цагаан дээлтэй хар хүн орж ирлээ. “За чамайг аваачих ирлээ. Би эрлэгийн элч” гэдэг байна. Тэгэхлээр би түүнээс гуйлаа: “Над хэд хоногийн нас хайрла! Би лам багш нартаа мөргөх, танил ах дүү нартайгаа уулзах хэрэг байна” гэлээ. Тэгэхэд “Өө яаж болдог юм! Одоо аваачна” гэв. Тэгж байтал бас нэг хар хүн манайд орж ирлээ. Тэр хоёр хар хүн хоорондоо танил юм шиг байлаа. Сүүлд ирсэн нь түрүүнд ирснээсээ асуулаа: “Чи хаачиж яваа юм бэ? “ гэхэд түрүүчийн ирсэн нь: “Би үүнийг аваачих гэж ирсэн. Энэ хэд хоногийн нас гуйгаад байх юм” гэлээ. Тэгэхэд сүүлд ирсэн нь хэлж байна: “Чи хэд хоногийн нас наадахдаа өгчих Би тэр урьдаас нэг хүн авна. Тэгээд энэ баруунтаагаас нэг чавганцыг авна. Хоёул хамт явья. Буцахдаа наадахыг чинь авъя” гэсэнд урьд ирсэн нь зөвшөөрөөд хоёул явчлаа. Ийм хачин зүүд зүүдэллээ. Тэр хоёр хүн удахгүй ирэх байх. Би ч удахгүй үхэх байх” гэж хэлэв.

	Түүнээс хойш Цоохор зоч багш нартаа явж мөргөөд хүн амьтантай уулзаж хэрэг ажлаа дуусгаад үхэхэд бэлэн болоод байжээ. Хэд хоног болоод Дэлгэрхааны хүрээний дэргэд байсан нэг хөгшин чавганц, Цоохор зоч хоёр нэг шөнө зэрэг нас өнгөрсөн гэнэ” гэж Лувсанцүлтэм нар ярьсан юм гэв.

	 


2. БУСАД ХҮМҮҮСИЙН ЯРИА

	 

	ВАНЖУУ ГУАЙ

	 

	1962 оны хавар би нэг үдэш өвгөн аавындаа орлоо. Тэнд манай нутгийн /Матад сумын/ эмгэн Дамдиннүрэн цай уугаад сууж байна. Тэр эмгэн, хүүхэн Пүрэв дээрээ ирээд өвөлжиж байгаа юм байна. Тэр эмгэн бид хоёр нутгийн хууч ярьж эхлэв. Манай эмгэн /өвгөн / хоёр ч сонирхон чагнаж байлаа. Бид хоёрын яриа ерийн аж амьдралаас албин чөтгөрийн хачин явдалд шилжиж орлоо.

	“Дамдиннүрэн гуай! Та яагаад Дамдиннүрэн нэртэй болсон түүхээ ярьж өгөхгүй юу? “ гэж би гуйлаа.

	Тэр эмгэн нэг аяга цай нэмж уугаад баахан эргэлзэж: “За яршиг. Хүн үнэмшихгүй юм солиороод яах вэ? “ гэв. “Үнэн л юм бол бид үнэмшихгүй яах вэ! Та ярь л даа” гэв би. Дамдиннүрэн гуай ярьж эхэллээ. “Би одоо Дамдиннүрэн гэдэг нэрээ хаяад Ванжуу гэдэг хуучин нэрээ хэрэглэх болсон шүү” гэв.

	Үүнд би бүр гайхаж “Ванжуу нэртэй байхад чинь танд албин оршоод болохгүй болохоор та Дамдиннүрэн нэртэй болж тэр албинаас салсан биш үү? “ гэв. Ванжуу гуай намайг харж: “Албин чөтгөрөөсөө би аль эртэд салсан юм. Тэгээд бүр албин чөтгөрөөс айхаа болиод Ванжуу нэрээ хэрэглэх болсон юм” гэв. Би асуув: “Чөтгөр танд нээрээ оршдог байсан юм уу? Зүгээр дэмий яриа юм уу? “ гэхэд Ванжуу хариулав: “Нээрээ чөтгөр над оршиж байсан юм шиг ярьдаг юм. Тэр ч Жогвожий эхнэр болоод л эхэлсэн хэрэг. Манайхны Жогвожий гэдэг өндөг Цогбадрахыг чи танина шүү дээ. Намайг түүний эхнэр болгож богтолж өглөө. Намайг түүний эхнэр болохоос урьд Жогвожий хоёр дахин эхнэр авч хоёулыг үхүүлсэн байжээ. Түүний хоёрдугаар эхнэр нь чөтгөр болсон гэж хэлэлцдэг байлаа. Тэр үхсэн эхнэрийн мөнгөн эдлэлийг хайлаад над мөнгөн эдлэл чимэг хийж өгсөн юм байжээ. Би түүнийг мэдээгүй хэрэг. Би Жогвожийнд очоод хэдхэн сар болоод санал нийлэхгүй болж гэртээ буцаж ирлээ. Тэгэхэд миний бие муу өвчтэй, хоол унданд тун муу байлаа. Би нэг өдөр буруу харж хэвтэж байгаад “Ижии, над өрөм хайлж өгөөч” гэжээ. Ижийн хайлж өгсөн аяга өрмийг идчихээд бас хоёр аяга тараг идчихжээ. Тэгэхэд ижий гайхаад намайг ажигласан чинь би бүр ухаангүй мэт байжээ. “Миний татуур хавчиг мөнгөн эдлэлийг буцааж өг” гэж шаарджээ. Ижий гайхаад “Юун мөнгөн эдлэл? “ гэж асуухад “Танай хүүхэн Ванжуу миний татуур хавчгаар толгойн чимэг хийгээд байна. Түүнийг өгөхгүй бол танай хүүхнийг би аваад явна” гэж занаж учир дүрсгүй загинаж гэнэ. Би ухаангүй байсан болохлоор тэгж хэлснээ мэдэхгүй. Над Жогвожийн үхсэн эхнэрийн сүнс оршоод дайрч давшилж байсан шиг юм манай эцэг эх ярьдаг. Би тэгээд ухаан ороход манай эцэг эх уйлж унжсан байлаа. Миний толгойн мөнгөн чимэг хэрэглэлийг бүгдийг надаас салгаж авсан байлаа. Тэр чимэг хэрэгслийг Жогвожийнд буцааж өглөө. Намайг Жогвожийнд очуулна гэхийг бүр болилоо. Ном гүрэм ч уншууллаа. Ердөө тус болохгүй, би хааяа хааяа ухаан алдаж ойчоод элдвийн юм солиордог боллоо. Тэгж солиорч байхдаа хавь ойрын юмыг их мэддэг байсан юм гэдэг. 

	Түдэвийн Бүдүүн цагаан гэдэг ламыг манайхан залж ирээд ном гүрэм уншуулжээ. Тэгэхэд би ухаан алдаад Бүдүүн цагааны уншсан номыг уралдаж уншаад байсан гэдэг. Би зүгээртээ бол төвд монгол “А” үсгийн толгой мэдэхгүй, мааниас өөр ном цээжээр мэдэхгүй хүн шүү дээ. Би тэгээд Бүдүүн цагаанд хэлсэн юм гэдэг: “Бүдүүн цагаан чи зүгээр байвал дээр шүү. Намайг оролдоод байвал чи амиа алдаж мэднэ” Бүдүүн цагаан “Би дийлэхгүй юм байна” гээд ном дутуу уншаад харьжээ.

	Намайг нэг солиорч байхад чиний эцэг Цэнд мэйрэн манайхаар орж гэнэ. Би танай эцэгт хэлж гэнэ: “Чи энүүгээр сагсалзаж явах чинь гайгүй. Хэдэн хулгайчаа алдчихав даа! “ гэжээ. Түүнээс хойш удалгүй , хошууны жасаа тамгын газар хоригдож байсан боохой Самбуу түрүүтэй хэдэн хулгайч нь оргоод явчсан юм гэдэг.

	1962.2 сар

	/Үргэлжлэл бий/

	 

	ЖАМЪЯНШАРАВ

	 

	1964 оны 4-р сарын 12-ны бүтэн сайн өдөр миний танил Пирэнлайравжаа манайд орж ирлээ. Энэ хүний, бурхны тэг зурах журмыг орчуулахад би тусалсан учир хариуд нь “Би ном судар эрэх зэргээр тусалж болно” гэж Пирэнлайравжаа над хэлсэнд би “Над сонин юм ярих хүнийг олж уулзуул” гэж гуйсан юм. Тэгээд энэ хүн намайг хэдэн өвгөнтэй уулзуулсан билээ. “Боржгинд гарсан гэмин чөтгөрийн тухай биеэрээ үзсэн хүнийг олж ир” гэж би гуйсан юм. Пирэнлайравжаа ирээд над хэллээ: “Өнөөх Жамъяншарав өвгөн чинь Налайхаас ирээд байна. Та уулзахгүй юу? “ гэв. Би Жамъяншаравын тухай урьд сонссон юм. Энэ хүн, морины хөл сайн хатгадаг гэж алдартай бөгөөд энэ хүнд бүтэн сайн “Хар домын судар” байна гэж 1960 онд сонссон юм. Тэгээд Боржгины чөтгөрийг сайн мэдэх хүн гэж Пирэнлайравжаа над урьд хэлсэн юм. Ийм хоёр шалтгаанаар энэ хүнтэй би уулзах гэж боддог боловч урьд хоёр удаа эрээд дайралдаагүй билээ.

	Пирэнлайравжаа бид хоёр өглөөний 11 цагийн хирд Рашааны 12 дугаар гудамжны дугааргүй хашаанд очиж нэг айлд орлоо. Нэг өвгөн суга таягаа дэргэдээ тавиад сууж байна. Нэг хижээл хүн босоо зогсож байгаад “Би явья” гээд гараад явчив. Хойд орон дээр нэг хүн хэвтэж байна. Харвал Их сургуулийн жолооч Зэвгээ байна. Нэг хүүхэн цай халааж байна. Энэ айл бол Зэвгээгийнх байна. 

	Тэр таягтай өвгөний нэрийг асуувал “Жамъяншарав” гэв. Бидний уулзах гэсэн хүн энэ мөн байна. Пирэнлайравжаа Жамъяншарав хоёр бие биенээ танихгүй байх нь гайхалтай шиг санагдлаа. Тэр хоёр харилцан асуулцаж нэг нутгийн хүмүүс гэдгээ мэдэлцэв. Урьд таньдаг байгаад мартсан байжээ.

	Бид эхлээд тэр өвгөний морины хөл ханах мэргэжлийн тухай ярилцав. “Хар домын судрыг” үзвэл ардын эмнэлгийн сонин ном байлаа. Түүнийг “хэд хоног хэрэглэж хуулж аваад өгье” гэж гуйж авав.

	Дараа нь Жамъяншарав намтраа товчхон ярив. Түүний ярьсан нь “Би боржгин Цэцэн ван Гомбосүрэнгийн эцэг Нэрэн гүнгийн дүүгээс төрсөн хүн. Бар жил /1890/ төрсөн. Миний эх, Нэрэндэндэв гэдэг баян хүний эхнэр болж яваад намайг төрснөөс хойш нөхрөө нас барахлаар нутагтаа нүүж ирсэн юм. Би зүүн Чойр дээр лам болон сууж байлаа. Гэвч ном их үзээгүй, наймаа худалдаа хийж олз ашиг олж явлаа. Гүнбум, Бээжин, Жанчхүү зэрэг газраар жин тээж хэд явсан. Бас Нэрэн гүнгийн үрчилсэн хүү болж явлаа. Нэлээд баялаг айл байлаа. 1929 онд юмаа хураагдаад 100 бодтой үлдсэн. Нэг өргөмөл бүсгүйтэй хамт амьдарсаар байв. Тэр маань давтиргүй хүн болжээ. Хэдэн нөхөр солилоо. Банзрагч гэдэг хүн манай хүргэн болж байхдаа өөрийн нэрээр манай малыг Баянзүрхийн нэгдэлд өгч нэгдлийн гишүүн болжээ. Тэр хүргэн салаад явчихлаар манайх нэгдэлд дансгүй үлдлээ. Ганц хүүхэн эр дагаад явчлаа. Би 75 настай, хоёр суга таягаас өөр юмгүй үлддэг байна. Айл хэсэж айлын тогоо өнгийж амьдарч явна” гэв. “Нэгдлийн дансанд орох тухай өргөдөл өг” гэж бид зөвлөв.

	“Зүүн Чойр дээр гарсан чөтгөрийн тухай та зөвхөн өөрийн магадтай бодтой үзсэн зүйлээ ярьж өгнө үү “ гэсэнд Жамъяншарав гуай ярьж эхэллээ. “Боржгины хүмүүс энэ тухай их юм ярьдаг” гэж гэрийн эзэн эхнэр хоёул хэлэв. Түрүүнд гараад явчсан Цүлтэм гэдэг хүн бол хүрэн Гимпэлийг өргөж тойлж байсан гэдгийг хэлэв. “Тэр бас л юм үзсэн байх” гэж тэд хэлэв. Түүнтэй ярьж чадсангүйдээ бид харамсав.

	Жамъяншарав гуайн ярьсан нь: “Гэмин манай Зүүн Чойр дээр олон байлаа. Дугар мэйрэн ирж тэднээс нэлээдийг алсан. Дараа нь Барон ирж хагасы нь алаад хагасы нь хөөж явуулсан.

	Түүнээс хойш хоёр жил болоод гахай жилийн /1923/ зудын өвлийн дунд сар боллоо. Чойр дээр хашаа байхгүй, хийдийн ойр задгай газар лам нар олон гэр бариад суудаг байлаа. Манайх тэр гэрүүдийн баруун хойт захад байлаа. Хүрэн Гимпэл гэдэг, олон шавьтай өвгөн лам манайхаас зүүн урагшхан байлаа. Гимпэлийн баруун талд дэргэд нь Жамъянданзангийнх байлаа. Жамъянданзан, надаас ганц ах, надтай үерхэдэг хүн, нэг үдэш манайд орж ирлээ. Манай хоёр хүүхэд цэцэг өвчин хүрээд байсан юм. Жамъянданзан манайхыг үргэлж эргэж тойрдог байсан. Тэр орж ирээд “Чи хачин юм дуулна уу? “ гэлээ. Би “Дуулъя” гэлээ. “Гимпэл гуайнх чөтгөртэй болжээ” “За, яаж байна” “Өнөөдөр хачин юм боллоо Гимпэл гуай хонины хөлдүү мах хэсгээх гэж гэртээ оруулаад зүүн авдран дээрээ тавьсан байлаа. Тэр хөлдүү махнаас гуя нь ховхроод газар ойчив. Түүнийг аваад авдран дээр тавьсанд тэр гуя баруун хананд нь үсэрч ойчлоо. Хүн шидэж байгаа юм шиг байлаа. Хүн нь харагдахгүй юм. Дараа нь өвгөн ламын хоол иддэг хутга үсрээд тэр хөлдүү гуянд ишиндээ тултал шаачихлаа. Ийм хачин юм болж байна” гэв. Би “Худал. Битгий солиор” гэхэд “Үнэн гэм. Би нүдээрээ харлаа” гэв. Бид хоёр гадаа гараад харвал Гимпэл гуайн гадаа, гэрийг нь тойроод олон хүн зогсож байна. Бид хоёр очлоо. Гэр нь овгод овгод хийж байна. Бүслүүрээс нь хүн татаж ханы нь хавчиж байгаа юм шиг гэр нь дээшээ оцойж байгаад намс хийж буух юм. Бас гэр дотуур нь юм шидэлж байгаа шиг түр тар хийх чимээ гарч байна. Жамъянданзан “Оръё” гэхэд би зэвүүцээд ороогүй. Хүүхэд өвчтэй болохлоор би ороогүй. Маргааш нь боллоо. Би нэг айлаар ороод Гимпэл гуайн зүүн урдаас гэрээ чиглээд явж байлаа. Тэгтэл гэрийн тооно таглах өрхний чинээ эсгий газраас хөндий явж байна. Цаана нь байгаа хүн харагдахгүй байна гэж би бодлоо. Тэгтэл тэр эсгий Гимпэл гуайн гэрийн бүслүүрт очоод хавчуулагдав. Хүн байдаггүй. Би гайхаад тэр гэрээс холуурхан тойроод гэртээ харьсан. Миний нүдээр үзсэн нэг юм энэ байна. А бас нэг юм үзсэн. Гимпэлийнх чөтгөртэй боллоо гээд хамаг амьтан шуугиж байлаа. Гимпэл гуайн эрихний хэлхээг тасдаад эрихий нь бутарган хаяжээ гэж хүн ярьж байна. Би тэднийд ордоггүй байлаа. Миний танил Гэлэгпунцаг гэдэг залуу, барилддаг лам байлаа. Тэр манайд орж ирээд “Хоёул Гимпэл гуайн орж үзье “ гэв. Би орох дургүй боловч бас сонирхоод за ч гэхгүй, үгүй ч гэхгүй байлаа. Гэлэгпунцаг намайг хүчээр шахуу хөтлөөд Гимпэл гуайн үүдний пэнд орлоо. Гэрт нь Гэлэгпунцаг түрүүлээд орлоо. Би дагаж ороод үүдийг хааж амжаагүй байтал, өвгөн лам хойноо ажиггүй сууж байгаа харагдав. Нэг сүх тулганы дэргэдээс өөрөө үсрээд баруун хананд тусаж байна. Би буцаад гартал бас нэг юм түс хийх шиг боллоо. Гэлэгпунцаг гарч ирээд “Арай л ууц хугалчихсангүй” гээд нуруугаа тэмтэрч байна. Тэр сүх Гэлэгпунцагийн нуруун дээр туссан байжээ. Бас нэг үдэш би Жамъянданзангийнд ороод сууж байв. Гэтэл Гимпэл гуай үүд сөхөөд “Хоёр хүүхдийн хоолыг идүүлээд өгөөч” гэхлээр Жамъянданзан гараад явчив. Жаахан байзнаж байгаад Жамъянданзан гэртээ орж ирээд “Лаа авъя. Өнөөх золиг нь дэн унтраачхаад хүүхэд хоол идүүлэхгүй байна” гээд лаа аваад гарав. Бас жаахан байзнаж байгаад Жамъянданзан хугархай лаа бариад орж ирэв. “За яаж байна? “ гэж асуусанд “Энийг харахгүй юү? “ гээд голыг сугалчихсан орос лааны хоёр хугархай үзүүлэв. Түүний хэлсэн нь: “Би Гончигчоймболынхоос хоёр хүүхдийн хоолы нь аваад Гэмпилийнд орж хоёр хүүхдэд нь хоол өгөх гэж дэнг ноцоолоо. Дэн нь унтраад болохгүй. Тэгэхлээр лаа ноцоов. Лаагий минь хомоолоор шидэж унтраагаад болохгүй. Хомоол шидэхлээр би лаагаа зайлуулж байлаа. Хэдэн хомоол шидэхэд миний лаа оногдсонгүй. Аргалын авдарнаас хомоол авч шидээд байх юм. Лаагаа гараараа зайлуулж шидсэн хомоолд оногдуулахгүй барьж байтал гэнэт лааг миний гараас булааж аваад зүүн хойт авдарны нүүрэнд тас хийтэл хаяв. Очоод лаагаа авсанд хоёр хэсэг хугараад байна. Чүдэнзээр асаах гэтэл лааны голыг сугалаад хаясан байлаа. Тэгээд хоёр хүүхдийн хоолыг бас зүүн хойт авдранд хаяв. Тэгэхлээр хоёр хүүхэд хоолоо /чанасан махаа/ гараараа барьж байж идээд харанхуйгаар унтлаа” гэж ярив. Гимпэлийнд арван хэдэн настай хоёр банди байсан юм. Нэгий нь Түмбий Молом, нөгөөгий нь Балданжамц гэдэг. Түмбий Молом нас барсан. Балданжамц одоо /1964 онд/ Хэнтий аймгийн Дархан суманд бий. Түүнээс асуувал энэ явдлыг сайн мэднэ. Гимпэл гуай гэртээ хоол хийж идэх аргагүй болоод зүүн гэртээ Гончигчоймболынд хоолоо хийж иддэг байсан юм. Тэгээд хоёр хүүхдээ хооллох гэж Жамъянданзанг гуйсан хэрэг. Жамъянданзан голгүй хугархай орос лаа бариад байхыг би нүдээрээ үзсэн. Лааны голыг суга татах гэдэг хэцүү хэрэг шүү. Бас Жамъянданзангийн над ярьсан нь: “Гимпэл гуайн шар оройтой, өвлийн малгай үсчээд болдоггүй байлаа. Тэгэхлээр тэр малгайг би арын хоолойд аваачиж шатаалаа. Тэгээд буцаад ирж явсанд өнөөх шар малгай бас үсчээд явж байсан” гэв. 

	Бас нэг өдөр Гимпэл гуайн тооноор лонхтой архи, далан хятад янчааны хамт өвөр дээр нь ойчжээ. Тэхлээр Гимпэл гуай дэрэн дороо янчааныг хийгээд лонхтой архийг авч гараад чулуун дээр хага цохиод хаяжээ. Гэртээ эргээд ороход лонхтой архи дахиад бүтэн болоод байж гэнэ. Дэрээ сөхөөд үзэхэд далан янчаан нь адууны хомоол болоод хэвтэж байжээ. Гараад харахад лонхны хэмхэрхий алга болсон байжээ. Үүнийг үзсэн гэж над Жамъянданзан ярьсан.

	“Тэр чөтгөр хүнд харагддаггүй юм уу?” гэж та асууж байна. Ер нь харагддаггүй юм. Би ердөө юу ч олж хараагүй. Зарим нохой, нэг юм хараад байгаа юм уу гэмээр байдаг. Манай зүүнтээ хог дээр нэг хүрэн халтар нохой байдаг байсан. Тэр нохой, Гимпэл гуайнхыг харж хуцсаар байгаад хоолой нь сөөсөн байлаа. Бусад нохой ажиггүй хэвтэж байхад тэр нохой л тэгж хуцаад байдаг байсан. Заримдаа бүр сүүлээ хавчаад гаслаад зугтааж байдаг юм. Хойно нь хөөж яваа юм юу ч бидэнд харагддаггүй.

	 

	Гимпэл гуай бүр ядаад хоёр хүүхдээ дагуулаад өртөө шахам газар явган явж Сансар уулын өвөрт нэг айлд очсон юм. Тэхэд өнөөх чөтгөр тэднийг дагаад явсан гэдэг. Тэр гурвыг явж байхад хажуугаар нь хөсрий төмөр лааз өнхөрч, тоос манарч байсан гэдэг. Тэгээд тэр айлд очсон хойно тэр айлын юм бас үсчээд байжээ. Тэхлээр Гимпэл гуай аргагүй буцаж Чойр дээр ирсэн юм.

	Гимпэл гуай олон шавь нартай лам юм. Шавь нар нь шөнө ээлжээр манаж хонодог болжээ. Намайг урьд тэднийд хөтөлж орсон Гэлэгпунцаг нэг шөнө манаж хоноод над ярьж байсан. Гэлэгпунцагийг нэг ч юм оролдохгүй, зүгээр унтсан. Харин Гимпэл гуайг нэг үзэгдэхгүй юм оролдоод байх юм. Гимпэл гуайн хучлагыг хуулж хаяад, тогооны модон тагаар цохилоод байсан гэдэг.

	Хаймчиг рабжамба гэдэг лам тэр чөтгөрийн арилгах гэж лүйжин унших боллоо. Сүмийн горооны дотор буг дарж болдоггүй учраас Хаймчиг сүмээс хойш майхан бариад лүйжин уншиж дамар дуугаргаж байв. Өнөөх чөтгөр, ламыг элэглэж төмөр лааз дуугаргаж байсан. Чөтгөрт дамар олдсонгүй бололтой. Хаймчиг, үлээдэг ганлингаа алдаад номоо уншиж чадаагүй зогссон. Сүүлд нь Гимпэлийнх сүмээс холдож буух гэж гэрээ буулгахад үүдний бүхээгийн завсраас тэр ганлин гарчээ. Чөтгөр ганлинг авчраад нуусан хэрэг шиг байлаа. Гимпэлийнх Чойроос хойш хөдөө гарч буулаа. Тэдний гэр манай гаднаас харагддаг байсан. Хулгана жилийн /1924/ хаврын сүүл сар боллоо. Ногоо дөнгөж цухуйж байгаа цаг билээ. Манай гэрээс хойшхон нэг хавтгай чулуу байдаг байсан. Нэг тунгалаг нартай өдөр, тэр чулууны хавьд олон хүүхэд шуугилдаж байна. Юу болж байгаа юм бол? гэж бодоод би гэрээс гараад тэнд очлоо. Олон хүүхэд бужигналдаж байна. Хүүхэд гэдэг нь арван хэдэн настай банди нар шүү дээ. Нэг шинэ банз газраас хөндий дээш доош тонгочин явж байна. Заримдаа хоёр үзүүрээр ээлжлэн газарт тулж тоос манаргаж байх юм. Тэр банз бол уртаараа унтдаг орны хиртэй, дан цунгийн хир зузаан цоо шинэ банз байна. Түүнийг барьж яваа амьтан бидэнд харагдахгүй юм. Банди нар тэр банзыг барьж авах гээд хөөцөлдөж байна. Тэр банз тэдэнд арай баригдахгүй тонгочиж үсчиж явна. Би тэр хүүхдийн хамт банзыг хөөж явлаа. Гэтэл тэр банз нэг овгор үнс рүү нэг үзүүрээрээ шаачихлаа. Банди нар түүнийг татаад сугалж авч чадахгүй байхлаар, би очоод чангаасан чинь бас сугалж дийлсэнгүй. Их хүчтэй шаагдсан байна. Тэхлээр сүх авчраад банди нартай элбэж тэр банзыг хэмх цохиод түлчихлээ. Түүний ёзоор газарт үлдлээ. Хурал хурах цаг болж дохио ирсэн тул банди нар тараад явчив. Би ч буцаад явлаа. Тэгээд нэг эргээд харсан чинь нэг шинэ бүтэн банз бас тонгочоод явж байсан. Өнөөх түлсэн банз бүтэн болоод явж байгаа юм уу, өөр банз ирээд тонгочиж яваа юм уу, бүү мэд. Тэгээд манай хийд, хошууны эрх баригчид буг дарж чадна байгаа гэсэн шаггүй лам нарын нэрийг бичээд богдод айлтгалаа. Тэр нэрд зүүн Чойрын дэмч лам Данзандорж, Тарган лам Гончигцүлтэм, Хүүхэн хутагт /их үстэй лам байсан/ Их Дулаанд нутагтай Наваан рабжамба, Баруун Чойрын Лобон лам Агваанданзан нар орсон байх. Богд тэдний нэрийг авч үзээд Чойрын ловон лам Агваанданзангийн нэр дээр тийзээ даржээ. Тэгээд ловон лам, зүүн Чойр дээр ирээд сэрээ дарж ном уншлаа. Ловон ламын зүүдэлсэн нь: “Олон хятад цэрэг сэнжтэй саваа бариад урагшаа явчлаа” гэжээ. Сэрээ дарснаас хойш гурав хоноод өнөөх чөтгөр бас хөдөллөө. Гимпэл гуайнд бас юм үсчих болжээ. Үүнийг ловон ламд айлтгасанд Жамъян зоч гэдэг ламыг явуулав. Жамъян ирээд лүйжин ном уншсан гэдэг. Би энэ үед гадагш ажилд яваад зүүн Чойр дээр байгаагүй. Чойрыг тойрон хэдэн газар лүйжин тавьсан гэж сонссон. Жамъян зочийн үг: “Гурван чөтгөр үлджээ. Би нэгийг барьж авлаа. Хоёры нь барьж чадсангүй” гэж байсан. Өнөөх чөтгөр бас болохгүй болсонд ловон ламд айлтгав. Ловон лам “Дагвий шиддэл гэдэг номыг унш” гэж Балданчойдог гэдэг ламыг явуулав. Балданчойдог бол Баруун зуу, Гүмбум зэрэг газар явсан хэцүү лам байсан. Энэ лам ирээд хийдийн захад хэдэн майхан бариад шиддэл уншив. Энэ үед би зүүн Чойр дээр байсан. Ловон лам номоо уншиж байтал номынх нь нэг хуудас цаас алга болжээ. Туслах лам Түвдэнравжаа, Чойр дээр ирж нэг бүтэн судар олж аваад буцаж очиж гэнэ. Тэхэд Балданчойдогийн майхны үүдэнд хоёр хятад зогсож байжээ. Түвдэнравжаа тэр хоёрыг мужаан хятад гэж бодоод түлхэж зайлуулаад майхандаа оржээ. Чойрыг гэмин шатаасан учир олон хятад мужаан сүм байшин сэлбэх ажлыг хийж байсан юм. Түвдэнравжаа майхнаасаа гарсанд өнөөх хоёр хятад алга байсан гэдэг. Энэ лам хоёр хятадыг үзсэн нь Жамъян зочийн хоёр чөтгөр үлдсэн гэдэгтэй таарч байгаа юм.

	Бас нэг удаа майхны нуруунаас уясан хэнгэрэг тасран унаж Балданчойдогийн халзан толгойг цохиод цусыг гоожуулсан гэдэг. Балданчойдогийг ном уншиж шиддэл дарснаас хойш юу ч үзэгдэхгүй, юм үсчихгүй зүгээр болсон. Тэр чөтгөр буг алга болсон. Энэ бол Дарь-Эхийн хурлын үед болсон хэрэг. Тэхлээр зуны сүүл сарын хорьдоор чөтгөр дарагдсан хэрэг байна. Энэ ярьсан чухам үнэн болохыг би батална” гэв.

	 

	РАВЖАЙ

	 

	Улсын архивын ажилтан Равжайтай гудамжинд дайралдав. Түүнээс Зүүн Чойрын чөтгөрийн тухай асуусанд гудамжинд зогсож байгаад ярьсан нь:

	— Би Баруун Чойрын хүн. Тэр чөтгөрийн тухай их дуулсан, өөр үзсэн юм байхгүй. Дуулсан зүйлээс баримттайхан юм гэвэл Жамъян зоч гуайн ярьсан зүйл болно. Манай Баруун Чойрын Жамъян зоч бол тэр чөтгөрийг дарсан хүн юм. Жамъян гуай бол биеэ магтах сагсуу явдалгүй , их томоотой худал ярьдаггүй хүн юм. Түүний ярьсан зүйлийг үнэн гэж итгэж байна. Би Жамъян гуайг сайн таньдаг байсан Бид нар Жамъян гуай чөтгөр яаж дарснаа ярьж аль гэж гуйдаг байсан. Тэгэхэд бидэнд ингэж ярьдаг асан:

	— Би Зүүн Чойрт очиж лүйжин тавьж өгсөн. Тэгэхэд хүрэн Гимпэл гуайтай уулзаж байсан. Их эрдэмтэй биш боловч сайн уншлагатай томоотой лам байсан. Би лүйжин хэд уншсан. Миний дэргэд нэлээд чадалтай нэг лам туслалцаж байсан. Лүйжингээ нэг удаа уншиж байтал жодбонгийн оосор тасраад дамар зүүн хойш өнхрөөд явчив. Би хонхоо цохиод номоо уншиж байлаа. Миний дэргэд байсан лам миний дамрыг нэг хадаг доогуур оруулаад авчирч жодбонд нь залгаж өгсөн. Тэр чөтгөр дамрын жодбонг тастав уу гэлцдэг юм. 

	Бас нэг удаа лүйжин номоо уншиж байтал үүдэнд нэг юм гялганах шиг миний нүдний буланд харагдав. Номоо уншихын завсраар үүд рүү харвал хэдэн хятад ирээд байна. Түүний нэг-цоохор царайтай хятад нэг мөнгөн янчаан гартаа бариад гялалзуулж байна. Би түүнд нүдээ ирмэж дохио өгсөнд тэр мөнгөн янчаанаа над руу шидэв. Би хонх барьж байсан зүүн гараараа аваад хонхны хамт атгаад л номоо уншиж байв. Ном уншиж дуусаад харвал тэр хятадууд ч алга болжээ. Дэргэдэх ламдаа би хэлэв:

	— Миний гарт нэг юм бий шүү. Цоохор хятад хаяж өгсөн юм гэсэнд өнөөх лам ч учрыг мэдлээ. Нэг ч амьд хятад орж ирээгүй юм чинь хятад чөтгөр ирсэн байна гэж мэдээд 

	— За тэр атгасан юмаа үзүүл гэв. Би гараа тэнийлгэн үзвэл нэг хятад янчаан байлаа. Өнөөх лам хуурай авчраад тэр янчааны хөвөөнөөс сэт хуурайдаж над өгсөн юм. Тэр бол янчаан биш, хуурамч юм болов уу гэж хардаж тийм тэмдэг тавьсан хэрэг. Тэр янчаан над одоо ч бий гэж бидэнд үзүүлж байсан. Хөвөөнөөс сэт хуурайдсан нэг мөнгөн янчаан байна билээ. Юань Ши - хайт байлуу, луу байлуу мартжээ. 

	1967.6.12

	Ц.Дамдинсүрэн

	 

	Ш.Лувсанвандангийн эхнэр Хандсүрэнгийн ах өвгөн ярьсан нь: 

	 

	“Монголд ардын засаг тогтохоос урьд Гандан дээр Лүндэгдамба гэдэг лам байлаа. Тэр ламын хамаатны банди Чойнзин гэдэг арваад настай хүүхэд суудаг байжээ.

	Тэр Чойнзин гэрээ их санаж мөрөөддөг байжээ. Гэр нь энүүхэн Бөхөг Түргэнд байсан юм гэдэг. Лүндэгдамба унтахдаа хашааныхаа хаалгыг цоожилдог байжээ. Нэг шөнө тэр банди гэртээ, Лүндэгдамбынд унтаад өглөө болсон нь Чойнзин алга байж гэнэ. Гэтэл хашааны хаалга цоожтой хэвээр байж гэнэ. Хашаа даваад оргосон юм уу гэж эрэл сурал болж байтал Чойнзинг Бөхөг Түргэнд байгаа эцэг нь Гандан дээр хүргэж ирж гэнэ. Учрыг асуувал Чойнзин Лүндэгдамбынд хоносны өглөө нь сэрэхэд Бөхөг Түргэнд байгаа гэртээ тулганы захад адсаган дээр унтаж байсан юм гэдэг. Тэр хүү унтаагаараа зүүдээрээ гэртээ харьсан хэрэг байжээ. Цоожтой хашаанаас яаж гарсан юм бол? Туулыг яаж гаталсан юм? Хэн ч мэддэггүй. Чойнзин өөрөө ч мэддэггүй. Ийм нэг хачин хэрэг Гандан дээр гарч их яриан болж байсан. Лүндэгдамба 1938-39 оны үед үрэгдсэн. Чойнзин одоо яасныг мэдэхгүй.

	1969.10.12

	 

	 

	ЖАГАР МОЛОМ

	 

	Жагар Молом гэж Монголд ид шидтэй сайн зодч байсан юм. Жагар Молом нэг их эрт урьдын хүн биш, би 73-тай, миний өвөг Жагар Моломоос ном хүртэж байсан гэдэг юм. Тэр зодчи уг нь Их шавийн хар хүн, нутаг нь одоогийн Дундговь аймагт байсан гэдэг ҮI буюу ҮII богд Жавзундамбыг Төвдөөс залах гэж Монголын лам ноёд хэсэг хүмүүсийг аваад явахад Молом хөтөчөөр явсан юм. Тэр монгол төвд үсэг ч мэдэхгүй, зүгээр л нэг хар хүн байжээ.

	Богдыг олж залаад буцах болоход Молом гэнэт тэнд үлдмээр санагдаад тэмээгий нь ачиж өгөөд оргосон юм байжээ. Молом гэзэгтэйгээ хар хүн хэвээрээ тэнэж нандин орон хийдээр олон жил мөргөл хийж явжээ. Мөргөл хийж явсаар Жагарт очиж гэнэ. Тэнд агуйд сууж нямба хийж байгаа нэг даяанчийнд очиж гэнэ. Хэл мэдэхгүй, ярьж чаддаггүй байжээ. Энэ даяанчид тус хүргэе гэж усыг нь зөөж түлээг бэлтгэж өгдөг болж, тэгээд агуйд нь хамт суудаг болжээ. Арван хэд хоносны дараа тэр лам, Молом гуайнд зодын лун өгсөн юм гэдэг. Зод бясалгах аргыг хэл мэдэхгүй учраас олс дээс уяж зааж өгчээ. Тэр ёсоор бясалгаж Молом шидийг олсон гэдэг. Тэгээд хоёул нисэж Үржин Хандын оронд очиж мөргөсөн гэдэг. 

	Жагар Молом Гандангийн баруун талд том хар гэрт суудаг байсан. Олон шавь нартай. Шавь нартаа дээс зангилж ном бясалгах аргыг зааж өгдөг. Өөрөө үзэг нийлүүлж ном уншиж чаддаггүй байсан юм. Өвөл зунгүй хөл нүцгэн явдаг, бүдүүн гэдэстэй, цагаан толгойтой, намхан биетэй лам байсан гэдэг. Дал орчим насалсан байх.

	73 настай Цэрэннамжил ярив. 1974. 1 сар

	 

	ОЧИР ГҮЙЛГЭХ

	 

	Очир гүйлгэх гэдгийг би урьд хүүхэд байхдаа нэг үзсэн юм. Манайх Өгийн Хөөвөр гэдэг газар нутаглаж байлаа. Орхон голоос зүүн тийш байдаг Өгий нуурын дэргэд байгаа газар юм. Олон орос, үхэр худалдаж авах гэж ирдэг байлаа. Тэд нар булигаар, чихэр, одончуу зэргийн сонин сайхан бараа авчирч худалддаг байсан юм. Сайн бүдүүн шар 25 целков хүрдэг байсан. Намайг арваад настай байхад нэг зун юмсан. Манай нутгийн Даваасүрэн тайж, оросод үхэр олж өгөх гэж Эрдэнэ зуугийн зүүн бие Хөшөө Цайдамын тийш нэг хүн дагуулаад оросын баахан мөнгийг өвөртөлж яваад замдаа айл хэсэж архи ууж яваад 2-3 мянган целковыг гээчихжээ. Манай нутагт Самбуу хүртэмбэ гэдэг олон хүүхэдтэй ядуу цагаачин хүн байсан юм. Тэр очир гүйлгэж чаддаг юм байжээ. Даваасүрэн түүнийг залж очир гүйлгүүлэх юм боллоо. Даваасүрэнгийнх том гэртэй айл юм. Гэрт гадаа дүүрэн хүн цуглалаа. Самбуу гүртэмбэ гэрт суугаад ном уншиж байна. Дэмбээн гэдэг залуугийн гарыг угаагаад шатаасан арцаар ариулж байна. Түүний баруун гарт улаан утсан оосортой очрыг атгуулжээ. Гэрийн үүдэнд Дэмбээнд унуулах эмээллэсэн морийг бэлэн бариад байна. Гэтэл Дэмбээн очир атгасан гараараа үүд чиглүүлэн загнаж зүхэж эхэллээ. Түүний булчинг бүсээр ороож багласан харагдав. 

	Дэмбээнийг бэлэн морин дээр мордуулаад Даваасүрэн хөтлөөд , бас хэдэн морьтой хүмүүс дагаад баруун тийш улаан тоос манаруулан давхиад явчив. Дэмбээний зангасан гарын чигээр тэд явсаар Орхоны улаан эргийн дэнж дээр байгаа хэдэн гэрийг нэг тойроод гадаа нь буучихжээ. Тэр айл олон үхэртэй айл байжээ. Гадуур нь үхрийн нойтон баас олон байжээ. Нэг баас руу Дэмбээн очиртой гараараа шааж гэнэ. Тэр нойтон баасыг эргүүлээд харсан чинь, тэнд өнөөх боолттой целков бүрэн байжээ. Даваасүрэн, тэр айлд архи уугаад гадаа нь мөнгөө унагачихсаны дээр нь үхэр баасан хэрэг байжээ. Даваасүрэн тайж тэгж мөнгөө олоод их баярлаж Самбууд морь үхэр хоёрыг өгч байсан. Дэмбээнд ч бас юм өгсөн. Дэмбээн хэд хэвтэж байгаад боссон. Дэмбээн бол Авзага уулын Хүйтэний голд нутагтай хүн юмсан.

	73 настай Цэрэннамжил. 1974.2 сар

	 

	НҮЦГЭН ХҮҮХЭН

	 

	Хужирт. Амрагч Гончиг, Хужирт сумын өвсний нярав. 76 настай, гахай жилтэй.

	— Та хүнээс сонссон үлгэр домог биш, үнэхээр өөрөө үзсэн, баримттай нэг чөтгөрийн тухай ярьж өгөөч гэсэнд түүний ярьсан нь: 

	— За би нэг үнэн бодитой чөтгөрийг ярьж өгье. Би өөрөө үзсэн үнэн зүйл юм шүү. 1937-1938 оны үед юмсан. Би Алтанбулагаас Базар жолоочийн кабинд суугаад Улаанбаатар орохоор гарлаа. Машинд нь дүүрэн ачаатай юм. Бас нэг ачааны машин хамт явлаа. Нөгөө жолоочийн нэрийг мартчихжээ. Базарын танил юм. Алтанбулаг Улаанбаатар хоёрын хооронд бараг газрын дунд орж явлаа. Нэг үдэш харуй бүрий болж байлаа. Намрын сүүл сар юмсан. Базар гэнэт машинаа тоормослолоо. Над хэлж байна:

	— Энүүнийг харж байна уу? гээд зүүн гар тийш толгойгоо дохив. Би руль дээгүүр нь “Юу байдаг юм бэ?” гэж бодоод харсан чинь нэг чармаа нүцгэн хүүхэн гараа өргөөд зогсож байна. Зүүн талынх нь задгай урт үс салхинд хийсэж байна. Зэвхий цагаан царайтай залуухан хориод настай болов уу гэмээр хүүхэн юм. “Машинд ч сууя” гэж байгаа бололтой гараа өргөөд зогсож байна. Түүнийг хараад дотор нэг л эвгүй болоод явчихлаа. Тэгтэл ард явсан нөгөө машин Базарын зүүн гар талаар нь зөрж ирээд мөн зогслоо. Өнөөх нүцгэн хүүхэн тэр жолооч руу хараад бас гараа өргөж “Кабинд нь сууя” гэв. Тэр жолооч айхыг мэдэхгүй их зоригтой залуу юм. 

	— За тэг! гээд кабиныхаа үүдийг онгойлгоод өглөө. Тэгтэл өнөөх хүүхэн алга болчихлоо. Хоёр жолооч хоорондоо ярьж байна: 

	— Тэр гуайн /-гээд нэг жолоочийн нэр хэллээ. Би нэрийг мартчихжээ/ хэлдэг өнөөх нь энэ байна шүү дээ. 

	— А тийм байна. Болгоомжтой явалгүй горьгүй.

	— Хоёулаа зэрэгцээд явъя гэж тэр хоёр ярилцаад хоёр машинаа зэрэгцээд явлаа. Тэгтэл бидний өмнө нэг сайхан цагаан тэмээ бөмбөлзтөл хатирч явдаг боллоо. Тэмээ алга боллоо. Дараа нь араг үүрсэн, тоорцог малгай өмссөн хүрэн торгон дээлтэй хүүхэн хангинатал дуулаад бидний өмнө бас баахан явлаа. Тэгж байгаад алга болсон. Бидэнд хор болсон юм байхгүй.

	Тэр хоёр жолоочийн ярьж байсныг сонсоход тэр нүцгэн хүүхэн, олон жолоочтой дайралдаж байсан бололтой байлаа. 

	— Хийморь нь доройтсон, өвдөх үхэх хүнд л чөтгөр харагддаг юм гэх нь билээ.

	— Үгүй, тэр худал. Бид хэн нь ч өвдөөд үхээгүй. Би өнөө 76 хүрчихээд зүгээр л явж байна.

	— Тэр чөтгөр одоо бий болов уу?

	— Байхгүй. Чөтгөр ер нь 2-3 жилээс илүү байдаггүй юм. Тэгээд л үрэгдэж үгүй болно.

	— Яагаад тэр вэ?

	— Сүнс нь өөр төрөл олж чигээ олоход тэр чөтгөр алга болно. 

	— Хүн бүрийн сүнс өөр төрөл олохын өмнө чөтгөр хэлбэрээр оршдог юм бол энэ ертөнц чөтгөрөөр дүүрмээр юм.

	— Үгүй тийм биш. Үхсэн хүн бүр чөтгөр болохгүй. Гасалж гомдож сэтгэл санааны зовлонг хүчтэй эдэлж үхсэн хүний сүнс чөтгөр болдог бололтой юм. Би л тэгж санадаг даа. Зүгээр ерийн байдлаар үхсэн хүний сүнс чөтгөр болохгүй. Чөтгөрөөс айхгүй бол хорлож чадахгүй, айвал хорлогдоно. Чухамдаа чөтгөр хорлож байгаа хэрэг биш, айсан сэжиглэсэн сэтгэл нь өөртөө хор болж байгаа хэрэг.

	 

	 

	* * *

	 

	1951 онд би Увс аймгийн Баруун Турууны сангийн аж ахуйн дунд сургуульд сурч байлаа. Надтай хамт Янжлаа гэдэг бүсгүй хүүхэд сурч байсан. Түүний эцэг Чойпэл гэдэг ганган эр байдаг билээ. Чойпэл гуай шинэ жилийн баяраар охин Янжлааг гэртээ аваачиж хэд хонуулах гээд үдэш малаа хотолж дуусаад жороо хар морио унаад гэрээсээ гараад явж гэнэ. Баруун Туруун хүртэл хагас өртөө газар юм. Шөнө Баруун Туруунд хүрч нэг айлд хоноод маргааш нь охиноо сундлаад буцах гэж бодож явжээ. Хар зуухт гэдэг хөндийгөөр уруудаж явтал өөдөөс нь цагаан тэмээ унасан цагаан дээлтэй хүн угтаад ирж явжээ. Тэр цагаан тэмээтэй хүн ирээд тэмээнээсээ бууж байхад Чойпэл түүнтэй уулзъя гэж бодоод бас мориноосоо бууж морио тушиж орхиод угтаж очив. Гэтэл тэр хүн мэндэлсэн ч юм байхгүй шууд мөрөн дээрээс нь барьж аваад ноцолдов. Тэгэхлээр Чойпэл аргагүй түүнтэй ноцолдож гэнэ. Бариад авахад баригдах юм байдаггүй, ташаад унагахад унаж байгаа нь мэдэгдэхгүй, ийм юм байжээ. Нэг самбаандаа тушаатай мориндоо очиж тэнсэн ташуураа мулталж аваад өнөөхийг чинь балбаад байж гэнэ. Тэгсэн ташуур нь гурав хугарчээ. Өнөөх нь босож ирээд л байж. Тэгж ноцолдсоор байхад шөнө дунд өнгөрч үүр цайх шахаж байжээ. Нэг мэдсэн нь бүс нь суларсан байжээ. Чойпэл бүсээ чангалаад ноцолдох гэсэн нь өнөөх нь алга болчихжээ. Морин дээрээ хүрээд ирсэнд морь нь тэрийгээд үхчихсэн байжээ. Чойпэлийн хамаг бие нь буларч их ядарсан байжээ. Чойпэл явган яваад үүрээр нэг айлд хүрч хоол унд идэж ууж унтаж амарсан гэдэг.

	Хар зуухын амны хэдэн модноос нэг жилийн урьд Зоригт гэдэг залуу яагаад ч юм мэдэхгүй боож үхсэн, тэр чөтгөр болсон юм байжээ. Эр хүнийг бүсээ засахаар чөтгөр их айдаг юм гэнэ. Чойпэлийг бүсээ засахад зугтаасан хэрэг байжээ. Чойпэлийг дийлэхгүй болохоор морийг нь үхүүлээд арилсан юм байжээ. Тэр зун охин Янжлаа өвдөж байгаад намар нь үхсэн. Түүнийг бас Зоригт хорлосон байж магадгүй гэдэг. 

	Аршаанжав. Увс аймгийн Нисэх онгоцны буудлын дарга, 1974.5.18.

	 

	БОХООДОЙ ЗУНДУЙ

	 

	Булган аймгийн Хишиг-Өндөр суманд Бохоодой Зундуй гэдэг өвгөн байгаад 1950 оны орчим нас барсан юм. Тэр өвгөн ярихдаа “Манай Авзагийн хувилгаан лам Жамсрандорж ч мэргэн, Бэйсийн хачин /төвд лам/ ч мэргэн, хоёул их мэргэн чадалтай лам нар байсан даа” гэдэг. “Тэдний мэргэн чадалтайг та яаж мэдсэн юм бэ? “ гэхэд Зундуй гуай ингэж ярьдаг байлаа:

	— Миний мэддэг юм юу вэ? гэхэд ганц даалуу юм. Би даалуугаар овоо тоглодог. Тэгээд даалуу мөрийтэй тоглож бага сага юм олдог байлаа. Нэг өдөр Авзагийн хувилгаан надтай дайралдаад “Хоёул даалуу тавих уу” гэдэг байна. Би “Тэгье” гэлээ. Хоёул даалуу гаргаад тоглох юм боллоо. “Мөрийтэй тоглоё” гэдэг байна. Би “За” гэлээ. Тэгэхлээр “За чи мөрийд юу тавих вэ? “ гэж байна. “Надад мөрийд тавих юм байхгүй” гэлээ. Би даалуугаар тэр ламыг лав хожих болохоор мөрийн юм ч бараг хэрэггүй шиг бодогдож байлаа. Тэгтэл лам хэлж байна: “Яагаад чамд мөрийд тавих юм байхгүй байх вэ! Эхнэрийнхээ толгойн хэрэглэлийг тавь” гэлээ. Манай эхнэрт толгойн мөнгөн хэрэглэл байдгийг лам мэдэх юм. Би “Тэгье” гээд хоёул мөрийтэй тоглолоо. Би даалуу сайн тавьдаг болохлоор ламыг хожоод байлаа. Ламаас хоёр ембүү түрүүтэй нэлээд юмы нь авчихлаа. Лам намайг “Азгүй новш. За больё” гэлээ. Би өдий төдий хожоод байхад намайг яагаад “Азгүй новш” гэдэг юм гэж би жаахан гайхлаа. Тэгээд хожсон юмаа аваад гэртээ ирлээ. 

	Гэртээ ирсэн чинь , эхнэр маань үхлүүт өвчтэй хэвтэж байна. Ер нь үхэх нь ээ. Би эргээд хувилгаан ламд очлоо. Лам нэлээд согтуу байна. “Эхнэр маань өвчтэй үхэх гэж байна. Лам минь аварч өршөө” гэж гуйлаа. Лам хэлж байна. “Эхнэр чинь үхнээ үхнэ. Чи толгойнх нь хэрэгслийг харамлаад байх чинь билээ” гэлээ. Би тэгэхлээр жаахан гомдлоо: “Манай эхнэрт толгойн хэрэглэл нь гай болоод байсан юм бол над хэлээд авч болох л байсан. Манай эхнэрийн өвдөхийг мэдсэн юм бол над учрыг хэлж арга засал хийж өгч болох л байсан” гэж бодсоор би гэртээ харилаа. Эхнэр хариугүй өвчтэй болохлоор “Яах билээ? “ гэж учир явдлаа тоочиж хүмүүсээс асуулаа. Ламтай мөрийтэй тоглосноо ч хэллээ. Би дахиад хувилгаан ламд очих гэхээс нэг л дургүй хүрээд байна. Нэг нөхөр над хэллээ: “Чи Бэйсийн хачинд оч. Тэр мэргэн хүн шүү” гэлээ. Өгий нуураас баруун тийш Бэйсийн хошуу гэж байсан. Тэр хошууны хачин гэж нэг төвд лам байсан юм. Би тэгээд хүнээс морь гуйж унаад Бэйсийн хачинд өдөр турш явж очлоо. Нэлээд хол газар юм. Очсон чинь ламын үүдэнд олон хүн хүлээж байна. Одоогоор бол оочирлоод сууцгааж байна. Би хүлээж байгаад Хачин ламд орж учир явдлаа хэлээд өөрийн хувилгаан ламаас хожсон нэг ембүүгээ барьж аврал асуув. Хачин шоогоо нэг орхиж үзээд “Ямар ч арга байхгүй. Үхнэ шүү. Үхэх нас болсон шүү. Хорь хоногоос илүү нас байхгүй шүү” гэж байна. Би “Аргалж аль” гэж гуйсан боловч ердөө аргалж өгсөнгүй. Би сангийнх нь гэрт орж цай уугаад буцах боллоо. Юмбүүгээ нэгтээ өгчихсөн юм болохлоор яана гэх вэ, буцааж авалтай биш. Аврал ч үгүй, юмбүү ч үгүй, урамгүй буцаад шогшиж явлаа. Нутагтаа ирээд гэртээ ойртож явтал нэг хүрэн морьтой согтуу лам давхиж яваа харагдлаа. Тэр ламыг харахад манай хувилгаан лам мөн шиг харагдлаа. Тэгээд тэр согтуу дов даваад далдарлаа. Хойноос нь хөөгөөд дов дээр гараад ирсэн чинь тэр лам мориноос буугаад бие засаад сууж байна. Би хүрээд очлоо. Манай хувилгаан лам мөн байна, их согтуу байна. “Чи хаачаад ирэв?” гээд надаас асууж байна. Би үнэнээ хэллээ дээ. “Эхнэртээ аврал эрж Бэйсийн Хачинд очлоо” гэв. “Юу гэж байна тэгээд?” гэж ширүүн асуулаа. “А лам минь, эхнэр чинь үхнэ. Арга байхгүй гэж айлдаж байна” гэв. Тэгсэн чинь лам хэлэв: “Би тэгвэл үхэхгүй гэж хэлж байна. Үхэхгүй хөө” гэлээ. Би ламд өргөх барих юм ч байсангүй, “Лам минь аварч хайрла” гэж дэмий л гуйлаа.

	Гэртээ ирсэн чинь эхнэр маань аргагүй муу байна даа. Би арчилж сувилж л байлаа. Эхнэр муудан муудсаар хорь хонолоо. “Өнөө шөнө л үхэх юм байх даа” гэж байсан, шөнө мэнд хоночихлоо. Маргаашаас нь эхлээд бие нь дээрдэж эхэллээ. Арав хоноход эхнэр маань бүр зүгээр болчихлоо.

	Тэгсэн чинь, над хүн хэлээд байх юм: “Бэйсийн Хачинд очиж юмбүүгээ нэх. Эхнэрээ эдгэрснийг хэл. Юу гэхий нь дуул” гэх юм. Би тэгэхлээр “Нээрээ тэгье байз” гэж бодоод бас л нэг морь хүнээс гуйж унаад явлаа. Унах унаагүй хүн ч бас хэцүү байдаг юм шүү. Дандаа л хүнээс унах морь гуйх болох юм. Бас л Бэйсийн Хачинд шогшиж очлоо. Мөн л олон хүн хүлээж байна. Би хүлээж байгаад Хачинд бараалхлаа. Хачин лам намайг таньж байна. “За эхнэр яасан? Өнгөрсөн үү?” гэж байна. “Үгүй, амьд. Бүр эдгэчээд байгаа” гэж би хэллээ. “Яасан хачин юм?” гэж шоогоо нэг орхиж үзээд хэллээ: “Та буцах замдаа нэг бурхан хүнтэй уулзсан шүү. Тэр лам танай эхнэрт зургаан жилийн нас өгсөн шүү” гэлээ. Намайг буцах замдаа хувилгаан ламтай уулзсаныг тэр мэдэж байна. Би тэгэхлээр юмбүүгээ нэхсэн ч үгүй харьж ирлээ. Эхнэр маань түүнээс хойш эрүүл мэнд сайн явж байгаад зургаан жил болоод нас барсан даа. Үүнээс хойш тэр хувилгаан хачин хоёр ламыг мэргэн улс юм гэж их итгэдэг болсон юм даа” гэж Бохоодой Зундуй гуай ярьдаг байсан. 

	1975.2.3

	Гаадамба ярив.

	 

	ГОО ЭМЧ

	 

	Өвөрмонголын эмч Гоогийн тухай Ш.Лувсанвандан 1960-аад оны үед Ш.Гаадамба, Ц.Дамдинсүрэн нарт ярьдаг байсан билээ. Ш.Лувсанвандангийн энэ тухай ярьсан зүйлийг хорин жил өнгөрсөн боловч Ш.Гаадамба мартсангүй тодорхой санасаар байна. Би тэр зүйлийг Гаадамбын ярьсныг баримталж сэргээн бичихийг оролдъё.

	Ш.Лувсанвандан 1957- 60 оны орчим Бээжинд сууж их сургуульд багшилж байв. Тэнд Их сургуулийн ардын эмнэлгийн багш Гоо гэдэг өвөрмонгол эмчтэй их танил болж дотно харьцаатай байжээ.

	Нэг өдөр Лувсанвандан Гоогийнд ороод сууж байжээ. Гаднаас өвчтэй туранхай эхнэр орж ирээд хэлж гэнэ: “Би олон жил өвчтэй байгаа хүн. Доошоо өтгөний хамт цус гардаг. Олон эмчээр эмнүүллээ. Олон янзын эм засал хийлгэлээ. Ердөө эдгэрэхгүй юм. Энэ өвчнөөс салах арга байна уу? Та үзэж өгөөч” гэж гуйж гэнэ. 

	Гоо тэр эхнэрийн судсыг барьж үзээд хэлж гэнэ: “Энэ өвчнийг аргалж болмоор санагдаж байна. Би хэдэн эм өгье. Түүнийг уугаад засармаар бол дахиж ирээрэй. Засрахгүй бол би эдгээж чадахгүй байна гэсэн үг. Ер нь таны өвчин уг нь мориноос ойчиж үзүүртэй чулуунд зоогоо цохиулснаас болсон юм шиг байна” гэжээ. Тэгэхэд эхнэр баахан бодоод “Би тийм юм ердөө санахгүй байна” гэжээ. “За тэгвэл та мартсан юм уу, эсвэл би буруу хэлж байгаа юм уу? Ямар ч болсон та энэ эмийг уугаад үз “ гээд хэдэн эм өгч гэнэ. Эхнэр ч яваад өгч.

	Нэлээд хоносны хойно Лувсанвандан бас Гоогийнд ороод сууж байжээ. Тэр үед өнөөх эхнэр бас Гоогийнд ирж гэнэ. Тэр авгайн царай зүс нэлээд сайжирсан янзтай харагдаж гэнэ. Тэгээд тэр авгай хэлж гэнэ: “Миний бие их сайжирч байна. Таны өгсөн эм их тус боллоо. Дахиад биеэ үзүүлж эм залъя гэж ирлээ” гэжээ. Цааш нь бас хэлсэн нь: “Би зоо нуруугаа юманд цохиулснаа бодож оллоо. Би хорь хүрээгүй, айлын бэр болоод байхдаа нэг үдэш үнээ сааж байлаа. Тэгтэл үнээ дагасан бух ирж намайг дайрч унагасан юм. Би газар шаасан гадсан дээр зоогоороо ойчиж зоо нуруугаа гэмтээсэн юм. Түүнээс хойш удалгүй миний өтгөний хамт цус гардаг болсон. Таны урьд хэлсэн цөм үнэн” гэж хэлэв. 

	Лувсанвандан Гоогоос асууж гэнэ: “Та судас бариад өвчнийг сайн мэдэж байна. Энэ эрдмийг та өөрөө судалж мэддэг болсон юм уу? Эсвэл багшаар заалгаж сурсан юм уу?” гэжээ. Тэгэхэд Гоо хэлжээ: “Судас барьж өвчин танихаас эхлээд эм эмнэлгийн ухааныг танай халх багшаар заалгаж сурсан юм” гэж хэлэв. 

	Тэгээд Гоо маарамба яаж эмч болсноо ярьсан байна. Гоо залуудаа чойр үзэж гэвш болъё гэж бодож Халхын Их хүрээнд очив. Тэнд очоод дацанд хурж чойр үзэж хэдэн жил боллоо. Тэгж байтал хөлийн шөрмөс татаж өвдөөд явж чадахаа болилоо. Олон эмч маарамба нарт биеэ үзүүлж эмнүүлсэн боловч ямар ч тус болсонгүй. Гоо /ш/ суугаа хүн боллоо. Сүүлд нь Хүрээний сайн эмч Гоо /ши/ д хэлэв. “Чи Шаргын хүрээний Жаал гэлэн маарамбад оч. Тэр л чамайг эдгээж магадгүй” гэв. Тэгэхлээр Гоо Эрдэнэ зуугаас баруун тийш байдаг Шаргын хүрээнд явах аргыг хайж байв. Хамт суудаг нэг хувраг, Шаргын хүрээнээс ирсэн хүн, Гоод туслахыг оролдов. Шаргын хүрээний орчмоос ирсэн аянчин жинчнийг хайж зах дээгүүр явдаг байв. Нэг өдөр явж ирээд “Чамайг авч явах аянчныг оллоо” гэв. Гоо явахаа бэлтгэв. Аянчны тороор зөөллөсөн тэргэн дээр сууж хэд хоног яваад Шаргын хүрээнд очиж өнөөх эмчийнд очиж буув. Тэгсэн чинь эмч байдаггүй, айраг ууж амрахаар хөдөө явчсан байв. Шавь нарынх нь хамт эмчийн гэрт суудаг болов. Намар сэрүүн болох үед Жаал гэлэн маарамба хүрээнд хүрч ирэв. Гоо учир явдлаа айлтгав. Эмч судсыг барьж үзээд “Энэ өвчнийг эдгээж болох байгаа. Ямар ч болсон эмнээд үзье. Одоо эмнэх болоогүй. Өвөл болохлоор эмнэнэ. Чи манайд сууж л бай” гэж хэлэв. Тэгээд хэдэн сар болоход Гоо/ш/-ийн бие улам ядарч хөл нь их өвддөг болов.

	Өвлийн нэг хүйтэн өдөр Гоог эмнэх болжээ. Гоог явган тэргэн дээр суулгаад маарамбын хоёр шавь түрээд Шаргын хүрээний зүүгээр урссан голд аваачив. Тэнд нэг гүнзгий цүнхээл ус байжээ. Мөсийг хагалаад Гоог чармай нүцгэлж тэр цүнхээлд суулгав. Цээжийг нэхий дээлээр хучив. Гоо маш их даарч уснаас гарах гэхэд хоёр банди өндийлгөхгүй дараад байв. Багш нь “Тэг” гэж хэлсэн юм байжээ. Мэгзэм хэмээх мөргөлийг тавь /?/ унших хугацаанд цэв хүйтэн усанд суулгасан байна. Гоо ч үхэх шахаж байжээ. Тэгээд Гоог уснаас гаргааж аваад гэртээ авчрав. Ингэж Гоог өвлийн хүйтэн усанд арав шахам удаа суулгасан байна. Түүнээс хойш Гоогийн хөл тэнийж улам улам сайжирч байгаад босоод явдаг болжээ. Тэгээд удалгүй бүрмөсөн эдгэсэн байна. Гоо Жаал гэлэнг ихэд биширч өргөл өгч мөргөж шавь орсон байна. 

	Тэгээд Гоо чойр үзэхээ больж Шаргын хүрээний манба дацанд суралцаж багш Жаал гэлэнгийн удирдлагаар эм судалж эмч болсон юм байжээ. Гоо багшийгаа дагаж эмийн өвс ургамал түүсэн, түүнийгээ хатааж нүдэж эм бэлтгэж сурсан байна. Гэвч багш нь Гоог “Залуу хүн зоригтой байдаг юм. Залуу эмч, хүн алж мэднэ. Дөчин нас хүртлээ эм битгий барь” гэж айлдсан байна. Гоо нутагтаа ирээд эмнэлэг мэдэх боловч эмнэлэг хийдэггүй байжээ. Дөчин нас хүртэл бас хэдэн жил үлдсэн байхлаар Гоо Баруун Зууд очиж Манба дацанд бас хэдэн жил суралцаж төвд эмнэлгийг сайн мэддэг болжээ. Тэгээд дөчин наснаас хойш эм барьж сайн эмч нэртэй болсон гэнэ. Түүнийг жар гарсан хойно Бээжингийн Их сургуульд багшаар урьсан учир Гоо Бээжинд ирээд залуу эмч нарт өөрийн сурсан мэдсэнээ сургаж багшилж байсан юм байна. Энэ үед нь Ш.Лувсанвандан түүнтэй танилцсан ажээ.

	1981.5.17

	 

	ДАМБИЙ ШАВРАН

	 

	Жонон вангийн хошуунд Дамбий Шавран гэж лам байлаа. Лам гэхэд хачин, тарвага агнадаг байсан юм гэнэ билээ. Тэднийд хоол унд элбэг байдаг учраас би тэднийд байн байн очдог байлаа. Дамбий Шаврантай би сайхан танил боллоо. Дамбий Шавранг шидтэй чадалтай, хүн гэдэг байлаа. Би ч итгэдэг байсан. Би Улаанбаатарт цэрэгт байж байгаад нэг жил нутагтаа харилаа. Тэр үед би хорин хэдтэй байсан, тэгэхлээр ах маань Салаа Ёндон гэдэг хүн, гучаад настай байсан. Одоо хүү Зундуй, Амар нар бий, охин Хорлоо, Нэрэнмаа нар ч бий.

	Ардын засгийн эхний үед намайг харихад ах маань хариугүй, толгойгоо даахгүй өвчтэй үхэх гэж байна. “Дамбий Шаврангаас асуув уу?” гэхэд “асуусан, Сэндонмагийн дордог уншуул гэсэн. Түүнийг Далай багш гэдэг ламаар уншуулсан” гэж манайхан хэлэв. Би “Дамбий Шаврангаас дахиад асууя” гэж бодоод цоохор Гэндэн, бэргэн хоёрыг “яв” гэв. Тэгэхэд манай /ах/ их дургүй “Би нэгтээ үхэх болсон хүн. Хэдэн мал хүүхдэд маань хэрэгтэй. Дамбий Шавранг битгий зал. Гүрэм уншуулах хэрэггүй” гэж байх юм. Тэгсэн ч хамаагүй тэр хоёрыг явуулав. Тэр хоёрыг очоод асуухад “Сэндонмагийн дордог уншуул” гэж хэлжээ. “Таны айлдсан ёсоор Сэндонмагийн дордогийг уншуулсан” гэж бэргэн хэлжээ. “Юманд тоо гэж байдаг юм. Дахиад уншуул” гэжээ. “Та өөрөө уншиж хайрла” гэжээ. Би тэдэнд “Аврал буувал өөрөөр нь уншуулна” гэж захисан юм. Лам хэлж гэнэ: “Тэгье. Би уншаад өгье” гэжээ. Удалгүй 80 хүрсэн өвгөн Дамбий Шавран шавь нартайгаа хүрээд ирлээ. Шавь нар нь балин тахилыг бэлтгэв. Манай ах, Дамбий/г/ харах дургүй буруу хараад хэвтээд байх юм. Лам гүрмээ уншиж эхлэв. Тэгтэл манай ах уйлж гарлаа. “Та яагаад уйлж байгаа юм?” гэж асуухад ах хэлэв: “Мэдэхгүй, хүүхээ нулимс аяндаа гоожоод байх юм” гэв. Тэгээд ламыг харахгүй толгойгоо буруулах юм. Ямар учрыг мэдэхгүй, ламд их дургүй юм. Лам манай ахыг хараад хэлж байна: “Чи их хувьтай хүн юм. Чи өвчиндөө их дуртай юм. Өвчин та хоёрыг эх үр хоёр шиг уйлуулж байгаад салгана даа хөө” гэж байх юм. 3 хоног ном уншив. Линга эвдэж сороо гаргах боллоо. Гаднаас нэлээд хүн цуглалаа. Манай бэргэн үнээ сааж байлаа. Би гэрт ороод сор гаргахад дээл хувцас нь цэвэр байг гэж бодоод ахын хучсан дээлийг хуулж гадаа сэгсрэх гэж аваад гартал бэргэн намайг хараад “Хүүе” гэж хашгираад гүйж ирлээ. “Наадахыгаа сэгсэрч болохгүй, Эргүүлж аваачаад ахыг хуч” гэв. “Сэгсэрвэл яадаг юм? Хог шороогий нь цэвэрлэе” гэсэнд бэргэн хэлж байна. “Наадах дотор чинь хурганы хирийн амьтан оволзож байсан юм. Би өглөө үзээд их айсан” гэж байна. Тэвэрч яваа дээлээ харсан чинь нээрээ дотор нь нэг юм байх шиг санагдлаа. Бушуухан оруулж өвчтэй ахынхаа хөл дээр хаяв.

	Лам гадаа гал түлүүлж байгаад линга эвдэж сороо галд хайлсан. Лам галын дэргэд очоод чойжин оршсон юм шиг болж амнаас нь улаан хөөс сагуулан галд орж явчихах гээд байсан. Бэргэн бид хоёр ламын хормойноос барьж арай л гэж тогтоож байсан. Маргаашнаас нь манай ахын бие сайжирч эхлээд арваад хоноход бүр эдгэсэн. Эм уусан юм байхгүй, зүгээр болсон. Хараалын хор болсон гэж Дамбий Шавран айлдаж байсан. Би ер нь Дамбий Шавран гуайд их итгэдэг, их хүндэлдэг байсан. 

	 

	* * *

	 

	Дамбий Шаврангийн бас нэг явдлыг ярья. Монголд гамин ирсний хойт жил /1922/ Монголд элдэв бараа там-хи, будаа гурил олдохгүй ховор боллоо. Хатгины Егоза-рийнд очиж будаа гурил олж авна гэж манайхнаас хэдэн хүн нийлж аянд гарлаа. Манай нутгийн унзад ... бидэнтэй хамт явсан. Тэр замд нэг ийм зүйлийг ярьсан юм.

	Нэг зун би гэртээ сууж байтал нэг залуу манайд давхиж ирлээ. “Дамбий гуай таныг хүрээд ир гэж байна” гэв. Би “Дамбий надаар яах гэсэн юм бол?” гэж бодоод дургүйхэн мордоод тэднийд хүрч очлоо. “Тарвагач Дамбий” гээд бид түүнийг ер тоодоггүй байсан юм. Тэгсэн Дамбий хэлж байна: “Дайчин бэйсийн хошуунд нэг баян хүний хүү өвдөөд байгаа юм. Намайг гүрэм уншиж аль гэж гуйгаад байгаа юм. Би тийшээ явах гэж байна. Чи надтай хамт явж над туслалц. Хоёул тэр номыг уншчихъя. Чи хойтон жил донмоо тавих гэж байгаа хүн. Чамд юм хэрэгтэй. Тэндээс юм олдоно” гэдэг байна. Бодсон чинь, нээрээ над юм хэрэгтэй юм. Хойтон жил би донмоо тавих гэж байгаа маань үнэн. Дамбийг дагаад явъя гэж бодлоо.

	Маргааш бид хоёр газарчийг дагаад Дайчин бэйсийн хошуу орохоор явлаа. Нэлээд хол юм. Явсаар байгаад тэр айлд хүрлээ. Гэрт нь орсон, нэг /хүн/ өвчтэй хэвтэж байжээ. Арван хэдэн лухайсан лам нар сууж байлаа. Эрдэмтэй чадалтай улс бололтой. “Бид хоёр яаж балардаг юм бол доо?” гэж миний сэтгэл зовж байлаа. Дамбий Шавран ном мэдэхгүй хүн юм. Цай хоол өгөөд дараа нь архи гаргаж гэнэ. Харсаар байтал Дамбий маань согтож эхэллээ. “Юу гэж чалчдаг бол?” гээд зовж л байлаа. Тэгтэл Дамбий бие засахаар гарлаа. Гарахдаа намайг хялам хийж харлаа. Тэгэхлээр гарч уулзъя гэсэн үг байна гэж ойлгоод би хамт гарав. Гараад “За би согтох уу, байх уу?” гэж надаас асуув. “Болдог юм бол согтохгүй л бол сайн байна” гэж би хэлэв. Толгойч үсийг гэдрэг нь гурав илээд гэрт ороод явчив. Би бие засчихаад орсон чинь, өнөөх Дамбий эв эрүүл болчихсон гялалзаад сууж байна. Түрүүнд нь хариугүй согтуу байсан юм. Тэгээд балин тахил бэлтгээд ном уншлаа. Ном нь уншлагын ном биш, гүрмийн ном байлаа. Би судры нь хараад уншлаа. Бид ганц судартай юм. Тэгсэн чинь Дамбий маань өнөөх гүрмийн номыг судар харахгүй цээжээр уншдаг байна. Дамбий маань их ном мэддэг хүн болж таарлаа. Түүнээс хойш Дамбийд биширдэг болсон. Гүрмээ уншиж дууслаа. Өвчтэй хүн ч эдгэж сайжирч эхэллээ. Дамбий тэнд хоёр хоног архидлаа. Архи хаанаас авсныг мэдэхгүй ачиж ирээд л бидэнд уулгаад байсан. Арваад лухгар лам нарын ихэнх нь согтуу байдаг боллоо. Бидэнд тэр айл их юм өгсөн. Юм нь ч миний донмоод нээрээ тус болсон. Дамбий тэнд хичнээн ч архи уусан согтох байтугай, ам халамцсан байдал ч гаргаагүй. 

	1975.3.6 

	Халзан Дамдин

	 

	НАЙРАН НАМЖИЛ

	 

	1930 хэдэн оны үед Сан бэйсийн хошууны Найран Намжил гэдэг баян хүн Бадмишийн өртөөний албыг хааж байгаад өвдөөд үхжээ. Тэгээд Найран Намжилыг чөтгөр болсон гэж ард олон ярьдаг боллоо. Түүний дүү Бөөрөн /?/ Гэндэн үхээд бас чөтгөр болж ахтайгаа нийлсэн гэдэг. Тэд хонь малаа хариулах хүртэл ажлыг хийдэг, гэр орондоо заримдаа биеэр үзэгддэг болжээ. Өртөөгөөр замын элчийн унасан морийг хутгалан шархдуулж ганзагалсан богцыг хүү татан огтолдог болжээ. Ингээд замын амраар явуулахгүй учирт Мата-дын хошуу тамгын газраас Алтан-Очиртын сүмийн эрх баригчдад тамгатай албан бичиг ирүүлж тэр чөтгөрийг дарах чадалтай сайн ламыг явуул гэж тушаажээ. Тэр бичгийг би үзсэн. Манай авга Өндрийн Жанцан сүмийн эрх баригчдын тоонд тэр үед орж байсан. Түүнээс би тодорхой сонссон юм. Тэр чөтгөрийг даруулахаар Горигжаагийн Жамъян зочийг яв гэжээ. Түүнийг дуртай хүнээ дагуулж яв гэхэд Жамъян, Наваан-Осор гэдэг шавиа дагуулж явъя гэжээ. Тэр хоёр хөсөгтэй жодгортой Бадмиш-д очиж 3 хоног лүйжин уншсан гэдэг. Хожим нь над Наваан-Осор ярьж байсан. Шөнө лүйжин уншихад чөтгөрүүд хашгиралдаад чарлалдаад ирдэг байсан. Ном уншиж дуусаад унтах гэхэд шөнө унтуулахгүй, дээл хувцас хуу татдаг байлаа. Бид хоёр шөнө нүд аньж чадаагүй. Харин 3 дахь /шөнө/ чөтгөр шуугихаа больсон. Би жаахан унтсан. Чөтгөр шуугилдах ер нь их аймаар байсан. Би багшдаа найдаад номыг нь уншилцдаг байсан. Тэгээд чөтгөр дарагдах шиг болсон. Бид буцаад сүм дээр ирлээ. Багш маань арай гэж сүмд хүрч ирсэн. Замдаа өвдөж бие нь муудлаа гэж ярьж байсан. Удалгүй Жамъян зоч нас барсан. “Чөтгөрийг дарсан боловч чөтгөрт амиа өглөө” гэж лам нар ярьж байсан. Түүнээс хойш Бадмишийн чөтгөр алга болсон.

	Гэвч Бадмишийн чөтгөр бүрмөсөн дарагдаагүй гэж хүмүүс ярьдаг байсан. Манай хошуунд Гардийн Дамбадаржаа гэдэг лам байлаа. Тэр хөдөөний эхнэр хүүхэдтэй лам юм. Дамбадаржаа II дайны үед Халх голын Баянцагаанд цэргийн түлш аргал хүргэж өгөөд буцаж явах замдаа Бадмишд шөнө сайхан хулсан ташуураа морин дээрээс унагажээ. Буугаад ташуураа авах гэсэн нь ташуур нь олдоогүй гэнэ. Тэгэхлээр сайхан хулсан ташуураа хаях нь хайран гэж нөхөддөө хэлээд тэнд бууж хонож гэнэ. Өглөө нь босоод ирсэн, ташуур байдаггүй гэнэ. Дамбадаржаа жаахан сэжиглэсэн юм байх. Гэртээ ирээд удалгүй нас барсан. Тэгээд хэд хонотол дүү хүүхэн Пагма нь гэнэт өвдөөд бас үхжээ. Бас хэд хонотол Дамбадаржаагийн эхнэр нас баржээ. Норов эмч тэднийг эмнэх гэж очоод буцах замдаа мориноос ойчин гараа хугалсан. Өндөр Балдан гэдэг жаахан эрваа лам тэднийд ном унших гэж бас нас барсан. Энэ бүгдийг Бадмишаас дагаж ирсэн чөтгөрийн хорлол гэж хүмүүс ярьдаг юм.

	 

	* * *

	 

	Богины амны зуслангийн манаач Самбуу манайд сүү авчирч өгөв. Хүү нь хоёр морио бариад гадаа зогсож байх хооронд Самбуу гуайн ярьсан нь:

	— Найран Намжилыг та асууж байна уу? Айхтар чөтгөр байсан юм гэдэг. Морины сугаар хутгалж, хүний ганзагалаж яваа богцыг зүсэж байсан юм гэдэг шүү. Харин би ердөө тэр чөтгөртэй дайралдаагүй. Би Тамсагийн цэрэгт хүргэх аргал тээгээд Бадмишаар бишгүй л явсан. Чөтгөртэй ердөө дайралдаагүй. Чөтгөр дарагдсанаас хойш явсан болохоор юу нь ч дайралдах вэ дээ! 

	Найран Намжил Бадмишид өртөө хийж байгаад үхжээ. Тэгээд тэр хавиас 20-30 хүн үхсэн юм гэдэг. Найран Намжилыг чөтгөр болоод бусдыг үхүүллээ гэж ярилцсан хэрэг шүү. Чухам үнэнийг хэн мэдэх вэ!

	 

	 

	НҮГНЭЙН ТӨВД

	 

	Матадад Нүгнэйн Төвд гэдэг мэргэн лам байсан. Чухам нэр нь Лувсандамба гэдэг. Төвд хүн. Багадаа Дамдинчухлын хонийг хариулж явсан гэдэг. Алтан-Очиртын хийд дээр сууж Нүгнэй сахиад олонд алдартай болсон. Шоо орхиж мэргэлдэг. Зүүдээ манаад өглөө нь асуултын хариуг хэлдэг байсан. Би Цагаан Дарвагай орж эмчээс эм залах гэж яваад замдаа Баганын Сайн усыг дайрч Эвэрт Пунцагийнд нэг хоносон. Дэргэд нь нэг гэр бариад Нүгнэйн Төвд сууж байсан. Төвд: “Би одоо явалгүй болохгүй боллоо” гэж байсан. Нас барах ойртлоо гэсэн үг болов уу гэж бодоод “Та бидэнтэй хамт эндээ саатаж айлд” гэсэнд “Хугацаа байхгүй, зай байхгүй боллоо” гэж байсан. Түүнээс хойш удалгүй Төвд 1937 онд баригдаад алга болсон. Баригдахаа тэр мэдсэн байх гэж би боддог гэв.

	Наваан. 1975.3.23

	1935 онд би Баяндэлгэрийн наадамд очоод ахын эхнэр Дуламын хамт тэр Төвд ламын гэрт орлоо. Тэгэхэд над урт вандан хадаг өгч сайн явахыг ерөөж байсан. 

	 

	 

	ШИНЭ МЭРГЭН ШОВГОР

	 

	Төв аймгийн Баяндэлгэр суманд Мэргэн Шовгор гэж малчин ард байлаа. Мэргэн Шовгор гэдэг нь гоч юм. Алдсан малыг хаана байгааг ардуудад хэлж өгдөг. Цэнхэрмандал сумын 2 тэмээ алдаад эрж ядаад Мэргэн Шовгороос асуужээ. Тэгэхэд “Та хойшоо буцаад яв. Хоёр тэмээ чинь салсан байна. Хоёр тамгатай тэмээгээ та урьдаар олно. Нөгөө нь түүнээс зүүн тийш байна” гэжээ. “Манай тэмээ хоёр тамгагүй” гэжээ. “Тэгвэл хэн мэдэх вэ? Намайг харахад хоёр тамгатай л юм байна” гэж. Тэр ирсэн замаараа буцаж яваад нэг тэмээгээ олжээ. Харсан чинь нээрээ 2 тамгатай юм байжээ. Түүнийг эзэн нь мэдэхгүй байхад Мэргэн Шовгор мэдсэн байна. Нөгөө тэмээг бас Мэргэн Шовгорын заасан газраас олсон.

	Мэргэн Шовгор Хэнтийн Мөрөн суманд одоо нутаглаж байгаа юм. Түүнийг Баяндэлгэрт байхад нь Төв аймгийн төвөөс байн байн дуудан аваачиж мэргэллээ гэж загнадаг байсан. Одоо Хэнтийн төвөөс дуудан аваачиж загинаж айлган сүрдүүлсээр байна. Мэргэн Шовгорыг байцаахад түүний хэлдэг нь:

	“Би барьц харамж авдаггүй. Би зүгээр л таадаг хүн. Ардууд намайг зөв таалаа гээд алдсан мал энэ тэрээ асуугаад байдаг. Би таагаад хэлдэг, ийм л юм” гэдэг.

	Мэргэн Шовгор 8 наснаас эхлэн юм мэддэг болсон. Одоо 50-60 хүрч яваа хүн.

	 

	Халзан Дамдин. 1975.3.24

	Хэнтий аймаг Мөрөн сумын төв дээр байдаг Мэргэн Шовгор гэдэг Ишжамц, гэргийн нэр Хэрэмжурам, хүүхдийн нэр Идэржав. /цэргийн хугацаа дууссан/

	 

	 

	БУУДСАН НЬ

	 

	Таван ханатай гэрийн дунд тавьсан навтгар ширээн дээр хувинтай айраг тавиад бид тав зургаан хүн тойрч суугаад том хулаар айраг ууж элдэв юм ярьж суулаа. “Хүнд тус хүргэе гэсэн үнэн санаа байвал чадалгүй боловч тус хүргэж болно” гэж буурал өвгөн Батсүх хэлээд энэ саналдаа нотолгоо болгож дараах зүйлийг ярьсан юм.

	Би 1950-иад оны үед Дорнод аймагт цэргийн холбоонд ажиллаж байлаа. Манай зарим дарга нар аргал гэрээлэх гэж хэд хоног хөдөө айл хэсэж сүүтэй цай ууж явах юм. Би бас хөдөө мал маллаж өссөн хүн болохлоор хөдөөгүүр аргал гэрээлэх ажлаар явах асан гэж санадаг байлаа. Тэгээд би таньдаг Дорж даргадаа гуйлаа: “Хөдөө аргал гэрээлэхээр явахдаа намайг аваад яваач. Би хөдөөгүүр явж аяга сүүтэй цай олж уух асан гэж санаж байна” гэлээ. “Чи холбооны цэрэг, чамайг дарга чинь явуулахгүй байх аа” гэв. Би тэгэхлээр “Би даргадаа хэлье. Бас гуйя. Зөвшөөрөх байх” гэв. Тэгээд би даргад хэлсэнд дарга маань “Ганц хоёр өдөр юм бол яах вэ. Яваад ирнэ биз” гэж байна. 

	Хэд хоногийн дараа Дорж дарга бид хоёул морьтой хөдөө явлаа. Би винтовтой, Дорж гар буутай, хоёул цэрэг хувцастай явсан юм. Өртөө шахуу явж Өвөр Хөөвөр гэдэг газарт очиж унтлаа. Тэнд нэлээд гэр айл байсан боловч аргал гэрээлэх хүн бараг олдохгүй байлаа. Тэдний хэлэх нь: “Бид урьд аргал гэрээлсэн, гэрээтэй аргалаа өгч дуусаагүй байна” гээд аргал гэрээлэх хүн олдохгүй байлаа. Ар Хөөвөрт аргал гэрээлээгүй айл олон бий гэж тэндээс сонсоод маргааш өглөө нь эртхэн босоод хоёул Ар Хөөвөр орохоор явлаа. Сая нар гарч байх үед бид Ар Хөөвөрт хүрч очив. Хэдэн гэр айлын гадаа очоод буулаа. Гэтэл том цагаан гэрийн гадаа хэдэн хүн зогсож байна. Тэд нар хоорондоо “За даа мөн шүү, энэ мөн” гэж ярилцаж байх нь сонсдов. Тэд нар биднийг угтаж ирээд морьды маань тэрэгнээс уяж байна. “За гэрт морилж ор” гээд үүд сөхөж оруулав. Бид хоёр их гайхаж байлаа. Огт танихгүй хүмүүс биднийг их хүндэлж морь авч уяад л, үүд сөхөөд л, угтаж ирээд л байх нь хачин санагдлаа. Орж очсон чинь биднийг хүндтэй суудалд суулгаад л цай идээгээр зочилж гарлаа. “Та нар хаанаас хаашаа морилж явна вэ?” гэж байна. “Бид аргал гэрээлэх гэж явна” гэв. “А тэр болно. Аргал цэрэгт буулгаж өгөлгүй яах вэ! “ гэж байна. Бидний ажил ер нь бүтэж байна. Гэтэл нэг хар хүн бидэнд торгон хадаг бариад “Тусалж хайрла” гэж байна. Бид бүр их гайхчихлаа. “Яаж байгаа юм бэ?” гэж Дорж маань хэлээд хадгийг авахгүй байна. Тэр хар хүн хэлж байна: “Манай эхнэр хөнгөрөх гэж өвдөөд хэд хонолоо. Хүүхдээ гаргаж чадахгүй байна. Одоо дөнгөж амьд байна. Өршөөж тусалж хайрла” гээд уйлах шахаж байна. Тэгэхлээр харсан чинь зүүн урд хатавчинд нэг хүүхэн араг тэврээд амьдын төдий байж байна. Урьд нярайлах эмэгтэйг зүүн урьд хатавчинд араг түшүүлж суулгадаг заншилтай байсан юм. “Эмчид оч! Эмчид очихоо яасан юм?” гэсэнд “Манай сумын эмч өөрөө өвчтэй , эмнүүлэх гэж аймгийн төвд явчаад алга” гэж байна. Тэгэхлээр бид хоёр үнэнээ хэллээ: “Бид нар цэргийн хүмүүс. Эмнэлгийн ямар ч мэргэжил байхгүй, мэдлэг ч байхгүй. Дөнгөж дунд сургуулийн боловсролтой улсаа. Бид хоёр яагаад ч тусалж чадахгүй” гэлээ. Гэтэл тэр хар хүн хэлж байна: “Та хоёр яасан ч тусалж чадна. Чадахыг чинь бид мэдэж байна” гэх юм. Бусад хүмүүс бас түүнийг дэмжиж “Та хоёр тусалж чадна. Туслах ёстой” гэж байх юм. Тэгэхлээр “Бид хоёр яаж туслах юм бэ? Чадал байхгүй. Яагаад бид хоёр туслах ёстой болсон юм бэ? “ гэлээ. “Та нарын тусалж чадахыг бид мэдэж байна” гэж хэдэн хүн зэрэг зэрэг хэлж байна. Бид асуулаа: “Та нар юу хэлж байгаа юм бэ?” гэсэнд тэдний нэг нь тайлбарлаж хэлэв: “Урьд шөнө бид Очир гуай гэдэг өвгөнөөр дал тавиулсан юм. Очир гуай далаар юм сайн мэддэг юм. Тэр өвгөн хэлсэн нь: “Маргааш өглөө нарнаар нар гарах зүгээс хоёр баатар ирж энэ эхнэрийн амийг аварна. Айх /гүй/ юмгүй” гэсэн юм. “Өвгөний хэлсэн хоёр баатар бол та хоёр мөн дөө” гэж байна. Тэгээд тэд нар “Тусалж хайрла! “ гэж гуйгаад болдоггүй. Бид хоёр бүр яах ч аргагүй байлаа. Хоёул гадаа гараад “Одоо яах вэ? “ гэж зөвлөгөөн хийлээ. Дорж маань юм хэлж өгөхгүй болохоор би хэллээ: “Та гэрт ороод хүмүүсийн анхаарлыг татаж юм ярьж бай. Би гадаа үлдээд зүүн хатавчны дэргэд гадаа нь зогсож байгаад винтовоороо нэг дээш нь буудаад орхие. Тэгж цочоож үзье “ гэв. Дорж маань зөвшөөрч гэрт орлоо. Бусад хүмүүс цөм Доржийг тойроод сууж байв. Би зүүн хатавчны дэргэд гадаа нь чимээгүй зогсож байгаад уулын орой чиглүүлээд нэг буудаад орхилоо. Буу тас хийхэд бүх хүмүүс цочин босчээ. Өнөөх өвчтэй эхнэр цочиж эхэр татахад хүүхэд нь төрөөд чарлаж байжээ. Буун дуунаас цочоод ширүүн хөдлөхөд нь хүүхэд нь гарсан байна. Бид юу ч мэдэхгүй байсан боловч тэр эмэгтэйг нярайлахад тус болсон юм. Тэр айлын хүмүүс биднийг бүхэл өдөр хүндэлж зочилсон билээ. Аргалыг ч их гэрээлсэн. 

	Одоо тэр нутагт очиж тэр хүмүүстэй уулзаж хууч хөөрөх асан гэж санах юм. Тэгэхэд төрсөн хүүхэд одоо том болоод нэг газарт ажил хийж байгаа байх даа.

	1975.11.15

	 

	* * *

	 

	Тая-г Дорнод аймагт байхад нь Цагдан Сэргийлэхийн дарга Ухнаа элдвээр загнаж доромжилдог байжээ. Гэтэл Ухнаагийн нялх хүүхэд нас бараад оршуулах гэж нүх ухачихаад амсар дээр нь очиж гашуудлын үгийг хэлэх гэж байтал Тая согтуу давхиж очоод авсыг нь сөхөж чүдэнз зураад хүүхдийн хамарт хүргэсэнд цэврүү гарчээ. Тэгэхлээр Тая амьд байна гэж мэдээд хүүхдийг авснаас гарган авч хөл гараас атгаж хэд сунгаад тавьсанд хүүхэд эхэр татаад амь оржээ. Тэгэхэд нэг ч хүн юу ч хэлж чадахгүй байсан. Эх нь Таяг тэвэрч үнсээд авсыг өшиглөж хаяад хүүхдээ тэврэн гэрийн зүг гүйжээ. Тэгэхэд Тая Ухнааг загнаж “Чиний өнөөх хууль цааз гэж ярьдаг чинь яасан бэ? Чи амьд хүнийг оршуулах гэж байдаг чинь ямар хууль цаазанд бичигдсэн байна вэ?” гэж хараагаад баахан согтуу мордоод явчсан юм гэнэ. Үүнээс хойш Тая Дорнодод суухад их хэцүү болсон гэнэ. 

	Ням-Осор. 1976.3.21

	 

	ОРОС ШИВШЛЭГ

	 

	Дашням 1948 оны зун Хондын амралтад амарч байжээ. Хонд бол Монголын Хойт хязгаар Сэлэнгэ аймагт их нарсан ойд байдаг газар юм. Тэнд тэр үед орос хоёр тосгон байсан юм. Нэг тосгонд нь шившлэг хараал хийдэг нэг эмгэн байдаг гэж олон хүн ярьдаг байлаа. Амралтын нярав Даш тэр эмгэний тухай над олон юм ярьдаг байлаа. Жишээ нь, амралтын нягтлан бодох Уртнасан тэр эмгэнээс гэрээлсэн түлээгээ хурдан тушаа гэж шахсан, үнэ мөнгий нь хугацаанд нь өгөлгүй саатуулсан учир тэр эмгэн Уртнасанд хараал хийсэн юм. Уртнасангийн эхнэр шүд нь ургасан хүүхэд гаргаад эх хүүхэд хоёул үхсэн. Уртнасан өөрөө тахир зэмдэг болж байгаад удалгүй үхсэн. Ингээд Уртнасангийн гэдэг айл бүр үрэгдсэн юм. Бас амралтын газар хэдэн адуутай, нэг догшин хээр азаргатай байв. Тэр азарганы сэлдий өтөөд азарга галзуурах шахам болж байв. Даш тэгэхлээр тэр орос эмгэнийг эрж очоод азаргыг эмнэж өгөхийг гуйв. Эмгэн хэлжээ: “Маргааш өглөө 10 цагт азаргаа барьж сайн чөдөрлөж хүлээд байж бай. Би эндээс шившиж өгье” гэжээ. Даш маргааш өглөө нь азаргыг олон залуустай элбэж барьж чөдөрлөөд ургаа модноос уяад байж байжээ. Тэгтэл 10 цаг болоход өнөөх эмгэн шившсэн юм байх. Азарга тэвхцэж цоройж хачин их сандарч гэнэ. Сэлдийнээс нь бүдүүн цагаан өтнүүд үсчин унаад байжээ. Азарганы дорхи газар цайрч байж. Өтөө дуусахлаар цус гоожиж эхэлжээ. Даш хэдэн хүмүүс азаргыг хачирхаж үргэлж харж байжээ. Азарга баахан тэвхцэж байгаад нам жим болжээ. Тэгэхлээр азаргыг сул тавьжээ. Тэгээд хэд хоноход азарга улам улмаар эдгэрч зүгээр болсон гэж Даш Дашнямд ярьж байсан. 

	1980.1.3. Оргил рашаан амралт.

	 

	 

	ДОЛООН АЙЛЫН ХОНИЙГ НЭГ ГАЗАР БӨӨГНӨРҮҮЛСЭН НЬ

	 

	— Цэст гуай та 84 хүртлээ чөтгөр үзсэн үү?

	— Үзээгүй.

	— Ер бусын хачин явдал танд тохиолдсон уу?

	— Үгүй гэх үү дээ. Нэг хачин явдал болохыг би үзсэн.

	— Түүнийгээ ярьж өгнө үү?

	— За тэгье. Энэ бол 1930 оны намар Өвөрхангай аймгийн Баянбулаг сумын нутагт болсон хэрэг. Арвайхээрийн хүрээний эрдэмтэй номтой нэлээд лам нар Онгийн голын хавьд байгаа хэдэн айл дээр гарч амарч айраг ууж биеэ тэнхрүүлж байсан юм. Би залуухан лам тэнд байж байлаа. Тэнд байсан айлууд бол Шиндүг нярав, Цэдэн-Иш, Жаргал, Гэндэн зэрэг долоон чинээлэг хот айл байсан юм. Онгийн голын хөвөөнд Нүдэн булаг гэдэг сайхан билчээртэй газар байсан. Тэнд чөтгөртэй болсон гээд айл нутаглахаа больсон юм. Тэгээд ч билчээр нь сайхан, мал идэхгүй болохлоор ногоо нь соргог хэвээрээ байгаа хэрэг. Лам нарын хөдөөлж байсан айлууд нэлээд лам нар байгаа учраас чөтгөрөөс айхгүй болж Нүдэн булгийн тэнд очиж бууцгаав.Тэгээд хэд хоноход ямар ч юм мэдэгдэхгүй тайван байлаа. Би Шиндүг нярвынд хонож өглөө босох гэж байтал хүмүүс:

	— Хоттой хонь алга. Яачихваа гэцгээж байна. “Юу болоо юм бол?” гэж бодоод гадаа гараад харсан чинь нээрээ хэдэн гэрийн мянга шахуу хонь байдаггүй, хороо нь хоосон байна. Хүмүүс цөм гайхацгаав. Хэдэн хүн морьтой эрэхээр явцгаав. Бусад айлуудын хонь бас цөм байдаггүй гэнэ. Хүмүүс ийш тийшээ давхицгаав. Тэгсэн чинь, тэр айлуудаас одоогоор бодоход 5-10 километрийн зайтай нэг хонхорт долоон айлын түм орчим хонийг бүгдийг нийлүүлээд хураачихсан байж билээ. Хэн тэгж хонийг хөөж аваачаад хураасан нь огт мэдэгдээгүй. Айлууд хонио таньж ялгаж авах гэж бөөн хар ажил болж үд өнгөртөл олон хүн ажиллаж арай гэж хонио ялгаж салгаж авлаа. Тэгээд маргааш өглөө нь болсон чинь, бас айлуудын хонь хотондоо байдаггүй, өнөөх хонхорт бүх айлын хонийг нийлүүлээд хураачихсан байлаа. Бас арай гэж хонио ялгаж аваад гурав дахь шөнө зарим айл хонио манаж хоносон боловч тус болсонгүй, бас л өнөөх хонхорт бүх хонийг шөнө аваачаад хураачихсан байв. Өөр мэдэгдэх харагдах юм юу ч байгаагүй. Тэгээд бүр ядаад тэндэх айлууд бүгдээрээ нүүж Нүдэн булгаас холхон газар очиж буусан. Тэгээд л зүгээр. Айлуудын хонь хотондоо хонодог болох нь тэр. Үүнээс өөр хүн амьтан өвдөж зовох юм уу, элдэв хачин дуу чимээ гарсан юм байхгүй. Тэгээд хүмүүсийн ярьсан нь: “Нүдэн булгийн тэнд чөтгөр байна. Тэр чөтгөр айлуудын хонийг нийлүүлж хорлоод хөөж нүүлгэсэн хэрэг” гэж бодоцгоосон. Үүнийг өөрөөр тайлбарлах аргагүй юм гэж Цэст ярив. 

	1980.7.30

	 

	САА ӨВЧНИЙГ ЭМНЭСЭН НЬ

	 

	Сүхбаатар аймгийн Эрдэнэцагаан суманд урьд Жигжилийн Шавран гэж ид шидтэй лам байлаа. Раахын ван жанантай /увдистай/ хүн юм гэдэг байлаа. Саа өвчнийг Раахын хорлол гэж үздэг байсан цаг билээ. Жигжидийн Шавран, Раахын увдистай хүн тул саа өвчнийг амархан эдгээж чаддаг гэж ярьдаг байлаа.

	Жигжидийн Шавранг нэг удаа саа өвчтэй хүнийг эмнэхийг би үзсэн. Манайхны Бүрэнтал гэдэг хүнд саа өвчин тохиолдож нүүр ам нь муруй болоод байв. Жигжидийн Шавранг залж ирэв. Тэр ирээд гурил зуурч хүний дүрс хийгээд Бүрэнталын дэргэд тавив. Тэгээд “Чантуй” /архийн ухиал/ гэдэг номыг уншиж Бүрэнталын нүүрийг тарнидсан архиар угаав. Тэр угаасан буртаг архийг гурилан хүн дээр хийв. Тэгээд нэг харсан чинь өнөөх гурилан хүний царай муруй болчихсон байв. Бүрэнтал овоо хэдэн үг хэлж чаддаг болов. Шавран хэлж байна:

	— Ингэж гурав угаалгавал зүгээр болно доо гэв. Гурван өдөр гурав тэгж угаалгав. Би сүүлийн хоёр угаалганд байгаагүй боловч тэд “угаалгалаа” гэж ярьж байсан. Түүнээс хойш Бүрэнтал хэл ороод , нүүр ам нь тэгш болоод хориод жил эрүүл яваад саяхан өөр өвчнөөр нас барсан даа.

	Жигжидийн Шаврангаас Раахын жананг Сарлаг Содов авсан гэдэг. Сарлаг Содов саа өвчтэй хүний өвчин эдгээж байна гэж сонссон. Гэвч би өөрөө үзээгүй. Би Сарлаг Содов гуайтай уулзаад тэр жанангаа над хайрла гэж гуйсан боловч тэр намайг “Хөнгөмсөг хүн. Жанан өгч болохгүй” гээд жанангаа над зааж өгөөгүй. Тэгээд Сарлаг Содов нас барж тэр жанангийн үндэс тасрах нь тэр.

	Г.Бадарч ярив.

	1980.10

	 

	ДОЛООН ХҮН ҮХСЭН НЬ

	 

	1980 оны хаврын эхэн сард, билгийн улирлын шарагчин хонин жилийн өвлийн адаг сарын битүүний шөнө бямба гаригт Сүхбаатар аймгийн Эрдэнэцагаан суманд Даш гэдэг өвгөн нас барав. Бичин жилийн /1980 оны/ цагаан сар гарсны дараахан би талийгаач Дашийнд ойр нутагтай Чой гэдэг айлд оров. Чой гуай гэртээ сууж байна. Ойр хавийн сонинг ярилцав. Тэгээд Чой гуай хэлэв: “Манай энд Даш саяхан нас барав. Нас барах нь яах вээ. Хөөрхий. Насны хэмжээ болсон юм байгаа биз. Заавал цагаан сарын өмнөх битүүний шөнө шид бямба гаригт1 нас барах юм. Гайтай хөөтэй хэрэг дээ. Алтан сав гэдэг номыг нээж үзвэл долоон хүн дагуултай гэж байна шүү” гэв. Би хэлэв: “Одоо шинэ цагт тэр “Алтан савын” үг хүчингүй болсон байлгүй дээ” гэв. Чой гуай: “Ээ дээ. Хүчинтэй байж магадгүй шүү” гэв. Тэгээд байж байтал нэг сарын дотор тэр хавийн таван хүн нас барав. Долоон хүн үхэхгүй таван үхээд өнгөрөх юм болов уу? гэж байтал хаврын өнөөх цуутай их шуурга болоод хоёр хүн төөрч үхлээ. Ингээд долоон хүн Дашийг нас барсны дараа нэг сарын дотор үхлээ шүү. Шид бямба гариг, хуучны өвгөдийн яриа ёр, “Алтан сав” гэдэг номын заалтанд ямар нэг учир байдаг юм болов уу? гэж гайхах юм. 

	Гүнтэвийн Бадарч. 1980.10.22

	 

	НЮГНАЙН ТӨВД

	 

	Гүнтэвийн Бадарч ярьж байна:

	— Хатгины Үйзэн вангийн хошууны Алтан-Очиртын хийд дээр Нюгнайн төвд гэдэг мэргэн лам байлаа. Тэр үнэхээр мэргэн хүн байсан шиг над санагддаг юм. Би арван хэдтэй банди, 1930 хэдэн онд хар болоод байж байлаа. Эцэг Гүнтэвтэй хоёул хөвчөөс мод авчрахаар аян хийж явлаа. Буцаж ирэх замдаа Үйзэн вангийн хошууны нутаг Буурт, Цагаан Чулуутыг дайраад Алтан-Очиртын сүм дээр ирлээ. 

	— Хүүгээ Нюгнайн төвдөд мөргүүлнэ, аврал асууна гэж аав минь хэлж байна. Алтан-Очиртын өврийн хийд /Бандид ламын хийд/ дээр ирээд нэг хашааны өмнө тэрэг хөсгөө орхиод орлоо. Аав маань төвдийнхнийг мэдэх юм байна. Хашаанд нь ганц бор гэр байна. Орлоо. Хоовгор толгойтой лам сууж байна. Нюгнайн төвд нь энэ юм байна. Нюгнай сахих гэдэг номыг байнга уншиж бясалгал хийдэг учраас Нюгнай төвд гэдэг нэртэй болсон юм гэнэ. Төвд орноос бадарчилж ирсэн хүн юм гэдэг. Нэг багахан банди байна. Хоол ундыг нь хийж өгдөг хүн бололтой. Ороод бид хоёр мөргөж адис авлаа. Суулаа. Манай аав ламд хадаг бариад айлтгаж байна: “Хүрээ хийдийн лам нар цөөрч байхлаар манай энэ хүү Бадарч энэ жил хар болсон юм. Энэ хүү эрүүл мэнд сайн явж чадах нь уу? Дахиад лам болох хувь заяа үүнд байна уу? Намайг нас барахад миний толгой дээр энэ хүүгээр ерөөл уншуулах арга байна уу? Лам минь үзэж хайрла” гэв. Лам шоогоо орхиод түүнийгээ харах ч үгүй ярьж байна:

	— Хүү чинь мэнд сайн явнаа. Зовлон тохиолдох байх. Гэвч зовлон даах зовлоготой төрсөн юм байна. Дахиад лам болж чадахгүй. Таныг нас барахад энэ хүү таны толгой дээр ерөөл уншинаа гэж тэр хэлэв. Бид хоёр гараад явав. 

	Тэгээд би цэрэгт явав. Халх голын байлдаанд оролцож бөмбөгдүүлээд гурван мөчөө хуга цохиулав. Эмнэлэгт хэдэн сар хэвтээд эв эрүүл болоод гарсан шүү. Нээрээ л би зовлон даах зовлоготой төрсөн юм байна. Би өнөө жар гаруй наслаад мэнд сайн л явж байна. Эцгийгээ нас барахад би толгой дээр нь ерөөл уншсан. Урьд цээжилсэн ерөөлөө мартаагүй юм чинь яах вэ. Нюгнайн төвдийн айлдсан цөм үнэн болсон шүү. Би түүнийг их мэргэн лам байсан гэж боддог доо.

	1980.11.1

	 

	* * *

	 

	1933-34 оны үед манай Эрдэнэцагаан сумнаас Лүмбэнгийн Тавхай гэдэг хүн хэдэн өртөө зайтай байгаа Нюгнайн төвдөд очиж мөргөхөөр явж гэнэ. Түүнийг явахыг Мангас Балдан мэдээд нэг чулуун цай өгч

	— Үүнийг Нюгнай төвдөд өгөөд над мэндийн аврал асуугаад ир гэж гуйжээ. Лүмбэн цайгий нь ганзгалаад явж гэнэ. Тэгсэн чинь цай нь морины сүвээ рүү балбаад ердөө болдоггүй гэнэ. Тэгэхлээр цайг авч замд дайралдсан айлын нутаг дээр хураасан аргалын дотор шургуулж орхиод явж гэнэ. Алтан-Очиртын хийд дээр очиж Нюгнайн төвдийнд ороод мөргөж аврал айлтгаж гэнэ. Түүний асуултыг хариулж хэлээд бас нэмж хэлж гэнэ:

	— Таны замдаа орхисон цайгий чинь хүн олоод авах гэж байна. Та хурдан буцвал дээр байх гэжээ. Лүмбэн сандраад буцаж нутаг дээр ирсэн чинь тэрэгний мөр байжээ. Цай байдаггүй гэнэ. Тэрэгтэй хүн аргал аваад цайгий нь бас олж аваад явчсан байжээ. Үүнийг Лүмбэн өөрөө над ярьсан юм. Лүмбэн, Нюгнайн төвдийн мэргэнийг гайхдаг сан.

	 

	ЖОЛООЧ ГОНЧИГТОЙ ТОХИОЛДСОН НЭГ ЯВДАЛ

	 

	1979 оны өвлийн эхэн сард Тээврийн жолооч Гончиг Улаанбаатараас ачаа аваад Говь-Алтай хүрэхээр явж гэнэ. Баянхонгор аймгийн нутагт ороод Байдрагийн голыг гатлаад явж байжээ. Нар оройхон болж байжээ. Шөнө яваад Гуулин орж хоноё гэж бодож гэнэ. Нар шингэж харанхуй ч болжээ. Машинаас бууж нуруугаа тэнийлгэж жаахан зогсож байгаад машиндаа орсон чинь хөх торгон дээлтэй залуухан хүүхэн кабинд нь сууж байж гэнэ. Гончиг цочоод хүүхнийг харсанд тэр нааш харахгүй, ямар ч үг хэлэхгүй дув дугай сууж байжээ. Царай нь зэвхий нэг л зэвүүн харагдаж гэнэ. “Энэ чинь хулгайч дээрэмч л байж таарна даа. Хутга сугалаад намайг хатгаж алаад машиныг жолоодож нэг тийшээ яваад ачааг авч ашиглах хэрэг байх” гэж Гончиг бодож гэнэ. Гончиг машинаа галлаад хөдөлж дээ. Хулгай нүдээр хүүхнийг харсан чинь ажиггүй суугаад л байх юм гэнэ. Хэдийд яаж хөдлөх юм бол гэж айж болгоомжилж явж дээ. Гончиг сэмээрхэн хөлөөрөө манивилаа ойртуулж аваад суудал дээр тавьж гэнэ. Хүүхэн хутга гаргаад ирвэл манивилаараа цохино гэж бэлтгэж байв. 

	Тэгээд явж байсан чинь машины гэрэлд хэдэн үхэр мал харагдаж гэнэ. Гончиг “Айл байна” гэж их баярлаад замаас хажуу тийш гарч малын байгаа чигт явбал нэг айл хэдэн гэр харагдав. Айх баярлах хоёр нийлээд машины хурдыг нэмэгдүүлж айлын хонь мал дундуур хар хурдаараа орж айлын гэрт машинаа тулгаж зогсов. Унтсан айлаас хүн гарч ирээд “Ямар галзуу жолооч вэ!” гэж загнаж байв. Гончиг гэрт ороод айсан зүрхээ жаахан намжаагаад гэрийн эзэн Очирбатад хэлэв: “За нөхөр минь, Миний машинд нэг хүүхэн сууж байгаа. Тэр хулгайч дээрэмч болохоос зайлахгүй. Хоёул зэвсэг багаж аваад гаръя” гэв. Очирбат хувцсаа өмсөж жижиг калибрийн буугаа цэнэглэж бариад гарав. Гончиг маневильтай хоёул очиж машины кабиныг онгойлгосонд тэнд юу ч байхгүй байв. Машин доогуур гэрийг тойрч хашаа хороогоо нэгжиж үзсэн боловч юу ч байсангүй. Хүүхэн зугтаад алга болсон байжээ. “Сүүлд бодоход энэ бол хүн чөтгөр байсан бололтой” гэж Гончиг дүгнэлт хийж байв. 

	Гончиг бас ярив. Би түүнээс хойш тэр замаар явах дургүй болсон билээ. Гэвч мөн өвөл, түүнээс хэдэн сарын дараа бас л ачаа зөөгөөд тэр замаар явах хэрэгтэй боллоо. Тэгэхлээр би ханьтай явъя гэж бодоод Баянхонгор дээр зориуд саатаж нэг нөхрийгөө хүлээж байгаад ирэхлээр хамт Баянхонгороос хөдлөв. Өнөөх замаар бас л шөнө явах боллоо. Заавал тэгж тэгж таарах юм. Гэвч хоёулаа яваа болохлоор би овоо зоригтой явлаа. Би түрүүлээд манай нөгөө жолооч миний хойноос ойрхон дагаад явлаа. Би түүнд хэлэв: “Энэ замд нэг чөтгөр хүүхэн байдаг юм. Тэр дайралдвал би машинаа зогсооно. Чи хурдан миний хажууд гүйцэж ирнэ шүү” гэв. Нөгөө жолооч “За” гэсэн боловч ер нь огт итгэхгүй байдалтай инээмсэглэж байв. 

	Тэгээд Гончиг түрүүлээд нөгөө жолооч дагаад хоёр машин шөнө явж байжээ. Өнөөх сэжигтэй газар хүрээд явж байжээ. Тэгээд Гончиг нэг хажуу тийш харсан чинь өнөөх хөх торгон дээлтэй хүүхэн чинь дэргэд нь кабинд сууж байв. “Кабины хаалгыг онгойлголгүй явууд ороод суучихсан юм байна. Тэгэхлээр энэ хүн биш, чөтгөр мөн нь лав” гэж Гончиг бодож байв. Гончиг машинаа хурдан тоормослож зогсоогоод газар буув. Нөгөө жолооч хүрч ирэв. Гончиг түүнд хэлэв: “Хөөе. Чи нааш ир! Үүнийг хараач” гэж өөрийн кабин руу заав. Гончигийг харахад тэр хүүхэн нь тэнд сууж байв. Нөгөө жолооч өнгийж хараад хэлэв: “Чи юу хэлж байгаа юм бэ? Чиний кабинд хэн ч байхгүй байна” гэв. Тэр хүүхэн Гончигт харагдаад нөгөө жолоочид харагддаггүй юм болж байна. Хоёр жолооч жаахан маргалдаж байгаад явах болов. Гончиг кабиндаа ороод суухад нөгөө хүүхэн алга болсон байв. Ийм хачин хэрэг болсон юм даа. Үүнийг Гончиг өөрөө над ярьсан юм. Бие муутай, өвчтэй буюу өвдөх шинж орсон, хийморь нь доройтсон хүнд л чөтгөр харагддаг гэдэг үнэн байх шүү. Хийморьтой, цогтой, эрүүл саруул яваа хүнд чөтгөр харагддаггүй юм гэнэ билээ. Гончигийн хийморь доройтсон учир чөтгөр түүнд харагдсан, нөгөө жолооч хийморь сайтай явсан учир чөтгөр түүнд харагдаагүй байх. Гончигийн хийморь буурч хэдэн сарын дараа өвдөөд удалгүй нас барсан юм. Хожим сураглавал Байдрагийн голоос баруун тийш тэр чөтгөр тохиолддог газрын ойр 1979 оны зун нас барсан нэг залуу хүүхнийг хөх торгон дээл өмсгөж тэнд оршуулсан юм гэдэг. Түүний сүнс чигээ олж чадаагүй чөтгөр болж тэнэж явсан байх гэж боддог юм.

	Үүнийг Говь-Алтайн Бугат сумын малын аварга туугч Дүгрээ ярив. 

	1981.3.18.

	 

	ҮХСЭН ХЯТАД

	 

	Говь-Алтайн Бугат сумын мал туугч Дүгрээ ярив: Миний таньдаг найз залуу жолооч байдаг юм. Тэр Махкомбинатаас зүүн хойш Толгойтод хашаа аваад тэнд байдаг гэж хүнээс сонсоод би эрсээр олж очлоо. Хашаанд нь хоёр гэр байна. Орлоо. Аав ижий нь том гэртээ сууж байна. Хүү жолооч нь бага гэр бариад гэрлэх гэж байгаа юм байна. Би цай ууж жаахан ярьж байгаад явлаа. Намайг хуримандаа ир гэж урьж байв.

	Түүнээс хойш сар шахам болоод мөн жолоочийнд дахиж очлоо. Тэгсэн чинь хашаа нь хов хоосон байна. Зөвхөн хоёр гэрийн бууц харагдаж байна. Тэгэхлээр хавийн айлаас сураглавал тэднийх өөр хашаанд буусан гэж байна. Тэднийхийг олж очив. Ярилцав. “Танайх яагаад өвлийн хүйтэнд өөр хашаанд нүүж ирээ вэ? “ гэж асуувал “А тэр явдалтай хашаа” гээд өөр юм ярихгүй байна. Би өөр юм ярьж байгаад явчлаа. Дараахан нь өнөөх жолоочтой би дайралдлаа. Тэр надад хашаанаас нүүсэн учраа ярьж байна.

	Гэрлэсний дараахан эхнэр нь ганцаараа гэртээ унтах гэж байжээ. Нэг харсан чинь баруун орон дээр нь нэг залуувтар хүн буруу хараад хэвтэж байж гэнэ. Гайхаад харсан чинь хурхираад унтаж байж гэнэ. Айж сандраад гүйн гарч аавындаа орж “Манай орон дээр нэг хүн унтаж байна” гэж хэлэв. Аав нь гайхаад бэрийн хамт гэрт нь оров. Гэрт нь хүн юу ч байхгүй хоосон байжээ. Тэр хүн босоод гараад явчив бололтой гэж бодоод гадуур эрсэн боловч хүн байсангүй. Жолоочийн эхнэр айгаад аавындаа унтжээ. Маргааш нь бэр хүүхнээ гэртээ унтаж чадахгүй гэхлээр нь аав нь зэмлээд “Дэмий юмнаас айж байх юм. Айхад аргалын толгой хөдөлнө гэдэг энэ шүү” гээд гэрт нь унтуулах гэж явуулжээ. Хүүхэн гэртээ унтах гэж байтал баруун орон дээрх хөнжил улам улмаар гулгаад шалан дээр ойчиж гэнэ. Хүүхэн айгаад хадам аавдаа хэлжээ. Хадам аав нь орж үзвэл нээрээ хөнжил нь газар хэвтэж байжээ. Түүнээс хойш энэ мэт явдал хэд хэд гарсны учир тэднийх нүүсэн байна.

	Сүүлд сонсвол тэр хашаа бол ганц өвгөн хятадын хашаа юм байжээ. Өвгөн хятад үхээд буг болсон юм гэнэ. Тэр хашааг хэдэн айл удаа дараа хямдхан аваад гэрээ барьж суусан боловч сэжигтэй явдал олон гараад цөм нүүцгээсэн юм гэнэ. Манай жолооч тэр түүхийг мэдэхгүй болоод түүнийг авсан юм байжээ. 

	 

	 

	ХАЛТАР ХҮҮ

	 

	1982.4.12. “Оргил” амралт. Архангайн Цахир сумын ард өвгөн Жамц ярив. Жамц бол миний туслахаар ажиллаж байсан Дүгэржавын эцэг юм. Дүгэржав одоо Мөнгөн Морьтын нэгдэлд орлогч даргаар ажиллаж байна. Жамцад Дүгэржаваас гадна нэг хүү бий. Тэр сургуулийн багшаар ажиллаж байна.

	— Хорь шахам жилийн өмнө манай Цахир суманд Ринчин гэдэг дархан хүн байлаа. Тэднийх 3-4 жижиг хүүхэдтэй юм. Тэгж байтал Ринчин нас барав. Удалгүй эхнэр нь бас нас барав. Тэгээд хэдэн өнчин жижиг хүүхэд үлдэхлээр тэднийг аймгийн тэтгэврийн газар шилжүүлсэн юм байна. Тэр хэдэн хүүхэд тэтгэвэрт байж байтал хөх цэсчүү дээлтэй ахимаг насны нэг хүн ирээд тэтгэвэрт байгаа хүүхдээс нэгийг үрчилж авъя гэж гуйсан гэнэ. Тэгэхлээр захирал нь арваад настай хүү Халтарыг дуудаж “Чи энэ хүний хүү болох уу? Энэ хүн хүүхэд үрчилж авах гэж яваа хүн юм” гэжээ.

	 

	Халтар хүү түүнийг харахад аятайхан өвгөн байхлаар: “За би болно” гэж хэлжээ. Тэр хүн хүүд чихэр боов, хувцас хунар авч өгөөд хүүг аваад говь нутагт явчсан гэнэ. Тэр говийн хүн юм. Нэг аймгийн төв буюу сумын төвд суудаг юм гэнэ. Түүнээс хойш олон жил өнгөрлөө. Тэр хүүхдийг ч би үнэндээ мартчихжээ. 

	Ойрмогхон нэг жил би Мөнгөн Морьт суманд багш хүү Дамдинбазарындаа очоод унтаж байлаа. Манай хүү сургуульдаа хэрэглэх нарийн элс тээж авчрахад засан хүмүүжүүлэх газраас хүн авч туслуулна гэж ярьж байсан юм. Шөнө намайг унтсан хойно манай хүү нэг хүнтэй хоёул ирээд гадаа шороо чулуу буулгаж байх шиг байлаа. Тэд гэрт орж ирээд цай ууж байна. Шоронгийн нэг залуу манайд унтах бололтой ярьж байна.

	Миний нойр сэргээд тэр хоёрын яриаг чагнаж байлаа. Нөгөө шоронгийн хоригдол залуу ярьж байна: “Би бол уг нь Архангайн хүн юм. Одоо Дорноговийн хүн болсон юм. Архангайн Цахир сум бол миний уг нутаг юм” гэж ярьж байна. Өөрийн нутгийн хүүхэд байна гэж мэдээд би сонирхож босоод түүнтэй ярилцав. “Чи Архангайгаас яагаад говьд очсон юм?” гэж асуув. Тэр хэлж байна: “Би Архангайн хүүхдийн тэтгэврийн газарт хүмүүжиж байгаад говийн хүнд үрчлэгдэж говийн хүн болсон юм” гэв. Харсан чинь өнөөх Халтар хүү мөн шиг байна. Бие нь өсөж том болсон боловч царайн хэлбэр хэвээр байна. “Чи Халтар мөн үү?” гэсэнд “Мөн” гэв. Түүнтэй ярилцав.

	Хамгийн түрүүнд “Чи яагаад шоронд орчихов? “ гэж асуув. Тэр шууд хариулахгүй, “шашин шүтлэгтэй холбогдсон хэргээр шоронд орчихов” гэж хариулав. Дараа нь шоронд орсон учир явдлаа бидэнд дэлгэрэнгүй ярьсан юм.

	Халтар говьд очоод урьд ноёны хатан явсан баян авгайн хүү болж чинээлэг сайхан амьдарч байсан гэнэ. 15-16 нас хүрчээ. Нэг өдөр гадаа явж байтал таних хоёр залуу архи ууж байгаатай дайралдав. Тэр хоёр Халтарт нэг нэг хундага архи хийж өгчээ. Түүнийг уучихаад явж байтал нүд нь бүрэлзэж жаахан согтох байдалтай болж байжээ. Нэг айлын гадаа овоолсон түлээ заг мод харагджээ. Тэр овоолготой загийн ёроолд хэдэн хүүхэд суугаад тоглож байж гэнэ. Тэгтэл овоолготой загийн цаанаас нь нэг муухай царайтай хүн түлхсээр байгаад нураав. Тоглож байсан хүүхэд сандран босож зугтаасан боловч нэг хүүхэд босож амжилгүй загт дарагдаж хөлөө хугалжээ. Тэр хүүхдийг аав ижий /нь/ гэртээ аваачаад эмч докторт аваачих юм болж байна гэнэ. Халтар тэр айлд орсон чинь таних айл байжээ. Нэг харсан чинь тэр айлын хатавчинд өнөөх заг нураасан муухай хүн зогсож байж гэнэ. Түүнийг зодож хөөмөөр санагдаж гэнэ. Халтар хананд өлгөөтэй байсан ташуурыг шүүрч аваад “Чи энд юу хийж байгаа юм?” гээд өнөөх муухай хүнийг зодоод хөөж гэнэ. Тэр зугтаагаад явчихжээ. Халтарын эцэг Ринчин хүн малын мөч хугарахад эвлүүлж боогоод эдгээдэг байсан юм байна. Халтар хүү тэр туршлагаар хөлөө хугалсан хүүгийн хөлийг эвлүүлж боогоод эдгээсэн гэнэ. Түүнээс хойш нэг өдөр хүүхэдтэй тоглож явтал өнөөх муухай амьтан хүүхдийн дунд ороод явж байгаа харагджээ. Хүүхэд түүнийг харахгүй байгаа бололтой гэнэ. Халтар түүнийг чулуу шидэж хөөжээ. Олон хүүхдээр бас чулуу шидүүлжээ. Тэр амьтан зугтаагаад явчжээ.

	Ер нь Халтар хүү жаахан архи уувал далдын юмыг хардаг болжээ. Халтар далдын муу юмыг хардаг, түүнийг хөөж зайлуулж чаддаг гэж нутгийнхандаа алдаршжээ. Халтарыг нутгийнхан нь гэртээ оруулах дуртай, элдвээр хүндлэх зочлох дуртай болжээ. Халтар төвд ном огт мэдэхгүй боловч түүнийг төвд ном уншиж аль гэж олон хүн гуйдаг болжээ. Тэгээд байж байтал түүнийг сүсэг бишрэлээр ардыг мунхруулав гэж шоронд хийсэн гэнэ. Халтар Мөнгөн Морьтод хоригдол байгаад суллагдаж говь нутагтаа буцсан. Тэгээд тэр яасныг мэдэхгүй, чимээгүй боллоо.

	 

	ХУВИН БАРЬСАН ХҮҮХЭН

	 

	Оюутан Жа. над ингэж ярив. Жа-гийн найз Хүрэлбаатар гэдэг залуу байдаг гэнэ. Тэр Хүрэлбаатар хэдэн жилийн өмнө “Би чөтгөр үзсэн гэж Жа-д ярьсан гэнэ. Тэр чөтгөр бол эрэгтэй эмэгтэй хоёр чөтгөр юм. Тэр хоёр чөтгөр Дорнод аймгийн төв Чойбалсан хотоос Баян-Уул сум хүрэх замын тэг дунд замын хажууд эвдэрхий жижигхэн цагаан байшин /д/ бий. Тэнд замын жижиг гуанз байсан юм гэдэг. Тэр муу байшингийн зүүн хойно хоёр шороон далан бий. Энэ бол эрэгтэй эмэгтэй хоёр хүнийг оршуулсан булш юм.

	Тэр хоёр хүний түүх ийм юм. Хоёрдугаар дайны үед Чойбалсан хотоос Баян-Уул сумыг хүрэх замд эрэгтэй эмэгтэй олон хоригдол хүмүүс газар шорооны ажлыг хийдэг байжээ. Тэр хоригдлуудын дотор нэг залуу сайхан хүүхэн байжээ. Тэр хүүхэнд нэг харгалзагч залуу дуртай болоод тэр сайхан хүүхнийг хөнгөн ажилд гаргадаг, хоол хүнс сайн өгдөг байжээ. Тэгээд тэр сайхан хүүхэн гуанзанд ажилладаг болсон юм байх. Харгалзагч залуу, тэр хүүхэн /хоёр/ дотно харилцаатай байхыг мэдээд бусад хоригдлууд нь атаархаж тэр хоёрыг нууцаар алчихжээ. Тэгэхлээр тэр хоёрын хүүрийг тэнд оршуулсан юм байжээ. Тэр хоёрын сүнсийг чөтгөр болоод тэр хавьд байдаг гэж хүмүүс ярьдаг юм. Тэгээд тэр замаар жолооч нар шөнө явах дургүй, өдөр хурдхан давхиад гардаг болжээ. 

	Хүрэлбаатарын ах жолооч, Хүрэлбаатарыг түүний дүүтэй хамт кабиндаа суулгаад ачааны машин жолоодоод Чойбалсан хотоос Баян-Уул сумыг чиглэн явж гэнэ. Өдөр турш яваад шөнө болж нэлээд ядарч явтал өнөөх цагаан байшин дайралдаж гэнэ. Хүрэлбаатарын ах их зоригтой хувьсгалч хүн, чөтгөр байхгүй гэж гүйцэд итгэсэн хүн цагаан байшингийн дэргэд ирээд хоёр дүүдээ хэлж гэнэ: “За хөө, энд нэг жаахан амарч байгаад явъя” гээд мотороо унтрааж кабиндаа суугаагаараа унтаж гэнэ. Хоёр дүү нь ч бас унтах гэж зүүрмэглэж байжээ. Тэгтэл кабины хаалгыг гаднаас хүн цохиж гэнэ. Кабинаа онгойлгоод харсан чинь юу ч байсангүй. Тэгэхлээр дахиад л унтах гэж гэнэ. Тэгтэл дахиад гаднаас балбаж гэнэ. Онгойлгоод харсанд бас юу ч байдаггүй. Тэгэхлээр Хүрэлбаатарын ах жолооч “Хай золиг! Унтуулахгүй нь байна шүү. Явъя хөө” гээд мотороо асаагаад гэрлээ ноцоогоод явах болж гэнэ. Хүрэлбаатар урагшаа харсан чинь машины гэрэлд цагаан дээлтэй, хувин барьсан залуухан хүүхэн өмнүүр нь хөндлөн гараад явах харагдаж гэнэ. Хүрэлбаатар жаахан айгаад юу ч хэлсэнгүй. Тэндээс өртөө шахам газар яваад шөнө дундын үед зам дээр машинаа зогсоож унтах болж гэнэ. Хүрэлбаатар ахаасаа асууж гэнэ: “Ах аа, Байшингийн дэргэдээс хөдлөхөд танд юм харагдав уу?” гэжээ. Ах нь хэлжээ: “Хувин барьсан цагаан дээлтэй хүүхэн харагдсан” гэжээ. Дүү нь бас тийм хүүхнийг харсан гэж ярив. Тэнд хүн амьтангүй цөл газар ганц хүүхэн явж байсан, тэр лав чөтгөр байх гэж Хүрэлбаатар ярьсан юм.

	1984.3.25

	 

	САХИУСНААС САЛСНЫ ГАЙ

	 

	1970-аад оны үед Баянхонгорын Баацагаан суманд эр эм хоёр малчин байлаа. Эм нь хэдэн хүүхэд гаргасан боловч нэг нь ч амьдарч өсөж чадсангүй, нялхдаа нас баржээ. Тэгээд одоо эхнэр нь жирэмсэн болоод тэр хүүхдээ хүн болгох гэж нэг мэргэн өвгөнд хадаг мөнгө өгч гуйсан гэнэ. Тэгэхлээр тэр өвгөн төлөг үзээд “Үүнийг хүүхдээ гарахлаар хүзүүнд нь зүүж өг. Үүнээс салж болохгүй” гэж хэлээд нэг зангиа тарнидаж өгсөн гэнэ. Тэр эр эм хоёр хүүхдээ гарахлаар хүзүүнд нь өвгөний өгсөн зангиаг зүүж өгөөд ердөө авдаггүй байжээ. Хүүхэд нь мэнд сайн дөрөв таван нас хүрчээ.

	Тэгж байтал тэр хүүхэд нь жаахан ханиад хүрчээ. Аав нь хүүхдээ аваад аймгийн төвд очиж эмчид үзүүлэх болж гэнэ. Хүүхэд зангиатай байх нь эвгүй гэж бодоод зангиаг авч өвөртлөөд хүүхдээ эмчид үзүүлжээ. Эмч эм тан бичиж өгсөн гэнэ. Тэр хүн, хүүхдээ авч гараад аптекад очиж эм аваад шуудангийн машин Баацагаан суманд явах гэж байхлаар түүнд хүүхдээ аваад сууж гэнэ. 

	Тэгээд шуудангийн машин дүүрэн /хүн/ ачаад нэлээд олон хүн суулгасан Баацагаан сумыг чиглээд хөдөлж гэнэ. Бартаагүй газар, шулуун сайхан замаар явж байж гэнэ. Тэр машин дээр энэ зүйлийг ярьсан Баасанжав хүү явж байж гэнэ. Машин дээр хүмүүс айсан байдалтай гэдэргээ хараад байхлаар Баасанжав хойш харж гэнэ. Тэгсэн чинь машины араас тал биетэй сэгсгэр үстэй хүн шиг нэг муухай амьтан хөөж яваа харагджээ. Суусан хүмүүсийн дотроос шашны ном мэддэг нь тэр номоо уншиж, ном мэддэггүй нь хоёр гараараа нүүрээ таглаад сууж байжээ. Тэр муухай амьтан машины араас цоройн машин дээр гарч ирэв. Баасанжавыг харсаар байтал тэр муухай амьтан өнөөх таван настай хүүг шүүрч аваад гадагш хаяв. Тэгээд тэр хачин амьтан алга болов. Машин дээрх хүмүүс бүгдээр бууж үзвэл тэр хүүхэд бяцарч үхсэн байв. 

	Сүүлд нь цагдаа ирж байцааж үзээд жолоочийг шийтгэх болов. Машинаа донсолгож хүүхэд унагаж үхүүлсэн гэж жолоочийг яллав. Хэдэн хүн, машин донслоогүй гэж гэрчлэв. Хэдэн хүн, муухай амьтан авирч ирээд хүүхдийг аваад шидсэн гэж гэрчлэв. Шүүхийн дарга нар: “Та нар битгий шашин шүтлэгээр ардыг мунхруулаад бай! “ гэж тэднийг зандраад тэдний мэдүүлэг гэрчилгээг огт хайхарсангүй, жолоочийг хэдэн жил шоронд суулгахаар шийтгэв. Үхсэн хүүгийн эцэг “Гомдолгүй” гэж хэлсэн боловч бас хайхарсангүй гэдэг. 

	Үхсэн хүүгийн эцэг сүүлд хүнд ярьж байхыг Баасанжав сонссон байна. Түүний ярьсан нь: “Би хүүгээ эмнэлэгт үзүүлэхдээ зангиаг авч өвөртөлсөн юм. Дараа нь машин суухдаа зангиаг хүүдээ зүүж өгөхийг мартсан юм. Миний хүү зангиагүй явсан учраас чөтгөрт алгадуулсан” гэж харамсан ярьж байв.

	Цэрэг Баасанжавын ярьсныг оюутан Жанлав над дам ярив.

	1984.3.25

	 

	БАЯНХОНГОРЫН БААЦАГААНД БОЛСОН ХЭРЭГ

	 

	Баасанжав гэдэг залуу цэрэг Зүүн хязгаарт очоод нөхөддөө ярьсан юм. Би арваад настай нэг үдэш гаднаа тоглож байв. Эх нь, мөн зэргэлдээ байгаа хэдэн эхнэр хүүхнүүд үнээгээ саацгааж байв. Нэг харвал хэдэн гэрийн зүүн захын гэрийн гадна нэг цагаан морьтой хүн ирээд морио тушиж орхиод гэрт ороод явчив. Тэднийд хүн ирж байгаа юм байна гэж бодоод онц анхаарсан ч үгүй. Жаахан байзнаж байтал тэр гэрийн тооноор нэг муур гараад явчив. Цагаан морьтой хүн ч алга болчихов. Тэр гэрийн /эзэгтэй/ үнээгээ сааж дуусаад гэртээ орж гэрэл ноцоогоод уйлж бархирч гарав. Тэгсэн чинь тэдний гэрт унтаж байсан таван настай хүүхэд үхсэн байжээ. Тэр хүүхэд нь уг нь эв эрүүл байсан юм. Яав ийв гээд авгайчууд гайхацгаав. Би цагаан морьтой /хүн/ танай гэрт орсон, сүүлд нь муур тооноор гараад явчсан гэж хэлэв. Тэгэхэд тэр морьтой хүн, муур хоёрыг надаас өөр нэг ч хүн хараагүй байсан. Эрлэгийн элч ирээд хүүхдийг үхүүлсэн байх гэж настай хүмүүс сүүлд нь тайлбарлаж ярьж байсан. Хэрэв тэр цагаан дээлтэй хүн чөтгөр байсан юм болбол би тийм нэг чөтгөр үзсэн дээ.

	Баасанжавын ярьсныг оюутан Жанлав над дам ярив.

	1984.3.25

	 


ХУУЧ ЯРИА

	 

	Цэндийн Дамдинсүрэн Монголын соёлын түүхийг судлахын үүднээс ном судар сурвалжлан цуглуулахын зэрэгцээ ард олны дотор ам дамжин хэлэлцэж ирсэн хууч яриаг шимтэн сонирхож тэмдэглэн авч боловсруулан цэгцэлж түмний түгээл болгодог байсан билээ. Түүний тод жишээ нь зохиолчийн “Түүвэр зохиол” (1969)-д орж дахин нийтлэгдсэн “Дэндэв өвгөний яриа” (1944), “Өвгөн Жамбалын яриа” зэрэг болно. “Өвгөн Жамбалын ярианы” оршилд “Миний бие, монголын соёлын түүхийн нэг салбар болох уран зохиолын түүхийг судалж байх учраас энэ тухай элдэв сонин мэдээ зэргийг ном дэвтрээс үзэхээр зогсохгүй өвгөд настан хүмүүсээс үргэлж сураглан асууж, тэдний ярьсан зүйлийг тэмдэглэн бичсээр байдаг билээ. Тэдний ярьсан зүйлийн дотор манай соёл ба нийт түүхэнд чухал хэрэглэгдэхүүн болох юм тоймгүй байна” гэж Ц. Дамдинсүрэн (Ц. Дамдинсүрэн. Түүвэр зохиол. МЗЭХ. Улаанбаатар. 1969, 682 дугаар тал) бичсэн нь бий. Тиймээс Ц. Дамдинсүрэн “Хууч яриа”-г ихэд сонирхож, утга зохиолын энэ төрлийг хөгжүүлэхэд чин санаа тавьж “Аз”, “Дарлан Баньд”, “Гулын Равжаа” зэргээр жишээ болгон, улмаар “Аман өгүүллэг” гэсэн өгүүлэл бичиж хэвлүүлсэн юм. Түүндээ “Ойрмог шиг болсон нэгэн явдалд оролцсон буюу үзсэн хүмүүсийн дурсамж үнэмшмээр аман яриаг ардууд “хууч хөөрөх” гэдэг бөгөөд үүнийг бид “аман өгүүллэг” гэж нэрлэж байна. Монголын ард түмэн аман өгүүллэгт маш дуртай бөгөөд үргэлж ярилцаж байдаг тул аман өгүүллэгт бид анхаарлаа хандуулж сурвалжлах, цуглуулах, бичиж авах, тэмдэглэх хэрэгтэй байна” гэж Ц. Дамдинсүрэн (Ц. Дамдинсүрэн. Аман өгүүллэг. Аман зохиол судлал. ШУАХ. Улаанбаатар. 1975, 24 дүгээр тал) өгүүлсэн юм. Тэр ёсоороо Ц. Дамдинсүрэн авгайн тэмдэглэж үлдээсэн “Лус савдаг,чөтгөр шулмастай учирсан хүмүүсийн хууч яриа” зохиолчийн сан хөмрөгт цөөнгүй бий билээ. Түүний нэлээдийг Р. Отгонбаатарын туслалцаатайгаар хэвлэлд бэлтгэж зохиолч Зундуйн Дорж “Чөтгөртэй учирсан хүмүүсийн өчил” нэртэйгээр хэвлүүлж (1991. 3-72 дугаар тал) олны түгээл болгосон юм. Ийм төрлийн зохиолыг Ш. Гаадамба, Д. Цэрэнсодном нар “Монгол ардын аман зохиолын дээж бичиг” номд тусгай бүлэг болгон “Монгол ардын аман зохиолын нэгэн сонин төрөл бол хууч яриа буюу аман өгүүллэг юм” (218 дугаар тал) гэж тодорхойлжээ. Зарим хууч яриаг аман зохиолын төрөл зүйлд хамааруулж болох мэт боловч баримтат уран зохиолын төрөлд оруулан хэлэлцэхэд илүү тохиромжтой болно. Үүний жишээ нь зохиолчийн амьдралынхаа сүүлийн жилүүдэд төрсөн нутаг хошуу хийгээд таньдаг хүмүүсийн хувь заяаны тухай болон бага залуу насны холбогдол бүхий хууч яриаг үр хүүхэд, ойр дотнын хүмүүстээ ярьж тэмдэглүүлдэг байсан явдал юм. Тэр бүхэн нь зохиолчийн намтар, уран бүтээлийн судалгаанд чухал баримт болохоос гадна ер нь монголын нийгэм соёлын хөгжилтийг нарийвчлан шинжлэхэд чухлаас чухал хэрэглэгдэхүүн мөн. 

	Тиймээс эрдэмтэн зохиолчийн 1984 оны 10, 11 дүгээр сард хэлбичгийн ухааны дэд эрдэмтэн охин Дулмаадаа (Анна Дамдиновна Цендина), 1984 оны 10 дугаар сард Д. Ёндон, Р. Отгонбаатар нарт хуучилсан ярианаас нь миний бие товч оршил бичиж “Цог”сэтгүүл (1988 ¹5 3-26 дугаар тал, 1988 ¹6 72-102 дугаар тал )-д нийтлүүлснийг “Ц. Дамдинсүрэн. Намтрын хуудсаас” (Намтар, дурсамж, тэмдэглэл, туршлага) товхимолд (1990. 18-82 дугаар тал) тэр чигээр нь оруулан дахин хэвлүүлсэн юм. Дээр өгүүлсэн “Өвгөн Жамбалын яриа”, “Лус савдаг, чөтгөр шулмастай учирсан хүмүүсийн яриа”, “Цэндийн Дамдинсүрэнгийн хууч яриа”-г анх тэмдэглэж авсан гар бичмэл сэлттэй нь тулгаж нягтлан үзэхэд хэвлэхдээ алдаа мадагтайн зэрэгцээ орхигдсон буюу цагийн аясыг харж зориудаар үлдээсэн хэсэг цөөнгүй байгаа болно. Тиймээс дурдсан “Хууч яриа”-нуудад тухайлбал,

	1. ”Лус савдаг чөтгөр шулмастай учирсан хүмүүсийн яриа”-ны зарим мадгийг засч залруулан,

	2. ”Өвгөн Жамбалын яриа”-нд “Дагва тунхар”, “Маршал Чойбалсангийн бор морь”, “Соном гэсгүй”, “Дэндэв зочи”, “Дөрвөд хамба”, “Миний хүү Сандаг”

	3. ”Хууч яриа”-нд “Биеэ яаж угаадаг байв?”, “Наадам”, “Цаг улирлыг хэмжих”, “Цагийн хүрдийн ном”, “Газар нутгийн нэрийн тухай”, “Домог бүхэн үнэн биш”, “Хөвсгөл нуурын нэрийн тухай”, “Зарим эрдэмтэн нарын судлалыг уншиж үзэхэд”, “Аяа тэргүүн”, “Рааш захирагч”, “Юмжав захирагч”, “Цэдээлээ”, “Хайсандай”, “Дугар зайсан” гэсэн хэсэг бүлгийг тус тус нэмэн оруулж уншигчдын анхааралд толилуулж байна. 

	 

	Д. Цэдэв

	 


ЦЭНДИЙН ДАМДИНСҮРЭН “БҮРЭН ЗОХИОЛ” (1998) номын ОРШИЛ

	 

	Монголын соёлын хөгжлийн түүхэнд гарамгай үүрэг гүйцэтгэсэн хүний нэг нь Цэндийн Дамдинсүрэн юм. Монголын шинэ үеийн уран зохиолыг үүсгэн байгуулагчдын нэг, дорно дахины соёлыг судлагч нэрт эрдэмтэн, сайн орчуулагч, нийгэм улс төрийн зүтгэлтэн Ц. Дамдинсүрэнгийн бичиж туурвисан бүтээлийн өв сан арвин юм. 

	Ц. Дамдинсүрэнгийн зохиолууд нь 1944 онд “Түүвэр зохиол”, 1956 онд “Түүвэр зохиол”, 1958 онд “Избранное”, 1966 онд “Хачин хурим”, 1969 онд “Түүвэр зохиол” нэртэйгээр удаа дараа хэвлэгдэж уншигчдын хүртээл болсон билээ. 1969 онд хэвлэгдсэн “Түүвэр зохиол”-д 63 шүлэг, 24 яруу найргийн орчуулга, 25 өгүүллэг найруулал, 3 тууж, 19 тэмдэглэл нийтлэл орсон юм. Уг түүвэр “Ц. Дамдинсүрэнгийн амьдрал уран бүтээл” товч удиртгал, нийтлүүлсэн уран зохиолын ном зүйтэйгээрээ өмнөх түүврээс онцлог болсон байна. 

	Ц. Дамдинсүрэнгийн мэндэлсний 90 жилийн ойд зориулсан энэхүү “Бүрэн зохиол” хэвлэлд зохиолчийн намтрын талаар урьд өмнө зөрөөтэй бичигдсэн зүйлсийн учрыг гаргаж, удмынх нь холбооны зураглалыг оруулж, уран бүтээлийнх нь өв уламжлалын онцлогийг тодруулсны дээр нийтлүүлсэн зохиолынх нь ном зүйг дэлгэрүүлэн багтаасан болно. Мөн зохиолчийн архивын сан хөмрөгт хадгалагдаж байгаа гар бичмэл, цохимолоос шүүрдэж нилээд шүлэг зохиолыг шинээр уншигчдад толилуулж байгаагийн дотор “Шарай голын гурван хаан” жүжгийн дуулал, Д. Нацагдоржийн “Учиртай гурван толгой” зохиолоор бичсэн дуурийн цомнол, “Лус савдаг, чөтгөр шулмастай учирсан хүмүүсийн яриа” зэргийг нэрлэж болно. 

	Бүрэн зохиолд 80-аад шүлэг, 30 өгүүллэг найруулал, 1 дуурийн цомнол, 4 тууж, 6 хууч яриа, 20-иод тэмдэглэл, нийтлэлийг оруулснаараа энэ нь 1920-иод оны сүүлчээс 1980-иад оны дунд үе хүртэл 60-аад жилийн дотор Ц. Дамдинсүрэнгийн бүтээн тууривсан уран зохиолыг төлөөлөх боломжтой юм. Энэхүү хэвлэл нь Ц. Дамдинсүрэнгийн намтар, бүтээлийг уншиж судлах, цэгцтэй ойлгохыг хүссэн хэн бүхэнд тус нэмэр болно гэдэгт найдаж байна. Бүрэн зохиолыг цаашид дугаар нэмж үргэлжлүүлэн хэвлэх боломж байгааг дашрамд өгүүлсүгэй. 

	 

	Д. Цэдэв

	ЦЭНДИЙН ДАМДИНСҮРЭН “БҮРЭН ЗОХИОЛ” Дэд боть (1998) номын хэвлэн нийтлэлийн мэдээлэл

	 

	Удиртгал, тайлбар сэлт, ном зүй үйлдэж хэвлэлд бэлтгэсэн Д. ЦЭДЭВ

	 

	Компьютерт эхийг бэлтгэсэн: А. ГАНБААТАР, Ө. БЯМБАЖАРГАЛ, Р. ОЮУН

	Макет хийсэн Ө. БЯМБАЖАРГАЛ

	Хавтасны дизайныг П. ДАВАА-ОЧИР бэлтгэв. 

	 

	Интерпресс хэвлэлийн газар. 

	Хэвлэлийн газрын ерөнхий редактор М. Баттөгс

	Зохиолчийн өвийг эзэмшигчийн хүсэлтээр өөрийнх нь зориудаар бичсэн зарим үгийг засаагүй болно.

